
Il-Bord Ewropew għall-Protezzjoni tad-Data 

Wara li kkunsidra l-Artikolu 63 u l-Artikolu 65(1) tar-Regolament 2016/679/UE tal-Parlament Ewropew 
u tal-Kunsill tas-27 ta’ April 2016 dwar il-protezzjoni tal-persuni fiżiċi fir-rigward tal-ipproċessar ta’ 
data personali u dwar il-moviment liberu ta’ tali data, u li jħassar id-Direttiva 95/46/KE (minn hawn ’il 
quddiem, “GDPR”)1, 

Wara li kkunsidra l-Ftehim taż-Żona Ekonomika Ewropea (minn hawn ’il quddiem “ŻEE”) u b’mod 
partikolari l-Anness XI u l-Protokoll 37 tiegħu, kif emendat mid-Deċiżjoni tal-Kumitat Konġunt taż-ŻEE 
Nru 154/2018 tas-6 ta’ Lulju 20182, 

Wara li kkunsidra l-Artikolu 11 u l-Artikolu 22 tar-Regoli ta’ Proċedura tiegħu (minn hawn ’il quddiem, 
“EDPB RoP”)3, 

Billi: 

(1) Ir-rwol prinċipali tal-Bord Ewropew għall-Protezzjoni tad-Data (minn hawn ’il quddiem, l-“EDPB”) 
huwa li jiżgura l-applikazzjoni konsistenti tal-GDPR fiż-ŻEE kollha. Għal dak il-għan, mill-Artikolu 60 tal-
GDPR jirriżulta li l-awtorità superviżorja ewlenija (minn hawn ’il quddiem, “LSA”) għandha tikkoopera 
mal-awtoritajiet superviżorji l-oħra kkonċernati (minn hawn ’il quddiem “CSAs”) fi sforz biex jintlaħaq 
kunsens, li l-LSA u s-CSAs għandhom jiskambjaw l-informazzjoni rilevanti kollha ma’ xulxin, u li l-LSA 
għandha, mingħajr dewmien, tikkomunika l-informazzjoni relevanti dwar il-kwistjoni, lis-CSAs l-oħra. 
L-LSA għandha, mingħajr dewmien, tissottometti abbozz tad-deċiżjoni lis-CSAs l-oħra għall-opinjoni 
tagħhom u tieħu kont debitu tal-fehmiet tagħhom. 

(2) Fejn xi waħda mis-CSAs tkun esprimiet oġġezzjoni motivata u rilevanti dwar l-abbozz tad-deċiżjoni 
skont l-Artikolu 4(24) u l-Artikolu 60(4) tal-GDPR u l-LSA ma jkollhiex l-intenzjoni li ssegwi l-oġġezzjoni 
motivata u rilevanti jew tikkunsidra li l-oġġezzjoni mhix motivata u rilevanti, l-LSA għandha 
tissottometti din il-kwistjoni lill-mekkaniżmu ta’ konsistenza msemmi fl-Artikolu 63 tal-GDPR. 

(3) Skont l-Artikolu 65(1)(a) tal-GDPR, l-EDPB għandu joħroġ deċiżjoni vinkolanti dwar il-kwistjonijiet 
kollha li huma s-suġġett tal-oġġezzjonijiet motivati u rilevanti, b’mod partikolari jekk hemmx ksur tal-
GDPR. 

(4) Id-deċiżjoni vinkolanti tal-EDPB għandha tiġi adottata b’maġġoranza ta’ żewġ terzi tal-membri tal-
EDPB, skont l-Artikolu 65(2) tal-GDPR flimkien mal-Artikolu 11(4) tal-EDPB RoP, fi żmien xahar minn 
meta l-President tal-EDPB u l-awtorità superviżorja kompetenti jkunu ddeċidew li l-fajl huwa komplut. 
L-iskadenza tista’ tiġi estiża għal xahar ieħor, waqt li tiġi kkunsidrata l-kumplessità tas-suġġett, 
b’deċiżjoni tal-President tal-EDPB fuq inizjattiva proprja jew b’talba ta’ mill-anqas terz tal-membri tal-
EDPB. 

(5) Skont l-Artikolu 65(3) tal-GDPR, jekk, minkejja tali estensjoni, l-EDPB ma kienx kapaċi jadotta 
deċiżjoni fil-qafas ta’ żmien, għandu jagħmel dan fi żmien ġimagħtejn wara l-iskadenza tal-estensjoni 
b’maġġoranza sempliċi tal-membri tiegħu. 

                                                             
1 ĠU L 119, 4.5.2016, p. 1. 
2 Referenzi għall-“Istati Membri” li jsiru f’din id-deċiżjoni għandhom jinftiehmu bħala referenzi għall-“Istati 
Membri taż-ŻEE”. 
3 Ir-Regoli ta’ Proċedura tal-EDPB, adottati fil-25 ta’ Mejju 2018. 



 

Adottata 5 

(6) F’konformità mal-Artikolu 11(6) tal-EDPB RoP, it-test Ingliż tad-deċiżjoni biss huwa awtentiku 
peress li hija l-lingwa tal-proċedura ta’ adozzjoni tal-EDPB. 

ADOTTA D-DEĊIŻJONI VINKOLANTI LI ĠEJJA: 

1 SOMMARJU TAT-TILWIMA 

1. Dan id-dokument fih deċiżjoni vinkolanti adottata mill-EDPB skont l-Artikolu 65(1)(a) tal-GDPR. Id-
Deċiżjoni Vinkolanti tikkonċerna t-tilwima li qamet wara l-ħruġ ta’ abbozz ta’ deċiżjoni (minn hawn ’il 
quddiem “Abbozz tad-Deċiżjoni”) mill-awtorità superviżorja Irlandiża (“Kummissjoni għall-Protezzjoni 
tad-Data”, minn hawn ’il quddiem l-“IE SA”, msemmija wkoll f’dan id-dokument bħala l-“LSA”) u l-
oġġezzjonijiet sussegwenti espressi minn għadd ta’ CSAs, jiġifieri l-awtorità superviżorja Ġermaniża 
għal Hamburg (“Der Hamburgische Beauftragte für Datenschutz und Informationsfreiheit”) li 
tirrappreżenta l-opinjonijiet tagħha nnifisha u l-awtoritajiet superviżorji Ġermaniżi l-oħra, inkluża l-
awtorità superviżorja Ġermaniża għal Berlin (“Der Berliner Beauftragte für Datenschutz und 
Informationsfreiheit”), l-awtorità superviżorja Ġermaniża għal Bremen (“Der Landesbeauftragte für 
Datenschutz und Informationsfreiheit der Freien Hansestadt Bremen”) u l-awtorità superviżorja 
Ġermaniża għal Rhein-Westphalia ta’ Fuq (“Der Landesbeauftragte für Datenschutz und 
Informationsfreiheit Nordrhein-Westfalen”), kollettivament minn hawn ’il quddiem id-“DE SAs”; l-
awtorità superviżorja Finlandiża (“Tietosuojavaltuutetun toimisto”), minn hawn ’il quddiem l-“FI SA”; 
l-awtorità superviżorja Franċiża (“Commission Nationale de l’Informatique et des Libertés”), minn 
hawn ’il quddiem l-“FR SA”; l-awtorità superviżorja Taljana (“Garante per la protezione dei dati 
personali”), minn hawn ’il quddiem l-“IT SA”; l-awtorità superviżorja Netherlandiża (“Autoriteit 
Persoonsgegevens”), minn hawn ’il quddiem l-“NL SA”; u l-awtorità superviżorja Norveġiża 
(“Datatilsynet”), minn hawn ’il quddiem l-“NO SA”. 

2. L-Abbozz tad-Deċiżjoni kien relatat ma’ “inkjesta proprja” li nbdiet mill-IE SA fil-21 ta’ Settembru 2020 
dwar l-attivitajiet ta’ pproċessar ta’ Facebook Ireland Limited, kumpanija stabbilita f’Dublin, l-Irlanda. 
Il-kumpanija sussegwentement biddlet isimha għal “Meta Platforms Ireland Limited” u minn hawn’ il 
quddiem tissejjaħ “Meta IE”. Kwalunkwe referenza għal Meta IE f’din id-Deċiżjoni Vinkolanti tfisser 
referenza għal Facebook Ireland Limited jew Meta Platforms Ireland Limited, kif xieraq. 

3. L-Abbozz tad-Deċiżjoni kien jikkonċerna l-konformità ta’ Meta IE mal-Artikolu 5(1)(a) u (c), l-
Artikolu 6(1), l-Artikolu 12(1), l-Artikoli 13, 24, 25 u 35 tal-GDPR fir-rigward ta’ ċertu pproċessar ta’ 
data personali tal-utenti tfal4 fil-kuntest tas-servizz ta’ networking tal-midja soċjali “Instagram” (minn 
hawn ’il quddiem, “Instagram”). B’mod partikolari, dan kien jikkonċerna l-ipproċessar tad-data 
personali minn Meta IE fir-rigward tal-iżvelar pubbliku ta’ indirizzi tal-email u/jew numri tat-telefon ta’ 
utenti tfal tal-aspett tal-kont tan-negozju ta’ Instagram u aspett awtomatikament pubbliku għal 
kontijiet personali ta’ utenti tfal fuq Instagram. 

4. L-IE SA ddikjarat fl-Abbozz tad-Deċiżjoni tagħha li kienet sodisfatta li l-IE SA hija l-LSA, fis-sens tal-GDPR, 
għal Meta IE, bħala kontrollur fir-rigward tal-ipproċessar transkonfinali ta’ data personali fil-kuntest 
tas-servizzi ta’ Instagram5. 

5. It-tabella li ġejja tippreżenta skeda taż-żmien fil-qosor tal-parti tal-avvenimenti tal-proċedura li wasslet 
għas-sottomissjoni tal-kwistjoni lill-mekkaniżmu ta’ konsistenza: 

                                                             
4 Utenti rreġistrati fuq Instagram li għandhom bejn 13 u 17-il sena. Persuna jrid ikollha mill-inqas 13-il sena biex 
tirreġistra bħala utent ta’ Instagram. Ara l-Abbozz tad-Deċiżjoni, paragrafu 9. 
5 Abbozz tad-Deċiżjoni, paragrafi 47-57. 



 

Adottata 7 

21 ta’ Settembru 2020 L-IE SA bdiet l-inkjesta u talbet informazzjoni mingħand Meta IE. Il-
kamp ta’ applikazzjoni u l-bażi ġuridika tal-inkjesta ġew stabbiliti fl-
Avviż tal-Bidu tal-inkjesta li ntbagħat lil Meta IE fil-
21 ta’ Settembru 2020. Il-kamp ta’ applikazzjoni temporanju tal-
inkjesta kien previst li jkopri perjodu bejn il-25 ta’ Mejju 2018 u l-
21 ta’ Settembru 2020. 

Fis-27 ta’ Ottubru 2020, Meta IE pprovdiet tweġibiet għal mistoqsijiet 
preliminari mill-IE SA. 

27 ta’ Novembru 2020 L-IE SA pprovdiet Dikjarazzjoni ta’ Kwistjonijiet lil Meta IE, fejn 
stabbiliet is-sommarju fattwali tal-kwistjonijiet rilevanti u ddeskriviet 
il-kwistjonijiet li kellhom jiġu ddeterminati skont il-GDPR. 

Fl-10 ta’ Diċembru 2020, Meta IE għamlet sottomissjonijiet bi tweġiba 
għad-Dikjarazzjoni ta’ Kwistjonijiet u fid-29 ta’ Jannar 2021, 
ipprovdiet Valutazzjoni ta’ Interess Legittimu aġġornata lill-IE SA. 

11 ta’ Ġunju 2021 L-IE SA ħarġet Abbozz tad-Deċiżjoni Preliminari kontra Meta IE 
rigward l-attivitajiet ta’ pproċessar tagħha fil-kamp ta’ applikazzjoni 
tal-inkjesta (“Abbozz tad-Deċiżjoni Preliminari”). L-IE SA stiednet lil 
Meta IE biex tagħmel sottomissjonijiet dwar l-Abbozz ta’ Deċiżjoni 
Preliminari. 

Awwissu-Settembru 
2021 

Fid-9 ta’ Awwissu 2021, Meta IE pprovdiet is-sottomissjonijiet tagħha 
dwar l-Abbozz tad-Deċiżjoni Preliminari lill-IE SA (“Abbozz ta’ 
Sottomissjonijiet Preliminari ta’ Meta IE”). Fis-16 ta’ Awwissu 2021 
Meta IE pprovdiet rapport espert addizzjonali lill-IE SA. Fuq talba 
separata mill-IE SA, fit-23 ta’ Settembru 2021 Meta IE pprovdiet 
sottomissjonijiet addizzjonali rigward l-Artikolu 83(3) tal-GDPR 
(“Sottomissjonijiet ta’ Meta IE dwar l-Artikolu 83(3) tal-GDPR”). 

Diċembru 2021 Fit-3 ta’ Diċembru 2021, l-IE SA kkondividiet l-Abbozz ta’ Deċiżjoni 
tagħha mas-CSAs skont l-Artikolu 60(3) tal-GDPR. 

Diversi CSAs (DE SAs, FI SA, FR SA, IT SA, NL SA u NO SA) qajmu 
oġġezzjonijiet skont l-Artikolu 60(4) tal-GDPR. Kien hemm ukoll 
skambju ta’ diversi kummenti. 

21 ta’ Jannar 2022 L-IE SA ħarġet Risposta Komposta li tistabbilixxi l-proposti ta’ 
kompromess tagħha (“Risposta Komposta”) u kkondividietha mas-
CSAs. L-IE SA talbet lis-CSAs rilevanti biex jipprovdu indikazzjoni dwar 
jekk il-proposti ta’ kompromess tal-IE SA jistgħux ikunu sodisfaċenti 
għas-CSAs bħala pass possibbli ’l quddiem. 

Frar 2022 Fid-dawl tal-proposti fir-Risposta Komposta, saru aktar skambji bejn l-
IE SA u s-CSAs. Matul l-iskambji, diversi CSAs ikkonfermaw lill-IE SA li 
l-proposti ta’ kompromess tagħha ma kinux suffiċjenti u kellhom l-
intenzjoni li jżommu l-oġġezzjonijiet tagħhom.  
Fil-25 ta’ Frar 2021, Meta IE kienet mistiedna teżerċita d-dritt tagħha 
li tinstema’ fir-rigward tal-materjal kollu li l-IE SA pproponiet li tirreferi 

lill-EDPB, u fis-6 ta’ April 2022 Meta IE pprovdiet is-sottomissjonijiet 
tagħha (is-“Sottomissjonijiet ta’ Meta IE dwar l-Artikolu 65”). 

13 ta’ Mejju 2022 L-IE SA rreferiet il-kwistjoni lill-EDPB skont l-Artikolu 60(4) tal-GDPR, u 
b’hekk bdiet il-proċedura ta’ riżoluzzjoni tat-tilwima skont l-
Artikolu 65(1)(a) tal-GDPR. 

 

6. Wara s-sottomissjoni mill-IE SA ta’ din il-kwistjoni lill-EDPB skont l-Artikolu 60(4) tal-GDPR, fis-Sistema 
ta’ Informazzjoni tas-Suq Intern (minn hawn ’il quddiem, l-“IMI”)6 fit-13 ta’ Mejju 2022, is-Segretarjat 
tal-EDPB ivvaluta l-kompletezza tal-fajl f’isem il-President tal-EDPB f’konformità mal-Artikolu 11(2) tal-
EDPB RoP. 

7. Is-Segretarjat tal-EDPB għamel kuntatt mal-IE SA fl-20 ta’ Mejju 2022, fejn talab li jiġu ppreżentati 
dokumenti u informazzjoni addizzjonali fl-IMI. L-IE SA pprovdiet l-informazzjoni u d-dokumenti fl-
24 ta’ Mejju 2022. 

8. Kwistjoni ta’ importanza partikolari li ġiet eżaminata mis-Segretarjat tal-EDPB kienet id-dritt li 
tinstema’, kif meħtieġ mill-Artikolu 41(2)(a) tal-Karta tad-Drittijiet Fundamentali tal-UE. Aktar dettalji 
dwar dan huma pprovduti fit-Taqsima 2 ta’ din id-Deċiżjoni Vinkolanti. 

9. Fl-1 ta’ Ġunju 2022, wara li l-IE SA u l-President tal-EDPB ikkonfermaw il-kompletezza tal-fajl, is-
Segretarjat tal-EDPB iċċirkola l-fajl lill-membri tal-EDPB. 

10. Il-President tal-EDPB iddeċidiet, f’konformità mal-Artikolu 65(3) tal-GDPR flimkien mal-Artikolu 11(4) 
tal-EDPB RoP, li testendi l-iskeda ta’ żmien prestabbilita ta’ xahar għall-adozzjoni b’xahar addizzjonali 
minħabba l-kumplessità tas-suġġett. 

2 ID-DRITT GĦAL AMMINISTRAZZJONI TAJBA 

11. L-EDPB huwa soġġett għall-Karta tad-Drittijiet Fundamentali tal-UE, b’mod partikolari l-Artikolu 41 (id-
dritt għal amministrazzjoni tajba). Dan huwa rifless ukoll fl-Artikolu 11(1) tal-EDPB RoP. 

12. Id-deċiżjoni tal-EDPB “għandha tkun motivata u indirizzata lill-awtorità superviżorja ewlenija u l-
awtoritajiet superviżorji kkonċernati kollha u tkun vinkolanti għalihom”(l-Artikolu 65(2) tal-GDPR). Din 
ma għandhiex l-għan li tindirizza b’mod dirett kwalunkwe parti terza. Madankollu, bħala miżura ta’ 
prekawzjoni biex tiġi indirizzata l-ħtieġa possibbli li l-EDPB joffri d-dritt li jinstema’ fil-livell tal-EDPB lil 
Meta IE7, l-EDPB ivvaluta jekk Meta IE ngħatatx l-opportunità li teżerċita d-dritt tagħha li tinstema’ fir-
rigward tal-proċedura mmexxija mil-LSA u s-suġġett tat-tilwima li għandu jiġi solvut mill-EDPB, u b’mod 
partikolari jekk id-dokumenti kollha li fihom il-punti ta’ fatt u ta’ liġi li waslu u ntużaw mill-EDPB biex 
jieħu d-deċiżjoni tiegħu f’din il-proċedura diġà ġewx kondiviżi preċedentement ma’ Meta IE. 

                                                             
6 L-Informazzjoni tas-Suq Intern (IMI) hija s-sistema ta’ informazzjoni u komunikazzjoni msemmija fl-Artikolu 17 
tal-EDPB RoP. 
7 Ara l-Linji Gwida tal-EDPB 03/2021 dwar l-applikazzjoni tal-Artikolu 65(1)(a) tal-GDPR, adottati fit-
13 ta’ April 2021 (verżjoni għall-konsultazzjoni pubblika) (minn hawn ’il quddiem, “Linji Gwida tal-EDPB dwar l-
Artikolu 65(1)(a)”), paragrafi 98-99. 

13. L-EDPB jinnota li Meta IE rċeviet l-opportunità li teżerċita d-dritt tagħha li tinstema’ rigward id-
dokumenti kollha li fihom il-punti ta’ fatti u ta’ liġi kkunsidrati mill-EDPB fil-kuntest ta’ din id-deċiżjoni 
u pprovdiet l-osservazzjonijiet bil-miktub tagħha8, li ġew kondiviżi mal-EDPB mil-LSA9. 

14. Meta jitqies li Meta IE diġà nstemgħet mill-IE SA rigward il-punti kollha ta’ fatt u ta’ liġi indirizzati mill-
EDPB fid-deċiżjoni tiegħu, l-EDPB huwa sodisfatt li l-Artikolu 41 tal-Karta tad-Drittijiet Fundamentali 
tal-UE ġie rrispettat. 

3 KUNDIZZJONIJIET GĦALL-ADOZZJONI TA’ DEĊIŻJONI VINKOLANTI 

15. Il-kundizzjonijiet ġenerali għall-adozzjoni ta’ deċiżjoni vinkolanti mill-EDPB huma stabbiliti fl-
Artikolu 60(4) u l-Artikolu 65(1)(a) tal-GDPR10. 

3.1. Oġġezzjonijiet espressi minn CSAs fir-rigward ta’ abbozz ta’ deċiżjoni 

16. L-EDPB jinnota li diversi CSAs (DE SAs, FI SA, FR SA, IT SA, NL SA u NO SA) qajmu oġġezzjonijiet għall-
Abbozz ta’ Deċiżjoni permezz tal-IMI f’konformità mal-Artikolu 60(4) tal-GDPR. Kull waħda minn dawn 
l-oġġezzjonijiet ġiet sottomessa fi ħdan l-iskadenza prevista mill-Artikolu 60(4) tal-GDPR. 

17. L-awtorità superviżorja Portugiża (“Comissão Nacional de Proteção de Dados”) u l-awtorità 
superviżorja Daniża (“Datatilsynet”), ipprovdew kummenti dwar l-Abbozz tad-Deċiżjoni. Peress li dawn 
il-kummenti mhumiex oġġezzjonijiet skont it-tifsira tal-Artikolu 4(24) tal-GDPR, ma jistgħux jattivaw il-
mekkaniżmu għas-soluzzjoni tat-tilwim tal-Artikolu 65(1)(a) tal-GDPR u għalhekk, mhumiex parti mill-
kamp ta’ applikazzjoni ta’ din id-Deċiżjoni Vinkolanti11. 

3.2. L-LSA ma ssegwix l-oġġezzjonijiet rilevanti u motivati għall-abbozz tad-
deċiżjoni jew hija tal-opinjoni li l-oġġezzjonijiet mhumiex rilevanti jew 
motivati 

18. Skont l-IE SA, it-tweġibiet riċevuti mis-CSAs fir-rigward tar-Risposta Komposta wrew li ma kien hemm 
l-ebda proposta ta’ kompromess li kienet aċċettabbli għas-CSAs rilevanti kollha. Skont l-Artikolu 60(4) 
tal-GDPR, l-IE SA ssottomettiet il-kwistjoni lill-mekkaniżmu ta’ konsistenza tal-EDPB għar-riżoluzzjoni 
tat-tilwim skont l-Artikolu 65(1)(a) tal-GDPR. L-IE SA ċċarat fl-Ittra tagħha lis-Segretarjat tal-EDPB dwar 

                                                             
8 B’mod partikolari, l-Abbozz ta’ Sottomissjonijiet Preliminari ta’ Meta IE tad-9 ta’ Awwissu 2021, is-
Sottomissjonijiet ta’ Meta IE dwar l-Artikolu 83(3) tal-GDPR tat-23 ta’ Settembru 2021, is-Sottomissjonijiet ta’ 
Meta IE dwar l-Artikolu 65 tas-6 ta’ April 2022. 
9 L-EDPB jinnota li Meta IE rrikonoxxiet li hija “ngħatat l-opportunità li tagħmel sottomissjonijiet bil-miktub fir-
rigward tal-Abbozz ta’ Deċiżjoni, ir-Risposta Komposta, u l-oġġezzjonijiet tas-CSAs lill-[IE SA]” (Ittra ta’ Meta IE 
lill-EDPB datata 17 ta’ Mejju 2022). L-IE SA kkonfermat ukoll li Meta IE kienet mistiedna teżerċita d-dritt tagħha 
li tinstema’ “fir-rigward tal-materjal kollu li l-IE SA pproponiet li tirreferi lill-EDPB” (Ittra mill-IE SA lis-Segretarjat 
tal-EDPB datata 12 ta’ Mejju 2022). Fl-aħħar nett, kif irrikonoxxiet Meta IE fis-Sottomissjonijiet dwar l-Artikolu 65 
tagħha “[d]awn is-sottomissjonijiet huma diretti biss lejn dawk il-kwistjonijiet li huma s-suġġett ta’ oġġezzjoni u 
l-kwistjonijiet li [Meta IE] ġiet infurmata li ser jiġu riferuti mill-[IE SA] lill-mekkaniżmu għas-soluzzjoni tat-tilwim” 
(is-Sottomissijiet ta’ Meta IE dwar l-Artikolu 65, p. 1). Is-Segretarjat tal-EDPB ivverifika u kkonferma li l-EDPB ġie 
pprovdut bl-istess dokumenti, li kien fihom il-punti ta’ fatt u ta’ liġi rilevanti. L-uniċi dokumenti addizzjonali inklużi 
kienu s-sottomissjonijiet differenti ta’ Meta IE. 
10 Skont l-Artikolu 65(1)(a) tal-GDPR, l-EDPB għandu joħroġ deċiżjoni vinkolanti meta awtorità superviżorja tkun 
qajmet oġġezzjoni rilevanti u motivata għal abbozz ta’ deċiżjoni tal-LSA u l-LSA ma tkunx ħadet azzjoni dwar l-
oġġezzjoni jew l-LSA tkun ċaħdet tali oġġezzjoni għar-raġuni li ma tkunx rilevanti jew motivata. 
11 Il-Linji Gwida tal-EDPB dwar l-Artikolu 65(1)(a), paragrafu 17. 

ir-referenza tal-Artikolu 65 tal-GDPR għat-tilwima lill-EDPB li ma tipproponix li “jiġu segwiti” l-
oġġezzjonijiet imqajma mis-CSAs u/jew ma tqisx li l-oġġezzjonijiet kienu rilevanti u motivati12. 

3.3. L-ammissibbiltà tal-każ 

19. Bħala kumment preliminari, l-EDPB jieħu nota tal-fehmiet ta’ Meta IE li eskalazzjoni mill-IE SA lill-EDPB 
kienet prematura u li l-proċess tal-Artikolu 60 tal-GDPR ma kienx ġie eżawrit kompletament f’dan il-
każ13. Madankollu l-EDPB iqis li l-każ inkwistjoni jissodisfa prima facie l-elementi kollha elenkati mill-
Artikolu 65(1)(a) tal-GDPR, peress li bosta CSAs qajmu oġġezzjonijiet għal abbozz ta’ deċiżjoni tal-LSA 
fl-iskadenza prevista mill-Artikolu 60(4) tal-GDPR, u l-LSA ma segwietx oġġezzjonijiet jew ċaħdithom 
bħala mhux rilevanti jew motivati. 

20. L-EDPB jieħu nota wkoll tal-pożizzjoni ta’ Meta IE li s-soluzzjoni tat-tilwim attwali skont l-Artikolu 65 
tal-GDPR għandha tiġi sospiża minħabba proċedimenti pendenti għal deċiżjoni preliminari quddiem il-
Qorti tal-Ġustizzja tal-UE (minn hawn ’il quddiem, “QĠUE”) fil-Kawża C-252/2114. Barra minn hekk, fis-
17 ta’ Mejju 2022, Meta IE bagħtet ittra lill-EDPB15, li fiha Meta IE talbet ukoll għal sospensjoni tal-
proċedimenti quddiem l-EDPB fil-proċedura inkwistjoni fid-dawl ta’ kawżi pendenti tal-QĠUE: 
C-446/2116 u C-252/2117. Wara l-valutazzjoni tiegħu, l-EDPB iqis li l-kamp ta’ applikazzjoni tat-tilwima 
li għandha tiġi solvuta mill-EDPB f’din il-proċedura ma jikkoinċidix mal-kamp ta’ applikazzjoni tal-
proċedimenti pendenti għal deċiżjoni preliminari msemmija hawn fuq, minħabba l-operazzjonijiet ta’ 
pproċessar differenti inkwistjoni. Għalhekk, l-EDPB ma jeħtieġx li jevalwa aktar il-possibbiltà li 
jissospendi l-proċedimenti tiegħu dwar din is-soluzzjoni għat-tilwim skont l-Artikolu 65 tal-GDPR 
sakemm jiġu ddeterminati d-deċiżjonijiet preliminari mill-QĠUE. 

21. Meta jitqies dan ta’ hawn fuq, b’mod partikolari li l-kundizzjonijiet tal-Artikolu 65(1)(a) tal-GDPR huma 
ssodisfati, l-EDPB huwa kompetenti biex jadotta deċiżjoni vinkolanti, li għandha tikkonċerna l-
kwistjonijiet kollha li huma s-suġġett tal-oġġezzjonijiet rilevanti u motivati, jiġifieri jekk hemmx ksur 
tal-GDPR jew jekk l-azzjoni prevista fir-rigward tal-kontrollur jew il-proċessur tikkonformax mal-
GDPR18. 

22. L-EDPB ifakkar li d-deċiżjoni attwali tiegħu hija mingħajr ebda preġudizzju għal kwalunkwe valutazzjoni 
li l-EDPB jista’ jintalab jagħmel f’każijiet oħra, inkluż mal-istess partijiet, waqt li jqis il-kontenut tal-
abbozz tad-deċiżjoni rilevanti u l-oġġezzjonijiet imqajma mis-CSAs. 

                                                             
12 L-ittra tal-IE SA lis-Segretarjat tal-EDPB datata 12 ta’ Mejju 2022. Is-sottomissjoni tat-tilwima fuq l-IMI saret fit-
13 ta’ Mejju 2022. 
13 Sottomissjonijiet ta’ Meta IE dwar l-Artikolu 65, paragrafi 12-17. 
14 Is-Sottomissjonijiet ta’ Meta IE dwar l-Artikolu 65, paragrafu 30: skont Meta IE, fil-Kawża C-252/21, il-QĠUE 
ntalbet “tindirizza l-kamp ta’ applikazzjoni tal-bażijiet ġuridiċi tal-Artikolu 6(1)(b) u l-Artikolu 6(1)(f) tal-GDPR, u 
b’riżultat ta’ dan tista’ tkun istruttiva fl-applikazzjoni għal din il-kwistjoni”. 
15 L-ittra ta’ Meta IE lill-EDPB datata 17 ta’ Mejju 2022. 
16 Talba għal deċiżjoni preliminari tal-20 ta’ Lulju 2021, Schrems, C-446/21. 
17 Talba għal deċiżjoni preliminari tat-22 ta’ April 2021, Meta Platforms et, C-252/21. 
18 L-Artikolu 4(24) tal-GDPR u l-Artikolu 65(1)(a) tal-GDPR. Xi CSAs qajmu kummenti u mhux oġġezzjonijiet per se, 
li għaldaqstant ma ġewx ikkunsidrati mill-EDPB. 

4 L-ISTRUTTURA TAD-DEĊIŻJONI VINKOLANTI 

23. Għal kull waħda mill-oġġezzjonijiet imqajma, l-EDPB l-ewwel jivvaluta jekk għandhiex tiġi kkunsidrata 
bħala “rilevanti u motivata” fis-sens tal-Artikolu 4(24) tal-GDPR kif iċċarat fil-Linji Gwida tal-EDPD dwar 
il-kunċett ta’ oġġezzjoni rilevanti u motivata19. 

24. Meta l-EDPB isib li oġġezzjoni ma tissodisfax ir-rekwiżiti tal-Artikolu 4(24) tal-GDPR, l-EDPB ma jieħu l-
ebda pożizzjoni dwar il-mertu ta’ kwalunkwe kwistjoni sostanzjali mqajma minn dik l-oġġezzjoni f’dan 
il-każ speċifiku20. L-EDPB janalizza l-merti tal-kwistjonijiet sostanzjali mqajma mill-oġġezzjonijiet kollha 
li jqis li huma “rilevanti u motivati”. 

5 DWAR IL-BAŻI ĠURIDIKA GĦALL-IPPROĊESSAR TAL-
INFORMAZZJONI TA’ KUNTATT 

5.1. Analiżi mil-LSA fl-Abbozz tad-Deċiżjoni 

25. Fl-2016, ġie introdott tip ġdid ta’ kont ta’ Instagram, imsejjaħ “kont tan-negozju”. L-utenti ta’ Instagram 
li qalbu minn “kont personali” għal “kont tan-negozju” ntwerew informazzjoni addizzjonali dwar il-
profil u s-segwaċi tagħhom. Sa Settembru 2019, l-utenti, inklużi l-utenti tfal, li qalbu għal “kont tan-
negozju” kienu meħtieġa juru dettalji ta’ kuntatt addizzjonali disponibbli għall-pubbliku fil-forma ta’ 
indirizz tal-email u/jew numru tat-telefown (minn hawn ’il quddiem, “informazzjoni ta’ kuntatt”), li 
ġew ippubblikati fuq il-profil tal-utent21. Fl-4 ta’ Settembru 2019 Meta IE neħħiet ir-rekwiżit 
obbligatorju li tintwera pubblikament l-informazzjoni ta’ kuntatt22. 

26. Fl-Abbozz tad-Deċiżjoni tagħha, l-IE SA qieset jekk Meta IE setgħetx tiddependi b’mod alternattiv fuq 
l-Artikoli 6(1)(b) u 6(1)(f) tal-GDPR bħala bażijiet legali għad-divulgazzjoni pubblika tal-informazzjoni 
ta’ kuntatt ta’ utenti tfal tal-kontijiet tan-negozju ta’ Instagram (minn hawn ’il quddiem, “ipproċessar 
tal-informazzjoni ta’ kuntatt”). B’mod partikolari, l-IE SA sabet li kienu involuti l-operazzjonijiet ta’ 
pproċessar minn Meta IE li ġejjin23: 

(1) Meta IE ppermettiet lill-utenti tfal ta’ Instagram jjibdlu kontijiet personali għal kontijiet 
tan-negozju. 

(2) Sal-4 ta’ Settembru 2019, meta bidlu għal kont tan-negozju, l-utenti tfal ġew ippreżentati 
bi skrin tal-għażla (intitolat “Review Your Contact Info” [Eżamina l-Informazzjoni ta’ 
Kuntatt Tiegħek]) bħala parti mill-proċess tal-bdil. Dan l-iskrin kien awtomatikament mimli 
bl-informazzjoni tal-utent, kif inkiseb minn Meta IE fil-ħin tar-reġistrazzjoni tal-utent, li l-
utent kellu l-opportunità li jimmodifika. Sabiex jitlesta l-proċess ta’ bdil tal-kont tan-
negozju, l-utent kien meħtieġ jipprovdi indirizz tal-email jew numru tat-telefown. L-utenti 
li kellhom kontijiet ta’ Instagram privati ntalbu jibdlu għal kont pubbliku bħala parti mill-
proċess ta’ bdil tal-kont. 

                                                             
19 Linji Gwida tal-EDPB 9/2020 dwar l-oġġezzjoni rilevanti u motivata, Verżjoni 2 adottata fid-9 ta’ Marzu 2021, 
(minn hawn ’il quddiem, “Linji Gwida dwar l-RRO”). Il-Linji Gwida (Verżjoni 2) ġew adottati fid-9 ta’ Marzu 2021, 
wara l-bidu tal-inkjesta mill-IE SA dwar dan il-każ partikolari. 
20 Linji Gwida tal-EDPB dwar l-Artikolu 65(1)(a), paragrafu 63. 
21 Abbozz tad-Deċiżjoni, paragrafi 13-14. 
22 Abbozz tad-Deċiżjoni, paragrafu 25. 
23 Kif deskritt fl-Abbozz tad-Deċiżjoni, paragrafu 42. 

(3) Mill-4 ta’ Settembru 2019, meta jibdlu għal kont tan-negozju, l-utenti tfal ġew 
ippreżentati bi skrin tal-għażla rivedut (li għadu intitolat “Eżamina l-Informazzjoni ta’ 
Kuntatt Tiegħek”) li jiġi awtomatikament mimli bl-informazzjoni tal-utent li nkisbet fil-ħin 
tar-reġistrazzjoni. F’dan l-istadju, l-utenti setgħu jew jimmodifikaw id-dettalji ta’ kuntatt 
tagħhom jew jagħżlu li ma jipprovdux informazzjoni ta’ kuntatt billi jagħfsu l-buttuna 
“Don’t use my contact info” (Tużax l-informazzjoni ta’ kuntatt tiegħi) f’qiegħ il-paġna. 

(4) Meta utent minorenni jkun assoċja indirizz tal-email u/jew numru tat-telefown ma’ kont 
tan-negozju (kemm jekk bħala rekwiżit obbligatorju ta’ bdil qabel Settembru 2019, jew 
fuq bażi fakultattiva wara Settembru 2019), dan in-numru tat-telefown u/jew l-indirizz tal-
email ġew ippubblikati fuq il-paġna tal-profil Instagram tal-utent, fil-forma ta’ “buttuna 
ta’ kuntatt”. 

(5) L-indirizzi tal-email u/jew in-numri tat-telefown ippubblikati fil-kuntest tal-kontijiet tan-
negozju ta’ Instagram mhumiex kriptati, u huma viżibbli bħala test sempliċi. 

(6) L-indirizzi tal-email u/jew in-numri tat-telefown ippubblikati fil-kuntest tal-kontijiet tan-
negozju ta’ Instagram huma viżibbli għall-utenti rreġistrati ta’ Instagram fuq l-
applikazzjoni mobbli Instagram. 

(7) Barra minn hekk, qabel Marzu 2019, l-indirizzi tal-email u/jew in-numri tat-telefown 
assoċjati mal-kontijiet tan-negozju ta’ Instagram kienu viżibbli (inkluż għal persuni mhux 
irreġistrati bħala utenti ta’ Instagram) bħala test sempliċi fil-kodiċi tas-sors HTML tal-
verżjoni tal-brawżer tal-web tal-paġni tal-profil ta’ Instagram; u 

(8) Għal perjodu bejn Awwissu 2020 u Novembru 2020, l-indirizzi tal-email assoċjati mal-
kontijiet tan-negozju ta’ Instagram kienu viżibbli (inkluż għal persuni mhux irreġistrati 
bħala utenti ta’ Instagram) bħala test sempliċi fil-kodiċi tas-sors HTML tal-verżjoni tal-
brawżer tal-web tal-paġni tal-profil ta’ Instagram. 

27. L-IE SA sabet li meta jirreġistra għal kont personali ta’ Instagram, suġġett tad-data jkun qabel mat-
Termini tal-Użu ta’ Instagram24. It-Taqsima 1 tat-Termini tal-Użu ta’ Instagram (bit-titolu “The 
Instagram Service” [Is-Servizz ta’ Instagram]) elenkat disa’ oqsma tas-servizz, billi tiddikjara25: 

“… [i]s-Servizz [ta’ Instagram] huwa magħmul mill-aspetti li ġejjin (is-Servizz): 

L-offerta ta’ opportunitajiet personalizzati għall-ħolqien, il-konnessjoni, il-komunikazzjoni, l-
iskoperta u l-kondiviżjoni. In-nies huma differenti. Aħna nixtiequ nsaħħu r-relazzjonijiet 
tiegħek permezz ta’ esperjenzi kondiviżi li huma verament importanti għalik. Għalhekk nibnu 
sistemi li jippruvaw jifhmu min u x’inhu importanti għalik u għal ħaddieħor, u nużaw dik l-
informazzjoni biex ngħinuk toħloq, issib, tieħu sehem, u taqsam esperjenzi li huma rilevanti 
għalik. Parti minn dan hija l-enfasi ta’ kontenut, karatteristiċi, offerti, u kontijiet li tista’ tkun 
interessat fihom, u l-offerta ta’ modi kif tesperjenza Instagram, abbażi ta’ affarijiet li inti u 
oħrajn jagħmlu fuq Instagram u lil hinn minnu.” 

28. Fid-dawl tas-sottomissjonijiet ta’ Meta IE, l-IE SA sabet fl-Abbozz ta’ Deċiżjoni li Meta IE qagħdet fuq l-
Artikolu 6(1)(b) tal-GDPR għall-ipproċessar tal-informazzjoni ta’ kuntatt biss sal-punt li utent 

                                                             
24 Termini tal-Użu ta’ Instagram, verżjoni tat-18 ta’ April 2018. 
25 Abbozz tad-Deċiżjoni, paragrafu 114. 

minorenni kellu l-kapaċità li jidħol f’kuntratt infurzabbli skont il-liġi applikabbli tal-Istat Membru26. 
Meta IE straħet fuq l-Artikolu 6(1)(f) tal-GDPR bħala bażi ġuridika alternattiva fir-rigward tal-utenti tfal 
li ma kellhomx il-kapaċità, skont il-liġi applikabbli tal-Istat Membru, li jidħlu f’kuntratt ma’ Meta IE27. 

29. Meta vvalutat id-dipendenza ta’ Meta IE fuq l-Artikolu 6(1)(b) tal-GDPR għall-ipproċessar tal-
informazzjoni ta’ kuntatt, l-IE SA l-ewwel osservat li, kif spjegat hawn fuq, suġġett tad-data jkun qabel 
mat-Termini tal-Użu ta’ Instagram, meta rreġistra għal kont personali ta’ Instagram u rreferiet għat-
Taqsima 1 tat-Termini tal-Użu ta’ Instagram28. L-IE SA qieset li l-Artikolu 6(1)(b) tal-GDPR ma jeħtiġx l-
inklużjoni ta’ dispożizzjonijiet kuntrattwali espliċiti marbutin mal-ipproċessar sabiex tiġi pprovduta bażi 
ġuridika u huwa biżżejjed li l-ipproċessar ikun meħtieġ għat-twettiq ta’ kuntratt mas-suġġett tad-
data29. L-Abbozz tad-Deċiżjoni ddikjara wkoll li “l-pubblikazzjoni tal-informazzjoni ta’ kuntatt fil-
kuntest tal-kontijiet tan-negozju tista’ titqies bħala pproċessar neċessarju għall-fini tal-Artikolu 6(1)(b) 
tal-GDPR”30. L-Abbozz tad-Deċiżjoni sab li “l-ipproċessar tal-informazzjoni ta’ kuntatt jista’ jkun 
meħtieġ għat-twettiq tat-Termini ta’ Servizz [ta’ Meta IE] mal-utenti tiegħu” u li ma seħħ l-ebda ksur 
minn Meta IE “sal-punt li hija straħet fuq l-Artikolu 6(1)(b) tal-GDPR bħala bażi ġuridika għall-
ipproċessar ta’ data personali ta’ ċerti utenti tfal”31. 

30. Meta vvalutat id-dipendenza ta’ Meta IE fuq l-Artikolu 6(1)(f) tal-GDPR għall-ipproċessar ta’ 
informazzjoni ta’ kuntatt relatata mal-utenti tfal li ma jistgħux jidħlu f’kuntratt infurzabbli, l-IE SA l-
ewwel innotat li “l-ipproċessar jissodisfa r-rekwiżiti tal-Artikolu 6(1)(f) sal-punt li l-interessi segwiti 
b’rabta mal-ipproċessar tal-informazzjoni ta’ kuntatt ikunu interessi leġittimi ta’ [Meta IE] u utenti oħra 
ta’ Instagram, sa fejn il-pubblikazzjoni tad-dettalji ta’ kuntatt għall-pubbliku tista’ tkun mod raġonevoli 
u legali li bih tiġi promossa impriża professjonali jew inizjattiva pubblika oħra”32. Fir-rigward tan-
neċessità tal-ipproċessar tal-informazzjoni ta’ kuntatt għall-fini tal-interessi leġittimi segwiti, l-Abbozz 
tad-Deċiżjoni ddikjara li: “tali pproċessar seta’ kien, sa ċertu punt, mezz raġonevoli għall-utenti ta’ 
Instagram biex jippubblikaw dettalji ta’ kuntatt barra mill-pjattaforma f’ċerti ċirkostanzi. B’mod 
partikolari, tali pproċessar jista’ jitqies bħala neċessarju għal dawk l-utenti ta’ kontijiet tan-negozju li 
xtaqu jiġu kkuntattjati pubblikament bl-email jew bit-telefown b’rabta mal-attivitajiet professjonali 
tagħhom”33. 

31. Rigward it-test tal-ibbilanċjar, l-IE SA kkonkludiet fl-Abbozz tad-Deċiżjoni li: “f’xi ċirkostanzi, fejn l-
ipproċessar tal-informazzjoni ta’ kuntatt seħħ fil-kuntest tal-attivitajiet professjonali meqjusa sew, 
huwa possibbli li l-interessi leġittimi inkwistjoni ma jiġux megħluba mill-interessi jew id-drittijiet u l-
libertajiet fundamentali tal-utenti tfal”34. L-IE SA kkonkludiet ukoll li l-ipproċessar tal-informazzjoni ta’ 
kuntatt jista’ jkun legali abbażi tal-Artikolu 6(1)(f) tal-GDPR “fir-rigward ta’ wħud mill-utenti tfal 
inkwistjoni” u li għalhekk ma seħħ l-ebda ksur minn Meta IE “sal-punt li hija straħet fuq l-Artikolu 6(1)(f) 
tal-GDPR bħala bażi ġuridika għall-ipproċessar ta’ data personali ta’ ċerti utenti tfal”35. 

                                                             
26 Abbozz tad-Deċiżjoni, paragrafu 114. 
27 Abbozz tad-Deċiżjoni, paragrafi 105 u 114. 
28 Abbozz tad-Deċiżjoni, paragrafu 114. 
29 Abbozz tad-Deċiżjoni, paragrafu 115. 
30 Abbozz tad-Deċiżjoni, paragrafu 115. 
31 Abbozz tad-Deċiżjoni, paragrafu 116. 
32 Abbozz tad-Deċiżjoni, paragrafu 118. 
33 Abbozz tad-Deċiżjoni, paragrafu 119. 
34 Abbozz tad-Deċiżjoni, paragrafu 123. 
35 Abbozz tad-Deċiżjoni, paragrafu 125. 

5.2. Taqsira tal-oġġezzjonijiet imqajma mis-CSAs 

32. Id-DE SAs, FI SA, FR SA, IT SA, NL SA u NO SA qajmu oġġezzjonijiet rigward il-konklużjonijiet mil-LSA fl-
Abbozz tad-Deċiżjoni li ma seħħ l-ebda ksur sal-punt li Meta IE straħet fuq l-Artikolu 6(1)(b) tal-GDPR 
u b’mod alternattiv, fuq l-Artikolu 6(1)(f) tal-GDPR għall-ipproċessar tal-informazzjoni ta’ kuntatt. 

33. L-NL SA l-ewwel qieset li d-dipendenza fuq l-Artikolu 6(1)(b) tal-GDPR kienet teħtieġ ċarezza dwar 
liema finijiet kellhom jitqiesu fil-kuntest tal-valutazzjoni u kuntratt validu bejn il-kontrollur u s-suġġett 
tad-data36. L-NL SA qieset li huwa rekwiżit legali għall-IE SA li tistabbilixxi “x’inhu l-kuntratt u jekk dak 
il-kuntratt huwiex adatt biex iservi bħala bażi ġuridika skont l-Artikolu 6(1)(b) tal-GDPR”37. Meta 
wieħed iqis in-nuqqas serju ta’ trasparenza f’isem il-kontrollur stabbilit mill-IE SA fl-Abbozz tad-
Deċiżjoni, l-NL SA kellha dubju raġonevoli dwar jekk is-suġġetti tad-data kinux tabilħaqq kapaċi jidħlu 
f’kuntratt ma’ Meta IE kemm b’mod volontarju kif ukoll b’mod infurmat biżżejjed. Għalhekk, l-NL SA 
staqsiet jekk tali kuntratt validu kienx jeżisti bejn Meta IE u s-suġġetti tad-data fil-każ inkwistjoni38.  It-
tieni nett, l-NL SA staqsiet jekk l-attivitajiet ta’ pproċessar tad-data inkwistjoni kinux fil-fatt neċessarji 
għat-twettiq tal-kuntratt39. L-NL SA enfasizzat li l-Abbozz tad-Deċiżjoni tal-IE SA ma indirizzax il-
kwistjoni dwar jekk Meta IE wettqitx il-valutazzjoni rigward in-neċessità u jekk kwalunkwe valutazzjoni 
bħal din issodisfatx l-istandard strett ta’ neċessità meħtieġ mid-dipendenza fuq din il-bażi legali40. 
Skont l-NL SA, evidenza oħra fl-Abbozz tad-Deċiżjoni, b’mod partikolari msemmija fl-aħħar sentenza 
tal-paragrafu 115 tal-Abbozz tad-Deċiżjoni, kif ukoll il-valutazzjoni tal-IE SA tal-minimizzazzjoni tad-
data, indikat li l-kriterju ta’ neċessità tal-Artikolu 6(1)(b) tal-GDPR fir-realtà ma jiġix issodisfat f’dan il-
każ41. 

34. L-NL SA ddikjarat li l-ipproċessar tal-informazzjoni ta’ kuntatt lanqas ma kien jissodisfa r-rekwiżiti tal-
Artikolu 6(1)(f) tal-GDPR42. Rigward ir-rekwiżit li l-interess segwit ikun leġittimu, l-NL SA osservat li l-
Abbozz tad-Deċiżjoni ma kienx jinkludi valutazzjoni dwar għaliex l-interess segwit minn Meta IE kien 
iċċarat u preċiż biżżejjed jew eżattament l-interessi ta’ min ġew segwiti43. L-NL SA nnotat ukoll li l-IE SA 
baqgħet ma vvalutatx jekk l-interessi kinux legali44 u reali u preżenti45. Rigward ir-rekwiżit ta’ neċessità 
tal-ipproċessar, l-NL SA ddikjarat li l-IE SA ma esprimietx b’mod ċar għaliex kien hemm rabta bejn l-
ipproċessar u l-interessi segwiti. Minflok, l-NL SA kienet tal-fehma li d-dikjarazzjoni tal-IE SA li l-
ipproċessar seta’ kien mezz raġonevoli biex tinkiseb il-pubblikazzjoni ta’ dettalji ta’ kuntatt barra mill-
pjattaforma kienet raġunament ċirkolari46. Barra minn hekk, skont l-NL SA, fl-Abbozz tad-Deċiżjoni l-IE 
SA ma kkunsidratx b’mod xieraq jekk kienx hemm mezzi oħra disponibbli għall-kontrollur biex jintlaħqu 
l-għanijiet. B’mod partikolari, il-fatt li mill-4 ta’ Settembru 2019 ma kienx għadu obbligatorju li tiġi 
ppubblikata l-informazzjoni ta’ kuntatt tal-utenti tfal indika li kien probabbli li kien hemm mezzi inqas 
intrużivi disponibbli għall-kontrollur biex jilħaq l-għan tiegħu47. Barra minn hekk, skont l-NL SA, bl-użu 
ta’ frażijiet bħal “f’xi ċirkostanzi” u “huwa possibbli li” fl-Abbozz tad-Deċiżjoni, l-IE SA indirizzat biss 

                                                             
36 L-oġġezzjoni tal-NL SA, paragrafu 7. 
37 L-oġġezzjoni tal-NL SA, paragrafu 10. 
38 L-oġġezzjoni tal-NL SA, paragrafu 11. 
39 L-oġġezzjoni tal-NL SA, paragrafi 12-15. 
40 L-oġġezzjoni tal-NL SA, paragrafu 13. 
41 L-oġġezzjoni tal-NL SA, paragrafi 14-15. 
42 L-oġġezzjoni tal-NL SA, paragrafi 25-42. 
43 L-oġġezzjoni tal-NL SA, paragrafu 28.a. 
44 L-oġġezzjoni tal-NL SA, paragrafu 28.b. 
45 L-oġġezzjoni tal-NL SA, paragrafu 28.c. 
46 L-oġġezzjoni tal-NL SA, paragrafu 31.a. 
47 L-oġġezzjoni tal-NL SA, paragrafu 31.b. 

dawk is-sitwazzjonijiet u possibbiltajiet partikolari48. Tali formulazzjoni wasslet biex l-Abbozz tad-
Deċiżjoni ma indirizzax kwistjonijiet relatati man-neċessità tal-ipproċessar tal-informazzjoni ta’ kuntatt 
f’sitwazzjonijiet oħra, bħal meta l-utenti tfal ma xtaqux jiġu kkuntattjati pubblikament bl-email jew bit-
telefown b’rabta mal-attivitajiet professjonali tagħhom49. Skont l-NL SA, fil-kuntest tal-ibbilanċjar tal-
interessi, il-formulazzjoni tal-Abbozz tad-Deċiżjoni ssuġġeriet li f’dawk is-sitwazzjonijiet biss fejn l-
utenti kienu infurmati sew jew tfal b’kompetenza diġitali li użaw Instagram għal attivitajiet 
professjonali meqjusa sew, l-interessi leġittimi segwiti ma jiġux megħluba mill-interessi jew id-drittijiet 
fundamentali ta’ dawk it-tfal. B’riżultat ta’ dan, l-NL SA ssuġġeriet li l-IE SA kienet irrikonoxxiet li 
f’sitwazzjonijiet oħra, l-interessi tas-suġġetti tad-data jistgħu jegħlbu l-interessi ta’ Meta IE. 
Madankollu, sitwazzjonijiet bħal dawn ma ġewx indirizzati fl-Abbozz tad-Deċiżjoni50. L-NL SA 
argumentat ukoll li mingħajr ma analizzat u kkonkludiet kemm kien evidenti l-interess leġittimu segwit 
u jekk il-valutazzjoni ta’ Meta IE tal-impatt tal-ipproċessar fuq l-interessi tas-suġġetti tad-data jew id-
drittijiet u l-libertajiet fundamentali kinitx xierqa, l-IE SA ma setgħetx tikkonkludi li l-interessi ta’ Meta 
IE ma kinux megħluba mill-interessi jew id-drittijiet u l-libertajiet fundamentali tas-suġġetti tad-data51. 

35. Barra minn hekk, l-NL SA talbet lil-LSA tieħu miżuri korrettivi xierqa biex tindirizza l-ksur u, apparti minn 
hekk, l-ordni ta’ konformità lill-kontrollur, kif deskritt fil-paragrafu 627 tal-Abbozz tad-Deċiżjoni, 
għandha tinkludi l-obbligu li jiġi rimedjat il-ksur tal-Artikolu 6 tal-GDPR52. Fl-aħħar nett, l-NL SA 
ddikjarat li l-Abbozz tad-Deċiżjoni, jekk ma jinbidilx, inaqqas il-limitu tal-legalità għall-ipproċessar u 
jimmina l-protezzjoni tad-data personali ta’ individwi li jidħlu f’kuntratti li jinvolvu l-ipproċessar ta’ 
data personali; dan iċaħħad ukoll lis-suġġetti tad-data mill-mekkaniżmi ta’ protezzjoni previsti fil-GDPR 
u joħloq ir-riskju li l-għażla, l-aġenzija u l-protezzjoni tas-suġġetti tad-data – b’mod partikolari t-tfal – 
jiġu mminati53. 

*** 

36. Id-DE SAs iddikjaraw li l-prerekwiżiti biex wieħed jistrieħ fuq l-Artikolu 6(1)(b) tal-GDPR ma kinux 
issodisfati f’dan il-każ. L-ewwel nett, abbażi tal-informazzjoni mogħtija mill-IE SA, ma ġiet ipprovduta 
l-ebda prova suffiċjenti ta’ kuntratt validu bejn Meta IE u l-utenti tfal, għalkemm kuntratt validu huwa 
prerekwiżit għall-kontrolluri biex jistrieħu fuq l-Artikolu 6(1)(b) tal-GDPR kif ġie ċċarat fil-Linji 
Gwida 2/2019 tal-EDPB54. L-IE SA kellha wkoll teżamina jew tal-inqas tikseb spjegazzjoni dwar il-validità 
tal-kuntratt li fuqu jiddependi l-kontrollur55. Barra minn hekk, skont id-DE SAs, jekk il-kontrollur ma 
kkomunikax b’mod ċar u trasparenti li l-pubblikazzjoni tal-informazzjoni ta’ kuntatt tkun ibbażata fuq 
kuntratt (kif osservat fis-Sejbiet 1 u 2 tal-Abbozz tad-Deċiżjoni), allura ma jista’ jinħoloq l-ebda kuntratt 
b’dan il-kontenut li għalih l-ipproċessar partikolari jista’ jkun ibbażat fuq l-Artikolu 6(1)(b) tal-GDPR56. 
Rigward in-neċessità, id-DE SAs ma qablux mal-analiżi tal-LSA fl-Abbozz tad-Deċiżjoni u ddikjaraw li l-
Artikolu 6(1)(b) tal-GDPR jista’ jintuża biss biex jilleġittimizza l-ipproċessar tad-data li jikkostitwixxi 

                                                             
48 L-oġġezzjoni tal-NL SA, paragrafi 32 u 35. 
49 L-oġġezzjoni tal-NL SA, paragrafu 32. 
50 L-oġġezzjoni tal-NL SA, paragrafu 35. 
51 L-oġġezzjoni tal-NL SA, paragrafu 37. 
52 L-oġġezzjoni tal-NL SA, paragrafi 19 u 42. 
53 L-oġġezzjoni tal-NL SA, paragrafi 20-22 u 43-47. 
54 Il-Linji Gwida 2/2019 tal-EDPB dwar l-ipproċessar tad-data personali skont l-Artikolu 6(1)(b) GDPR fil-kuntest 
tal-forniment ta’ servizzi online lis-suġġetti tad-data, Verżjoni 2.0, it-8 ta’ Ottubru 2019 (minn hawn ’il quddiem, 
“il-Linji Gwida 2/2019 tal-EDPB”). 
55 L-oġġezzjoni tad-DE SAs, p. 3-4. 
56 L-oġġezzjoni tad-DE SAs, p. 4.  

element essenzjali tal-kuntratt57. Għaldaqstant, huwa biss l-ipproċessar tad-data li kien effettivament 
meħtieġ għall-iskop kuntrattwali korrispondenti – l-operat ta’ kont tan-negozju ta’ Instagram – li jista’ 
jiġi ġġustifikat abbażi tal-Artikolu 6(1)(b) tal-GDPR. F’dan ir-rigward, skont id-DE SAs, ma kienx 
komprensibbli, u lanqas ma kien spjegat minn Meta IE, għaliex pubblikazzjoni ta’ data ta’ kuntatt f’test 
sempliċi jew l-użu ta’ din id-data għat-test tas-sors HTML għandha tkun meħtieġa għall-operat ta’ tali 
kont. Id-DE SAs qiesu li din in-neċessità ma kinitx teżisti f’dan il-każ58. 

37. Id-DE SAs iddikjaraw li l-ipproċessar tal-informazzjoni ta’ kuntatt ma kienx jissodisfa r-rekwiżiti tal-
Artikolu 6(1)(f) tal-GDPR. L-ewwel nett, skont id-DE SAs, l-interess segwit minn Meta IE ma kienx 
leġittimu. B’mod aktar preċiż, id-DE SAs argumentaw li l-promozzjoni ta’ negozju professjonali jew 
inizjattiva pubblika oħra ma setgħetx tkun interess leġittimu ta’ Meta IE peress li d-detenturi tan-
negozju, li huma tfal, ma setgħux jesprimu l-impenn legalment vinkolanti tagħhom għat-termini tal-
użu ta’ Instagram. Skont id-DE SAs, it-trattament tat-tfal bħala impriżi professjonali f’ċirkostanzi fejn 
il-liġi kuntrattwali nazzjonali tipproteġi lit-tfal billi tirrikjedi l-kunsens tal-ġenituri jimmina l-protezzjoni 
tat-tfal59. It-tieni nett, id-DE SAs argumentaw li l-ipproċessar ma ssodisfax ir-rekwiżit ta’ neċessità fir-
rigward tal-interess segwit. Hawnhekk, id-DE SAs ibbażaw il-fehma tagħhom fuq l-istess argumenti 
pprovduti fil-kuntest tal-Artikolu 6(1)(b) tal-GDPR, kif imsemmi fil-paragrafu preċedenti. Barra minn 
hekk, id-DE SAs osservaw li Meta IE aktar tard biddlet il-prattika tagħha biex ma tibqax teħtieġ il-
pubblikazzjoni tal-informazzjoni ta’ kuntatt tal-kontijiet tan-negozju. It-tielet nett, id-DE SAs iddikjaraw 
li l-ibbilanċjar tal-interessi għandu jkun ibbażat fuq il-protezzjoni tal-utenti tfal b’mod ġenerali aktar 
milli l-kapaċitajiet tekniċi u ekonomiċi speċifiċi ta’ kull utent minorenni. Skont id-DE SAs, abbażi tal-
vulnerabbiltà mentali tagħhom, il-protezzjoni tat-tfal għandha tipprevali fuq l-interessi msemmija 
minn Meta IE60. 

38. Fl-aħħar nett, id-DE SAs qiesu li l-Abbozz tad-Deċiżjoni kien ta’ riskju sinifikanti għad-drittijiet u l-
libertajiet fundamentali tal-utenti tfal ta’ Instagram u ta’ suġġetti tad-data oħra. B’mod partikolari, 
peress li dan iwassal biex is-suġġetti tad-data ma jkollhom l-ebda kontroll fuq id-data personali 
tagħhom, il-fehim wiesa’ tal-LSA tal-Artikoli 6(1)(b) u (f) tal-GDPR ġeneralment ineħħi l-effettività tal-
protezzjoni mogħtija mill-GDPR u mill-Artikolu 8 tal-Karta tad-Drittijiet Fundamentali tal-UE, u jimmina 
l-infurzar effettiv tal-GDPR, li huwa prekundizzjoni biex jiġu ggarantiti d-drittijiet u l-libertajiet 
fundamentali tas-suġġetti tad-data61. 

*** 

39. L-IT SA ddikjarat li fir-rigward tal-Artikolu 6(1)(b) tal-GDPR, il-valutazzjoni ta’ jekk ċerta attività ta’ 
pproċessar hijiex meħtieġa jenħtieġ li tkun ibbażata b’mod fattwali fuq l-għanijiet tas-servizz li jkun 
qed jiġi offrut u s-suġġett tad-data jenħtieġ li jkun konxju ta’ dawk il-finijiet permezz tal-informazzjoni 
xierqa. F’dan il-każ, informazzjoni ta’ livell għoli ħafna dwar il-finijiet tal-ipproċessar kienet disponibbli 
u l-arranġamenti biex l-utenti jiġu infurmati, speċjalment l-utenti taħt l-età, ma kinux ambigwi62. Skont 
l-IT SA, Meta IE naqset milli turi n-neċessità tal-ipproċessar. Il-bidla sussegwenti, fejn il-pubblikazzjoni 
saret fakultattiva, uriet li l-ipproċessar ma kienx meħtieġ. Il-pubblikazzjoni tad-data inġenerali fil-kodiċi 
tas-sors tal-paġna HTML fil-verżjoni bbażata fuq il-web ta’ Instagram bilkemm setgħet titqies bħala 

                                                             
57 L-oġġezzjoni tad-DE SAs, p. 4-5. 
58 L-oġġezzjoni tad-DE SAs, p. 5. 
59 L-oġġezzjoni tad-DE SAs, p. 6. 
60 L-oġġezzjoni tad-DE SAs, p. 7. 
61 L-oġġezzjoni tad-DE SAs, p. 9. 
62 L-oġġezzjoni tal-IT SA, p. 1-2. 

meħtieġa63. L-IT SA osservat ukoll li l-Politika dwar il-Privatezza ta’ Meta IE disponibbli fl-Italja ma wriet 
l-ebda referenza għal-liġi nazzjonali applikabbli, u b’hekk sar impossibbli li wieħed jifhem fuq liema 
bażi ġuridika bbażat ruħha biex tilleġittimizza l-ipproċessar tad-data relatata mal-utenti tfal għall-ftuħ 
u l-ġestjoni ta’ kontijiet tan-negozju64. 

40. L-IT SA indikat li fir-rigward tal-Artikolu 6(1)(f) tal-GDPR, l-IE SA għamlet konklużjonijiet biss fuq utenti 
tat-tfal b’ħiliet diġitali. Barra minn hekk, l-IT SA ddikjarat li l-eżerċizzju ta’ bbilanċjar kif meħtieġ skont 
l-Artikolu 6(1)(f) tal-GDPR kien difettuż65. F’dan il-kuntest, l-IT SA nnotat il-kunflitt bejn id-
dikjarazzjonijiet ta’ Meta IE li r-riskji li l-utenti tfal kienu esposti għalihom mill-ipproċessar tal-
informazzjoni ta’ kuntatt kienu potenzjali aktar milli reali u li kienu ġew adottati salvagwardji xierqa, u 
s-sejba tal-IE SA li Meta IE ma kinitx implimentat miżuri ta’ sigurtà xierqa u għalhekk kisret l-Artikoli 24 
u 25 tal-GDPR. Barra minn hekk, l-IT SA osservat li Meta IE għażlet li ma twettaqx valutazzjoni tal-impatt 
fuq il-protezzjoni tad-data, li indika valutazzjoni tar-riskju difettuża. Skont l-IT SA, l-evalwazzjoni tar-
riskju mhux preċiża mminat l-ibbilanċjar tal-interessi u ħalliet l-argumenti tal-IE SA mingħajr sustanza 
iżda minflok b’inkonsistenzi66. Barra minn hekk, l-IT SA ddikjarat li, fejn il-liġi kuntrattwali nazzjonali 
ma ppermettietx lill-utenti tfal jikkonkludu kuntratti minħabba l-inkapaċità tagħhom li jifhmu bis-sħiħ 
il-konsegwenzi tagħhom, kien improbabbli li test tal-ibbilanċjar seta’ jwassal biex l-interessi tal-
kontrollur jipprevalu fuq il-protezzjoni tad-drittijiet u l-libertajiet tal-utenti tfal67. 

41. Barra minn hekk, l-IT SA talbet lil-LSA biex temenda l-Abbozz tad-Deċiżjoni “rigward l-azzjoni prevista 
fir-rigward tal-kontrollur. B’mod partikolari, l-ammont tal-multa amministrattiva għandu jiġi kkalkulat 
mill-ġdid billi jitqiesu l-kriterji stabbiliti fl-Artikolu 83(2) tal-GDPR”68. Fl-aħħar nett, l-IT SA ddikjarat li, 
jekk ma jinbidilx, l-Abbozz tad-Deċiżjoni jirriżulta f’riskju għad-drittijiet u l-libertajiet fundamentali tas-
suġġetti tad-data, minħabba li ma jkun hemm l-ebda deterrent effettiv għall-ksur tad-drittijiet tas-
suġġetti tad-data u l-approċċ adottat mil-LSA rigward il-bażijiet legali jipperikola d-drittijiet tas-suġġetti 
tad-data b’mod ġenerali, peress li jista’ jiġi interpretat bħala approvazzjoni tal-approċċ tal-kontrollur 
għall-ipproċessar tad-data personali tal-utenti tfal69. 

*** 

42. L-FI SA ddikjarat li sabiex wieħed jiddependi fuq l-Artikolu 6(1)(b) tal-GDPR kien meħtieġ li jkun hemm 
kuntratt validu bejn il-kontrollur u s-suġġetti tad-data iżda l-Abbozz tad-Deċiżjoni ħalla din il-kwistjoni 
mhux solvuta. Barra minn hekk, skont l-FI SA, it-Termini tal-Użu ta’ Instagram jew il-Politika tad-Data 
ma kinux ipprovduti b’lingwaġġ partikolarment ċar u sempliċi li jippermetti lit-tfal jifhmu biżżejjed u 
jkunu ġenwinament infurmati sabiex jidħlu f’kuntratt, filwaqt li jitqiesu wkoll il-kwistjonijiet serji 
identifikati mill-Abbozz tad-Deċiżjoni dwar in-nuqqas tal-kontrollur li jissodisfa r-rekwiżiti ta’ 
trasparenza70. Barra minn hekk, l-FI SA qajmet il-problemi potenzjali li t-tfal jitqiesu bħala parti 
leġittima ta’ kuntratt fil-kuntest tal-Artikolu 6(1)(b) tal-GDPR, u qieset li, fi kwalunkwe każ, il-
valutazzjoni dwar jekk ir-rekwiżiti tal-Artikolu 6(1)(b) tal-GDPR ġewx issodisfati għandha ssir 
partikolarment bir-reqqa71. Rigward jekk l-ipproċessar kienx meħtieġ, l-FI SA qieset li l-ipproċessar ma 

                                                             
63 L-oġġezzjoni tal-IT SA, p. 2. 
64 L-oġġezzjoni tal-IT SA, p. 1. 
65 L-oġġezzjoni tal-IT SA, p. 3. 
66 L-oġġezzjoni tal-IT SA, p. 3-4. 
67 L-oġġezzjoni tal-IT SA, p. 4. 
68 L-oġġezzjoni tal-IT SA, p. 2 u 4. 
69 L-oġġezzjoni tal-IT SA, p. 2 u 4. 
70 L-oġġezzjoni tal-FI SA, paragrafi 3-4. 
71 L-oġġezzjoni tal-FI SA, paragrafu 5. 

jistax jitqies bħala meħtieġ għall-fini tal-Artikolu 6(1)(b) tal-GDPR, meta nstab li l-istess ipproċessar 
kiser ir-rekwiżit ta’ neċessità stabbilit mill-Artikolu 5(1)(c) tal-GDPR. Fl-aħħar nett, l-FI SA staqsiet jekk 
il-pubblikazzjoni tal-informazzjoni ta’ kuntatt setgħetx b’xi mod titqies bħala meħtieġa minħabba li ma 
kinitx aktar obbligatorja72. 

43. L-FI SA oġġezzjonat għall-konklużjoni fl-Abbozz tad-Deċiżjoni rigward l-Artikolu 6(1)(f) tal-GDPR u 
ddikjarat li l-valutazzjoni tal-interess leġittimu segwit ma kinitx biżżejjed. Skont l-FI SA, l-IE SA ma 
vvalutatx u mmotivat b’mod adegwat l-interessi leġittimi tal-kontrollur jew ta’ parti terza73. L-IE SA 
lanqas ma vvalutat jekk tali interessi kinux espressi b’mod ċar u preċiż biżżejjed. L-FI SA argumentat li 
l-IE SA ma ssostanzjatx il-punt sa fejn l-ipproċessar kien meħtieġ u taħt liema kundizzjonijiet, biex jiġu 
protetti l-interessi leġittimi u esprimiet li ċerti operazzjonijiet ta’ pproċessar ma ssodisfawx ir-rekwiżit 
ta’ neċessità74. Barra minn hekk, l-FI SA sabet li l-IE SA ma vvalutatx b’mod korrett l-ibbilanċjar tal-
interessi leġittimi u d-drittijiet tas-suġġetti tad-data. Pereżempju, skont l-FI SA, l-IE SA baqgħet ma 
ċċaratx f’liema ċirkostanzi kien possibbli li l-interessi leġittimi ma jiġux megħluba mill-interessi u d-
drittijiet tas-suġġetti tad-data, b’mod partikolari meta dawn kienu tfal u meta jitqiesu r-riskji relatati 
kif identifikati f’partijiet oħra tal-Abbozz tad-Deċiżjoni75. Barra minn hekk, l-FI SA ddikjarat li peress li 
l-IE SA sabet ksur tal-obbligi ta’ trasparenza skont l-Artikolu 5(1)(a) u l-Artikolu 12 tal-GDPR, x’aktarx 
is-suġġetti tad-data ma setgħux, mal-ġbir tad-data personali tagħhom, stennew, bir-raġun, li l-
informazzjoni ta’ kuntatt tagħhom se tiġi ppubblikata76. 

44. Barra minn hekk, l-FI SA qieset li l-konklużjonijiet fl-Abbozz tad-Deċiżjoni wasslu għal riskju 
konsiderevoli għad-drittijiet u l-libertajiet tas-suġġetti tad-data, b’mod partikolari, peress li l-
pubblikazzjoni tal-informazzjoni ta’ kuntatt irriżultat f’riskji għall-utenti tfal u l-approċċ rigward il-
bażijiet legali adottati fil-każ preżenti jimmina l-livell ta’ protezzjoni mogħti lilhom, anki f’sitwazzjonijiet 
simili oħra77. Fl-aħħar nett, l-FI SA talbet li tieħu “miżuri korrettivi xierqa” biex tindirizza l-ksur78. 

*** 

45. L-FR SA nnotat kontradizzjoni fl-Abbozz tad-Deċiżjoni sa fejn l-LSA qieset li l-wiri ta’ informazzjoni ta’ 
kuntatt kien meħtieġ għat-twettiq tal-kuntratt skont l-Artikolu 6(1)(b) tal-GDPR, madankollu l-LSA 
sabet li tali wiri kiser il-prinċipju tal-minimizzazzjoni tad-data. Fil-fehma tal-FR SA, il-wiri obbligatorju 
tal-informazzjoni ta’ kuntatt ma kienx meħtieġ għat-twettiq tal-kuntratt, għar-raġunijiet stabbiliti mill-
IE SA fil-paragrafi 221 sa 456 tal-Abbozz tad-Deċiżjoni u l-IE SA ma siltitx kompletament il-
konklużjonijiet mill-analiżijiet u l-pożizzjonijiet tagħha stess79. Barra minn hekk, skont l-FR SA, il-fatt li 
Meta IE stess biddlet il-pożizzjoni tagħha dwar in-natura obbligatorja tal-wiri tad-dettalji ta’ kuntatt 
minn Settembru 2019 wera li dan ma kienx essenzjali fil-kuntest tal-kontijiet tan-negozju80. L-FR SA 
osservat ukoll li fin-nuqqas ta’ informazzjoni ċara mogħtija lill-utent dwar it-termini tal-kuntratt, il-
kuntratt speċifiku bilkemm jista’ jitqies bħala validu u f’dan ir-rigward l-IE SA naqset milli tasal għal 
konklużjonijiet mill-analiżi tagħha stess81. Fir-rigward tal-Artikolu 6(1)(f) tal-GDPR, l-FR SA osservat il-

                                                             
72 L-oġġezzjoni tal-FI SA, paragrafu 6. 
73 L-oġġezzjoni tal-FI SA, paragrafu 13. 
74 L-oġġezzjoni tal-FI SA, paragrafu 14. 
75 L-oġġezzjoni tal-FI SA, paragrafu 15. 
76 L-oġġezzjoni tal-FI SA, paragrafu 16. 
77 L-oġġezzjoni tal-FI SA, paragrafi 7-9 u 17-19. 
78 L-oġġezzjoni tal-FI SA, paragrafi 10 u 20-22. 
79 L-oġġezzjoni tal-FR SA, paragrafu 9. 
80 L-oġġezzjoni tal-FR SA, paragrafu 10. 
81 L-oġġezzjoni tal-FR SA, paragrafu 11. 

kontradizzjoni bejn is-sejbiet tal-IE SA li, minn naħa, l-ipproċessar tal-informazzjoni ta’ kuntatt seta’ 
kien meħtieġ għad-detenturi tal-kontijiet tan-negozju u, min-naħa l-oħra, li tali pproċessar mar lil hinn 
minn dak li kien meħtieġ u b’hekk ma ssodisfax il-prinċipju tal-minimizzazzjoni tad-data82. L-FR SA 
nnotat li ċerti riskji identifikati mill-IE SA, bħall-fastidju u l-grooming tat-tfal, ma tqisux b’mod xieraq 
fit-test ta’ bbilanċjar skont l-Artikolu 6(1)(f) tal-GDPR. Skont l-FR SA, li kieku ġew ikkunsidrati tali riskji, 
id-drittijiet u l-libertajiet tal-utenti tfal kienu jipprevalu fuq l-interessi tal-kontrollur83. Barra minn hekk, 
l-FR SA ddikjarat li l-ibbilanċjar tal-interess kellu jinkludi wkoll is-sejba tal-IE SA li Meta IE ma kinitx 
infurmat lill-utenti tfal tagħha dwar l-ipproċessar tal-informazzjoni ta’ kuntatt b’mod xieraq84. Fil-
fehma tal-FR SA, tali nuqqas ta’ informazzjoni ċaħħad lill-utenti tfal mill-kontroll fuq id-data personali 
tagħhom u, għalhekk, x’aktarx li kien iwassal biex l-interessi tal-utenti tat-tfal jipprevalu fuq dawk tal-
kontrollur85. Fl-aħħar nett, l-FR SA nnotat li l-użu tal-interess leġittimu bħala bażi għall-ipproċessar 
offra inqas protezzjoni lill-utenti tfal meta mqabbel mal-ipproċessar ibbażat fuq obbligu kuntrattwali. 
Għalhekk, skont l-FR SA, il-bażi tal-ipproċessar fuq l-interess leġittimu ċaħħad lill-utenti tfal mill-
protezzjoni fl-Istati Membri fejn il-liġi kuntrattwali nazzjonali ma ppermettietx li l-bażi legali tal-
kuntratt tintuża f’tali kuntest86. B’konsegwenza ta’ dan, l-FR SA talbet lil-LSA tosserva ksur tal-
Artikolu 6 tal-GDPR, timponi multa amministrattiva għal dan il-ksur addizzjonali u tordna lil Meta IE 
tikkonforma fi żmien tliet xhur87. Fl-aħħar nett, l-FR SA ddikjarat li l-Abbozz tad-Deċiżjoni joħloq riskji 
għad-drittijiet u l-libertajiet fundamentali tal-persuni kkonċernati, peress li l-approċċ issuġġerit mil-LSA 
rigward il-bażijiet ġuridiċi fil-każ preżenti jnaqqas b’mod sinifikanti l-protezzjoni li l-minorenni għandu 
jixirqilhom fir-rigward tad-data tagħhom u jesponihom għal riskju akbar ta’ fastidju u grooming88. 
Barra minn hekk, dan joħloq preċedent għal organizzazzjonijiet oħra u għalhekk ikollu impatt fuq 
każijiet simili oħra89. 

*** 

46. L-NO SA l-ewwel qieset li s-sejbiet u l-valutazzjoni tal-LSA fl-Abbozz tad-Deċiżjoni wasslu b’mod loġiku 
għall-konklużjoni li r-rekwiżit ta’ neċessità skont l-Artikolu 6(1)(b) u (f) tal-GDPR ma kienx issodisfat90. 
L-NO SA nnotat li l-LSA sabet li Meta IE wettqet ipproċessar lil hinn minn dak li kien meħtieġ għall-
finijiet tal-ipproċessar u identifikat riskji konsiderevoli għall-utenti tfal91. Abbażi ta’ dawn is-sejbiet, l-
NO SA kkonkludiet li Meta IE ma ssodisfatx ir-rekwiżit ta’ neċessità skont l-Artikolu 6(1)(b) u (f) tal-
GDPR u ssuġġeriet li l-LSA kellha twettaq analiżi legali korrispondenti tal-ipproċessar fil-kuntest tal-
Artikolu 6(1)(b) u (f) tal-GDPR92. 

47. Speċifikament fir-rigward tal-Artikolu 6(1)(b) tal-GDPR, l-NO SA rreferiet għal-Linji Gwida 2/2019 tal-
EDPB93 li jiddikjaraw li, meta l-ipproċessar ikun ibbażat fuq l-Artikolu 6(1)(b) tal-GDPR, il-kontrollur irid 
jivvaluta dak li huwa meħtieġ biex jissodisfa l-iskop kuntrattwali fundamentali u miftiehem b’mod 
reċiproku. L-NO SA nnotat li, fl-Abbozz tad-Deċiżjoni tagħha, l-LSA sabet li l-ipproċessar kiser l-

                                                             
82 L-oġġezzjoni tal-FR SA, paragrafu 13. 
83 L-oġġezzjoni tal-FR SA, paragrafi 14-16. 
84 L-oġġezzjoni tal-FR SA, paragrafu 17. 
85 L-oġġezzjoni tal-FR SA, paragrafu 18. 
86 L-oġġezzjoni tal-FR SA, paragrafu 19. 
87 L-oġġezzjoni tal-FR SA, paragrafu 22. 
88 L-oġġezzjoni tal-FR SA, paragrafi 23-25. 
89 L-oġġezzjoni tal-FR SA, paragrafu 26. 
90 L-oġġezzjoni tal-NO SA, p. 2. 
91 L-oġġezzjoni tal-NO SA, p. 3. 
92 L-oġġezzjoni tal-NO SA, p. 3. 
93 Il-Linji Gwida 2/2019 tal-EDPB, paragrafi 32-33. 

Artikolu 5(1)(c) tal-GDPR. Għalhekk, l-NO SA qieset li l-istess ipproċessar ma setax ikun meħtieġ għall-
iskop kuntrattwali fundamentali u miftiehem b’mod reċiproku94. L-NO SA qieset ukoll li peress li, skont 
l-LSA, l-ipproċessar tal-informazzjoni ta’ kuntatt mar lil hinn minn dak li kien meħtieġ għall-iskop 
speċifiku tal-ipproċessar skont l-Artikolu 5(1)(c) tal-GDPR, l-ipproċessar x’aktarx kien mar ukoll lil hinn 
minn dak li kien meħtieġ għat-twettiq tal-kuntratt95. Speċifikament fir-rigward tal-Artikolu 6(1)(f) tal-
GDPR, l-NO SA ddikjarat li t-test ta’ bbilanċjar ma setax jiġi ssodisfat għall-utenti tfal96. B’mod aktar 
speċifiku, l-NO SA nnotat, l-ewwel nett, li l-interessi leġittimi segwiti minn Meta IE ma kinux speċifikati 
fl-Abbozz tad-Deċiżjoni. It-tieni nett, Meta IE ma wrietx li l-ipproċessar tal-informazzjoni ta’ kuntatt 
kien meħtieġ għall-finijiet tal-interessi leġittimi segwiti. It-tielet, l-NO SA qieset ukoll li peress li, skont 
l-LSA, l-ipproċessar tal-informazzjoni ta’ kuntatt mar lil hinn minn dak li kien meħtieġ għall-fini speċifiku 
tal-ipproċessar skont l-Artikolu 5(1)(c) tal-GDPR, l-ipproċessar x’aktarx kien mar ukoll lil hinn minn dak 
li kien meħtieġ għall-interessi leġittimi segwiti97. 

48. Fl-aħħar nett, l-NO SA talbet lil-LSA tikkonkludi li l-bażijiet ġuridiċi skont l-Artikolu 6(1)(b) u (f) tal-GDPR 
ma kinux applikabbli għall-ipproċessar tal-informazzjoni ta’ kuntatt, u teżerċita s-setgħat korrettivi li 
ġejjin skont l-Artikolu 58(2) tal-GDPR: (1) tordna lill-kontrollur jidentifika bażi ġuridika valida għall-
ipproċessar inkwistjoni, jew minn issa ’l quddiem jastjeni minn tali attivitajiet ta’ pproċessar; u (2) 
timponi multa amministrattiva għall-ipproċessar illegali ta’ data personali, li sar b’mod żbaljat abbażi 
tal-Artikoli 6(1)(b) u (f) tal-GDPR98. L-NO SA ddikjarat ukoll li jenħtieġ li tiġi imposta multa 
amministrattiva ta’ ammont sostanzjali biex jiġu żgurati l-effettività u d-dissważività skont l-
Artikolu 83(1) u (2) tal-GDPR għall-ipproċessar illegali ta’ data personali, li tqis in-natura u l-gravità tal-
ksur, kif ukoll l-għadd ta’ suġġetti tad-data affettwati u l-ħsara mġarrba99. Fl-aħħar nett, skont l-NO SA, 
jekk ma jinbidilx f’dan ir-rigward, l-Abbozz tad-Deċiżjoni joħloq riskji sinifikanti għall-protezzjoni tad-
drittijiet tas-suġġetti tad-data. B’mod partikolari, l-NO SA argumentat li, jekk jippermetti l-ipproċessar 
ta’ data personali mingħajr bażi ġuridika, l-Abbozz tad-Deċiżjoni jikser id-dritt fundamentali tas-suġġett 
tad-data għall-protezzjoni tad-data u jistabbilixxi preċedent perikoluż100. Barra minn hekk, l-NO SA 
ddikjarat li, jekk ma tiġix imposta multa għall-ksur, id-drittijiet tas-suġġetti tad-data ma jiġux 
salvagwardjati b’mod effettiv, u b’hekk jinħoloq inċentiv għall-kontrollur u għal kumpaniji oħra biex 
ikomplu jew jinvolvu ruħhom f’tali ksur101. 

5.3. Pożizzjoni tal-LSA dwar l-oġġezzjonijiet 

49. L-IE SA kkonfermat li ma tipproponix li “ssegwi” l-oġġezzjonijiet li tqajmu mis-CSAs u/jew ma tqisx l-
oġġezzjonijiet bħala rilevanti u motivati102. Rigward l-oġġezzjonijiet tad-DE SAs, FI SA, FR SA, IT SA, NL 
SA u NO SA dwar il-konformità ta’ Meta IE mal-Artikolu 6(1)(b) u (f) tal-GDPR fir-rigward tal-ipproċessar 
tal-informazzjoni ta’ kuntatt, l-IE SA ddikjarat ukoll li dawn l-oġġezzjonijiet kienu jikkostitwixxu 
oġġezzjonijiet “rilevanti u motivati”. Madankollu, fir-rigward tal-“element ta’ azzjoni korrettiva” fl-
oġġezzjonijiet tal-FI SA, FR SA, IT SA u NL SA, l-IE SA qieset li dan ma kienx motivat b’mod adegwat u s-
sinifikat tar-riskji għad-drittijiet u l-libertajiet tas-suġġetti tad-data ma ġiex indirizzat103. Rigward l-
                                                             
94 L-oġġezzjoni tal-NO SA, p. 3. 
95 L-oġġezzjoni tal-NO SA, p. 5. 
96 L-oġġezzjoni tal-NO SA, p. 3. 
97 L-oġġezzjoni tal-NO SA, p. 6. 
98 L-oġġezzjoni tal-NO SA, p. 7. 
99 L-oġġezzjoni tal-NO SA, p. 8. 
100 L-oġġezzjoni tal-NO SA, p. 6-7. 
101 L-oġġezzjoni tal-NO SA, p. 9. 
102 Ittra tal-IE SA lis-Segretarjat tal-EDPB datata 12 ta’ Mejju 2022. 
103 Ittra tal-IE SA lil Meta IE datata 30 ta’ Marzu 2022. 

oġġezzjoni tal-NO SA li tirrikjedi valutazzjoni mill-ġdid tal-multa amministrattiva b’kont meħud tal-ksur 
addizzjonali potenzjali, l-IE SA ddikjarat li din l-oġġezzjoni kienet tikkostitwixxi oġġezzjoni “rilevanti u 
motivata”104. 

5.4. Analiżi tal-EDPB 

5.4.1. Valutazzjoni dwar jekk l-oġġezzjonijiet kinux rilevanti u motivati 

50. F’din it-taqsima l-EDPB jivvaluta jekk l-oġġezzjonijiet tad-DE SAs, FI SA, FR SA, IT SA, NL SA u NO SA, 
rigward id-dipendenza ta’ Meta IE fuq l-Artikolu 6(1)(b) tal-GDPR u alternattivament fuq l-
Artikolu 6(1)(f) tal-GDPR għall-ipproċessar tal-informazzjoni ta’ kuntatt, jissodisfawx il-livell limitu tal-
Artikolu 4(24) tal-GDPR. 

51. L-EDPB l-ewwel jieħu nota tal-fehmiet ta’ Meta IE li l-oġġezzjonijiet tad-DE SAs, FI SA, FR SA, IT SA, NL 
SA u NO SA rigward il-konformità ta’ Meta IE mal-Artikolu 6(1) tal-GDPR naqsu milli jissodisfaw il-livell 
limitu tal-Artikolu 4(24) tal-GDPR. Skont Meta IE, l-oġġezzjonijiet kollha inkwistjoni ma kinux rilevanti 
u motivati peress li l-osservazzjonijiet tal-LSA fl-Abbozz tad-Deċiżjoni kienu ta’ natura provviżorja105. 
Barra minn hekk, Meta IE pprovdiet raġunament, b’referenza għall-oġġezzjonijiet kollha, fejn dawn ma 
kinux motivati peress li s-sinifikat tar-riskji ma ntweriex b’mod ċar mill-oġġezzjonijiet106. L-EDPB ifakkar 
li l-konformità ta’ Meta IE mal-Artikolu 6(1) tal-GDPR fir-rigward tal-ipproċessar tal-informazzjoni ta’ 
kuntatt kienet fil-kamp ta’ applikazzjoni tal-inkjesta tal-IE SA fil-każ inkwistjoni107 u li fl-Abbozz tad-
Deċiżjoni l-IE SA waslet għal konklużjonijiet dwar id-dipendenza ta’ Meta IE fuq l-Artikolu 6(1)(b) tal-
GDPR u alternattivament fuq l-Artikolu 6(1)(f) tal-GDPR għall-ipproċessar speċifiku fil-kamp ta’ 
applikazzjoni tal-inkjesta tagħha, jiġifieri l-ipproċessar tal-informazzjoni ta’ kuntatt108. Għalhekk hemm 
rabta ċara bejn l-oġġezzjonijiet u l-Abbozz tad-Deċiżjoni109. Il-konklużjonijiet rilevanti fl-Abbozz tad-
Deċiżjoni vvalutaw il-legalità tal-ipproċessar speċifiku minn Meta IE u pprevedew interpretazzjoni tal-
kundizzjonijiet biex wieħed jiddependi fuq il-bażijiet ġuridiċi skont l-Artikolu 6(1)(b) u (f) tal-GDPR. L-
EDPB itenni li l-konklużjonijiet dwar il-legalità tal-ipproċessar tad-data personali għandhom impatt 
sinifikanti fuq il-protezzjoni effettiva tad-drittijiet tas-suġġetti tad-data, peress li l-legalità tal-
ipproċessar tad-data personali hija pilastru fundamentali tal-liġi tal-UE dwar il-protezzjoni tad-data110. 
B’konsegwenza ta’ dan, u kif muri u elaborat aktar mill-analiżi tal-EDPB ta’ hawn taħt, l-EDPB ma jaqbilx 
ma’ dawn l-argumenti mressqa minn Meta IE. 

                                                             
104 Ittra tal-IE SA lil Meta IE datata 30 ta’ Marzu 2022. 
105 Sottomissjonijiet ta’ Meta IE dwar l-Artikolu 65, paragrafu 3.1 u paragrafi 26-30. 
106 B’mod partikolari, Meta IE ddikjarat fir-rigward tal-oġġezzjonijiet kollha inkwistjoni li, “ma hemm l-ebda riskju 
sinifikanti għas-suġġetti tad-data minħabba li: (i) l-Abbozz tad-Deċiżjoni jirrigwarda biss l-ipproċessar storiku, 
minħabba li l-perjodu ta’ żmien fil-kamp ta’ applikazzjoni huwa bejn il-25 ta’ Mejju 2018 u d-data tal-bidu ta’ din 
l-Inkjesta fil-21 ta’ Settembru 2020; (ii) Meta Ireland għamlet bidliet sinifikanti fil-mod li bih jopera s-Servizz ta’ 
Instagram kemm fir-rigward tal-Kontijiet tan-Negozju kif ukoll tal-konfigurazzjoni tal-udjenza tagħha għall-Utenti 
Adolexxenti; u (iii) fi kwalunkwe każ, kwalunkwe tħassib skont l-Artikolu 6 tal-GDPR li jirriżulta mill-ipproċessar 
tal-informazzjoni personali tal-Utenti Adolexxenti jaqa’ fil-kamp ta’ applikazzjoni tal-Inkjesta dwar il-Bażijiet 
Ġuridiċi konkorrenti u jinvolvi kwistjonijiet li se jiġu kkunsidrati mill-QĠUE fi proċedimenti separati” 
(Sottomissjonijiet ta’ Meta IE dwar l-Artikolu 65, paragrafu 41). Rigward il-kwistjoni dwar il-proċedimenti 
pendenti quddiem il-QĠUE, l-EDPB jirreferi għat-taqsima 3.3 (paragrafu 20) ta’ din id-Deċiżjoni Vinkolanti. 
107 Abbozz tad-Deċiżjoni, paragrafu 46. 
108 Abbozz tad-Deċiżjoni, paragrafi 115-116 u 125. 
109 Il-Linji Gwida tal-EDPB dwar l-RRO, paragrafu 24; il-Linji Gwida tal-EDPB dwar l-Art. 65(1)(a) tal-GDPR, 
paragrafu 66. 
110 Artikolu 8, Karta tad-Drittijiet Fundamentali tal-UE. 

52. L-EDPB janalizza wkoll jekk kull waħda mill-oġġezzjonijiet inkwistjoni hijiex “oġġezzjoni rilevanti u 
motivata” kif meħtieġ skont l-Artikolu 4(24) tal-GDPR. 

53. L-EDPB iqis li l-oġġezzjoni tal-NL SA tikkonċerna “jekk hemmx ksur tal-GDPR”, peress li l-NL SA opponiet 
il-konklużjonijiet tal-IE SA li ma seħħ l-ebda ksur sal-punt li Meta IE straħet fuq l-Artikolu 6(1)(b) tal-
GDPR u alternattivament fuq l-Artikolu 6(1)(f) tal-GDPR għall-ipproċessar tal-informazzjoni ta’ kuntatt. 
Jekk tiġi segwita, l-oġġezzjoni tal-NL SA twassal għal konklużjoni differenti fir-rigward tas-sejbiet dwar 
l-Artikolu 6(1)(b) u (f) tal-GDPR.  L-oġġezzjoni tkun tinvolvi wkoll bidla fl-ordni ta’ konformità għall-
kontrollur u possibbilment “miżuri korrettivi xierqa” addizzjonali111. Għalhekk, peress li wriet rabta 
diretta mas-sustanza tal-Abbozz tad-Deċiżjoni, l-oġġezzjoni hija “rilevanti”. L-oġġezzjoni hija wkoll 
“motivata” peress li ressqet diversi argumenti fattwali u legali għall-bidla proposta fil-valutazzjoni 
legali dwar għaliex ir-rekwiżiti tal-Artikolu 6(1)(b) u (f) tal-GDPR mhumiex issodisfati f’dan il-każ u 
għaliex Meta IE ma tistax tistrieħ legalment fuq dawk id-dispożizzjonijiet u, għalhekk, il-ksur irid jiġi 
rrimedjat112. Għaldaqstant, l-EDPB mhuwiex konvint mis-sottomissjonijiet ta’ Meta IE li l-oġġezzjonijiet 
la huma rilevanti u lanqas motivati113. Barra minn hekk, l-EDPB ifakkar li l-valutazzjoni tal-merti tal-
oġġezzjoni titwettaq b’mod separat, wara li jkun ġie stabbilit li l-oġġezzjoni tissodisfa r-rekwiżiti tal-
Artikolu 4(24) tal-GDPR114. 

54. Fir-rigward tar-rekwiżit li jintwera s-sinifikat tar-riskji maħluqa għad-drittijiet u l-libertajiet tas-suġġetti 
tad-data, għall-kuntrarju tal-fehmiet ta’ Meta IE115, l-EDPB iqis li l-oġġezzjoni mqajma mill-NL SA 
tissodisfa l-istandard meħtieġ billi tindika diversi konsegwenzi li l-Abbozz tad-Deċiżjoni jkollu għad-
drittijiet u l-libertajiet fundamentali tas-suġġetti tad-data116. 

55. Fl-aħħar nett, għall-kuntrarju tal-fehmiet tal-LSA, l-EDPB iqis li l-kwalifika tal-oġġezzjoni tal-NL SA bħala 
rilevanti u motivata tapplika wkoll għall-parti tagħha li hija relatata mal-ordni ta’ konformità u “miżuri 
korrettivi xierqa” oħra. F’dan ir-rigward, l-EDPB jissottolinja li l-argumenti mressqa mill-NL SA, kif 
indirizzati fil-paragrafi 33-34 hawn fuq, urew b’mod ċar għaliex l-Abbozz tad-Deċiżjoni għandu jinbidel 
sabiex jinkludi ksur rigward in-nuqqas ta’ bażi ġuridika għall-ipproċessar tal-informazzjoni ta’ kuntatt 
u l-ħtieġa konsegwenti li jiġi żgurat li tali pproċessar jikkonforma mal-GDPR, billi tiġi emendata l-ordni 
ta’ konformità għall-kontrollur u jiġu adottati l-miżuri korrettivi xierqa. Bl-istess mod, l-oġġezzjoni tal-
NL SA stabbiliet b’mod ċar is-sinifikat tar-riskji għas-suġġetti tad-data jekk l-Abbozz tad-Deċiżjoni ma 
jinbidilx u l-ksur ma jiġix rimedjat. 

                                                             
111 Ara l-paragrafu 35 ta’ din id-Deċiżjoni Vinkolanti. 
112 Ara l-paragrafi 33-35 ta’ din id-Deċiżjoni Vinkolanti. L-NL SA argumentat, fost oħrajn, li r-rekwiżit ta’ neċessità 
skont l-Artikolu 6(1)(b) tal-GDPR u t-tliet rekwiżiti kumulattivi skont l-Artikolu 6(1)(f) tal-GDPR ma ġewx 
issodisfati. 
113 Meta IE targumenta li “l-oġġezzjonijiet mhumiex rilevanti peress li huma bbażati fuq il-premessa żbaljata li 
dawn huma relatati ma’ sejba konklużiva mill-Abbozz tad-Deċiżjoni dwar l-Artikolu 6 tal-GDPR” (Sottomissjonijiet 
ta’ Meta IE dwar l-Artikolu 65, Anness A, p. 33 u 35). Hija tqis ukoll li dawn mhumiex motivati peress li “l-
oġġezzjoni tal-NL SA tinjora l-evalwazzjoni preliminari [tal-IE SA] tal-interessi tal-Utenti Adolexxenti għaż-żamma 
tal-buttuni ta’ informazzjoni ta’ kuntatt fil-Kontijiet tan-Negozju” (Sottomissjonijiet ta’ Meta IE dwar l-Artikolu 65, 
Anness A, p. 35). F’dan ir-rigward, ara wkoll il-paragrafu 51 ta’ din id-Deċiżjoni Vinkolanti. 
114 Ara l-Linji Gwida tal-EDPB dwar l-Artikolu 65(1)(a), paragrafu 63. 
115 Sottomissjonijiet ta’ Meta IE dwar l-Artikolu 65, Anness A, p. 34 u 36. Ara l-paragrafu 51 ta’ din id-Deċiżjoni 
Vinkolanti. 
116 Pereżempju, l-NL SA argumentat li, jekk l-Abbozz tad-Deċiżjoni ma jinbidilx u għalhekk il-kontrollur jitħalla 
jiddependi fuq l-Artikolu 6(1)(b) jew (f) tal-GDPR għall-ipproċessar inkwistjoni, dan inaqqas il-livell limitu tal-
legalità għall-ipproċessar u jċaħħad lis-suġġetti tad-data mill-mekkaniżmi ta’ protezzjoni previsti fil-GDPR (l-
oġġezzjoni tal-NL SA, paragrafi 22 u 44-47). L-NL SA qieset ukoll li l-Abbozz tad-Deċiżjoni ma jindirizzax ir-riskji 
għas-suġġetti tad-data, iżda pjuttost jippermettilhom li jkomplu (l-oġġezzjoni tal-NL SA, paragrafu 45). 

*** 

56. Fl-oġġezzjoni tagħhom, id-DE SAs ma qablux mas-sejba tal-IE SA li ma kien hemm l-ebda ksur sal-punt 
li Meta IE straħet fuq l-Artikolu 6(1)(b) tal-GDPR u alternattivament fuq l-Artikolu 6(1)(f) tal-GDPR 
għall-ipproċessar tal-informazzjoni ta’ kuntatt, u b’hekk tikkonċerna wkoll “jekk hemmx ksur tal-GDPR” 
skont it-tifsira tal-Artikolu 4(24) tal-GDPR. Peress li wriet rabta diretta mas-sustanza tal-Abbozz tad-
Deċiżjoni u li, jekk tiġi segwita, l-oġġezzjoni twassal għal konklużjoni differenti, l-oġġezzjoni hija 
“rilevanti”. L-oġġezzjoni hija wkoll “motivata” peress li ressqet diversi argumenti fattwali u legali għall-
bidla proposta fil-valutazzjoni legali dwar għaliex ir-rekwiżiti tal-Artikolu 6(1)(b) u (f) tal-GDPR 
mhumiex issodisfati f’dan il-każ117. Għaldaqstant, l-EDPB mhuwiex influwenzat mis-sottomissjoni ta’ 
Meta IE li l-oġġezzjonijiet la huma rilevanti u lanqas motivati118. 

57. L-EDPB iqis ukoll li d-DE SA wriet is-sinifikat tar-riskju għad-drittijiet u l-libertajiet fundamentali tas-
suġġetti tad-data119. 

*** 

58. Bl-istess mod, l-oġġezzjoni tal-IT SA tikkonċerna wkoll “jekk hemmx ksur tal-GDPR”. Fil-fehma tal-IT SA, 
l-ipproċessar tal-informazzjoni ta’ kuntatt ma jistax “jitqies bħala meħtieġ għall-operat tas-servizz”120, 
u b’hekk jirriżulta fl-“illegalità tal-ipproċessar abbażi tal-Artikolu 6(1)(b) [GDPR]”121 u l-Artikolu 6(1)(f) 
tal-GDPR122. Peress li l-oġġezzjoni wriet rabta diretta mas-sustanza tal-Abbozz tad-Deċiżjoni u, jekk tiġi 
segwita, twassal għal konklużjoni differenti123, l-oġġezzjoni hija “rilevanti”. 

59. Peress li l-IT SA ppreżentat argumenti dwar l-iżbalji fattwali u legali fl-Abbozz tad-Deċiżjoni rigward l-
analiżi tal-Artikolu 6(1)(b) u (f) tal-GDPR124, l-oġġezzjoni hija “motivata” peress li tikkonċerna l-ksur 
addizzjonali relatat man-nuqqas ta’ bażi ġuridika għall-ipproċessar tal-informazzjoni ta’ kuntatt. 

                                                             
117 Rigward l-Artikolu 6(1)(b) tal-GDPR, id-DE SAs argumentaw li l-valutazzjoni tal-IE SA tal-validità u n-neċessità 
tal-kuntratt bejn Meta IE u l-utenti tfal hija żbaljata, u pprovdiet raġunament alternattiv (ara l-paragrafu 36 ta’ 
din id-Deċiżjoni Vinkolanti). Fir-rigward tal-Artikolu 6(1)(f) tal-GDPR, id-DE SAs qiesu li t-tliet kundizzjonijiet 
kumulattivi ma ġewx issodisfati (ara l-paragrafu 37 ta’ din id-Deċiżjoni Vinkolanti). 
118 Meta IE argumentat li l-oġġezzjonijiet mhumiex rilevanti peress li l-IE SA ma għamlitx sejba formali fl-Abbozz 
tad-Deċiżjoni rigward l-Artikolu 6 tal-GDPR, iżda pjuttost għamlet osservazzjonijiet preliminari (Sottomissjonijiet 
ta’ Meta IE dwar l-Artikolu 65, paragrafi 26-27). F’dan ir-rigward, ara l-paragrafu 51 ta’ din id-Deċiżjoni Vinkolanti. 
Hija qieset ukoll li l-oġġezzjoni tad-DE SAs dwar l-element ta’ “neċessità” ma kinitx motivata peress li “tmur kontra 
l-ġurisprudenza tal-QĠUE u l-gwida applikabbli (inkluż mill-EDPB), tapplika l-istandard legali żbaljat” 
(Sottomissjonijiet ta’ Meta IE dwar l-Artikolu 65, p. 38 u 40). L-EDPB ifakkar li l-merti tal-oġġezzjoni huma 
indirizzati separatament mill-valutazzjoni ta’ jekk l-oġġezzjoni tissodisfax ir-rekwiżiti skont l-Artikolu 4(24) tal-
GDPR. 
119 Id-DE SAs argumentaw, fost oħrajn, li l-fehim wiesa’ tal-IE SA tal-Artikolu 6(1)(b) u (f) tal-GDPR jippermetti l-
ipproċessar ta’ data personali mingħajr bażi ġuridika attwali, u b’hekk jagħmel il-protezzjoni mogħtija mill-GDPR 
ineffettiva (oġġezzjoni tad-DE SAs, p. 9). 
120 L-oġġezzjoni tal-IT SA, p. 1. 
121 L-oġġezzjoni tal-IT SA, p. 2. 
122 L-oġġezzjoni tal-IT SA, p. 4. 
123 L-IT SA talbet bidla fl-Abbozz tad-Deċiżjoni rigward il-ksur tal-bażi ġuridika għall-ipproċessar tal-informazzjoni 
ta’ kuntatt u l-impożizzjoni ta’ multa amministrattiva bħala konsegwenza ta’ dan il-ksur addizzjonali. 
124 Pereżempju, l-IT SA qieset li l-ipproċessar ma kienx meħtieġ għat-twettiq ta’ kuntratt (ara l-paragrafu 39 ta’ 
din id-Deċiżjoni Vinkolanti) u li t-test ta’ bbilanċjar skont l-Artikolu 6(1)(f) tal-GDPR ixaqleb favur is-suġġett tad-
data (ara l-paragrafu 40 ta’ din id-Deċiżjoni Vinkolanti). 

60. L-EDPB mhuwiex influwenzat mis-sottomissjonijiet ta’ Meta IE għall-kuntrarju125, peress li l-IT SA 
spjegat kif l-oġġezzjoni tagħha, jekk tiġi segwita, tirriżulta f’konklużjoni differenti u ressqet diversi 
argumenti fattwali u legali għall-bidla proposta fil-valutazzjoni legali. 

61. Fl-aħħar nett, l-EDPB isib li l-oġġezzjoni tal-IT SA wriet b’mod ċar is-sinifikat tar-riskji li l-Abbozz ta’ 
Deċiżjoni ppreżenta lid-drittijiet u l-libertajiet fundamentali tas-suġġetti tad-data billi stabbilixxa kif ma 
jkun hemm l-ebda miżura proporzjonata u dissważiva rigward il-ksur u kif l-Abbozz ta’ Deċiżjoni jista’ 
jiġi interpretat bħala approvazzjoni tal-approċċ tal-kontrollur għall-ipproċessar tad-data personali tat-
tfal, u b’hekk jipperikola d-drittijiet tagħhom126. 

62. Fir-rigward tal-partijiet rilevanti tal-oġġezzjoni tal-IT SA relatata mal-impożizzjoni ta’ multa 
amministrattiva għall-ksur addizzjonali possibbli relatat mad-dipendenza ta’ Meta IE fuq l-
Artikolu 6(1)(b) u (f) tal-GDPR, din tikkonċerna “jekk l-azzjoni prevista fir-rigward tal-kontrollur 
tikkonformax mal-GDPR”. L-oġġezzjoni hija marbuta mal-oġġezzjoni tal-IT SA dwar is-sejbiet fl-Abbozz 
tad-Deċiżjoni dwar l-Artikolu 6(1)(b) u (f) tal-GDPR għall-ipproċessar tal-informazzjoni ta’ kuntatt. 
Hemm rabta diretta mas-sustanza tal-Abbozz tad-Deċiżjoni u, jekk tiġi segwita, l-oġġezzjoni twassal 
għal konklużjoni differenti. Għalhekk, hija “rilevanti”. Madankollu, l-EDPB iqis li l-oġġezzjoni ma 
elaboratx biżżejjed l-argumenti legali jew fattwali li jiġġustifikaw bidla fl-Abbozz tad-Deċiżjoni f’dan ir-
rigward biex b’mod speċifiku jiżdied il-livell tal-multa. Bl-istess mod, is-sinifikat tar-riskji għas-suġġetti 
tad-data relatati mal-impożizzjoni ta’ multa amministrattiva mhuwiex spjegat biżżejjed. Għalhekk, l-
oġġezzjoni tal-IT SA fir-rigward tal-impożizzjoni ta’ multa amministrattiva għall-ksur addizzjonali 
possibbli mhijiex “motivata”. 

63. Għalhekk, l-EDPB iqis li l-oġġezzjoni tal-IT SA, sa fejn tikkonċerna l-ksur addizzjonali relatat man-nuqqas 
ta’ bażi ġuridika għall-ipproċessar tal-informazzjoni ta’ kuntatt, hija kemm “rilevanti” kif ukoll 
“motivata” u tissodisfa l-livell limitu stabbilit mill-Artikolu 4(24) tal-GDPR. Filwaqt li, sa fejn tikkonċerna 
l-impożizzjoni tal-multa amministrattiva għall-ksur addizzjonali possibbli, l-oġġezzjoni tal-IT SA mhijiex 
“motivata” u għalhekk ma tissodisfax il-livell limitu tal-Artikolu 4(24) tal-GDPR. 

 

*** 

64. Fl-oġġezzjoni tagħha, l-FI SA kkontestat is-sejba tal-IE SA li l-ipproċessar tal-informazzjoni ta’ kuntatt 
kien jissodisfa r-rekwiżiti tal-Artikolu 6(1)(b) u (f) tal-GDPR. Għalhekk, l-oġġezzjoni tal-FI SA tikkonċerna 
“jekk hemmx ksur tal-GDPR”. L-oġġezzjoni tal-FI SA possibbilment tinvolvi wkoll “miżuri korrettivi 

                                                             
125 Sottomissjonijiet ta’ Meta IE dwar l-Artikolu 65, Anness A, p. 49-52. Rigward l-argumenti ta’ Meta IE dwar in-
nuqqas ta’ sejbiet konklużivi fl-Abbozz ta’ Deċiżjoni, l-EDPB jirreferi għall-paragrafu 51 ta’ din id-Deċiżjoni 
Vinkolanti. Meta IE argumentat ukoll, fost oħrajn, li l-oġġezzjoni tal-IT SA dwar l-element ta’ “neċessità” rigward 
l-Artikolu 6(1)(b) tal-GDPR ma kinitx motivata peress li “tmur kontra l-ġurisprudenza tal-QĠUE u l-gwida 
applikabbli (inkluż mill-EDPB), billi tapplika l-istandard legali żbaljat” (Sottomissjonijiet ta’ Meta IE dwar l-
Artikolu 65, p. 50). Rigward l-Artikolu 6(1)(f) tal-GDPR, Meta IE argumentat li l-IT SA ma rabtitx l-oġġezzjoni ma’ 
ksur speċifiku u tħalli barra l-elementi rilevanti tal-fajl (Sottomissjonijiet ta’ Meta IE dwar l-Artikolu 65, p. 51-52).  
L-EDPB ma jaqbilx ma’ dawn l-argumenti, peress li l-IT SA pprovdiet biżżejjed elementi fattwali u legali li 
jappoġġaw l-oġġezzjoni u waslet għal konklużjonijiet loġiċi. L-EDPB ifakkar li l-merti tal-oġġezzjoni huma indirizzati 
separatament mill-valutazzjoni ta’ jekk l-oġġezzjoni tissodisfax ir-rekwiżiti skont l-Artikolu 4(24) tal-GDPR. 
126 L-oġġezzjoni tal-IT SA, p. 2 et seq. L-EDPB jieħu nota tas-sottomissjonijiet ta’ Meta IE f’dan ir-rigward 
(Sottomissjonijiet ta’ Meta IE dwar l-Artikolu 65, p. 50 u 52). Madankollu, l-EDPB ma jaqbilx ma’ Meta IE (ara l-
paragrafu 51 hawn fuq). 

xierqa” addizzjonali127.  Peress li l-oġġezzjoni wriet rabta diretta mas-sustanza tal-Abbozz tad-Deċiżjoni 
u, jekk tiġi segwita, twassal għal konklużjoni differenti, l-oġġezzjoni hija “rilevanti”. Għall-istess 
raġunijiet spjegati hawn fuq fir-rigward tal-oġġezzjonijiet l-oħra f’din it-taqsima, l-EDPB mhuwiex 
influwenzat mill-argumenti ta’ Meta IE rigward in-nuqqas ta’ rilevanza ta’ din l-oġġezzjoni128. Barra 
minn hekk, l-EDPB iqis l-oġġezzjoni “motivata” peress li l-FI SA ressqet argumenti legali u fattwali li 
jispjegaw għaliex ir-rekwiżiti tal-Artikolu 6(1)(b) u (f) tal-GDPR mhumiex issodisfati f’dan il-każ, u spjega 
għaliex l-IE SA ma vvalutatx l-applikazzjoni tal-Artikolu 6 tal-GDPR kif xieraq u, għalhekk, il-ksur irid jiġi 
rimedjat129. 

65. Wara li kkunsidra s-sottomissjonijiet ta’ Meta IE li jargumentaw li l-oġġezzjoni tal-FI SA “tiddependi fuq 
affermazzjonijiet vagi”130, l-EDPB isib li l-oġġezzjoni tal-FI SA turi b’mod konklużiv is-sinifikat tar-riskji li 
l-Abbozz tad-Deċiżjoni joħloq għad-drittijiet u l-libertajiet fundamentali tas-suġġetti tad-data131. 

66. Fl-aħħar nett, għall-kuntrarju tal-fehmiet tal-LSA, l-EDPB iqis li l-kwalifika tal-oġġezzjoni tal-FI SA bħala 
rilevanti u motivata tapplika wkoll għall-parti tagħha relatata mal-miżuri korrettivi addizzjonali. F’dan 
ir-rigward, l-EDPB jissottolinja li l-argumenti mressqa mill-FI SA, kif indirizzati fil-paragrafi 42-43 hawn 
fuq, juru b’mod ċar għaliex l-Abbozz tad-Deċiżjoni għandu jinbidel sabiex jinkludi ksur rigward in-
nuqqas ta’ bażi ġuridika għall-ipproċessar tal-informazzjoni ta’ kuntatt u l-ħtieġa konsegwenti li jiġi 
żgurat li tali pproċessar jikkonforma mal-GDPR, billi jiġu adottati l-“miżuri korrettivi xierqa”. Bl-istess 
mod, l-oġġezzjoni tal-FI SA stabbiliet b’mod ċar is-sinifikat tar-riskji għas-suġġetti tad-data jekk l-
Abbozz tad-Deċiżjoni ma jinbidilx u l-ksur ma jiġix rimedjat. 

*** 

67. Kif stabbilit fl-oġġezzjoni tagħha, l-FR SA ma qablitx mal-konklużjonijiet tal-IE SA li l-ipproċessar tal-
informazzjoni ta’ kuntatt jista’ jkun ibbażat fuq l-Artikolu 6(1)(b) tal-GDPR u alternattivament fuq l-
Artikolu 6(1)(f) tal-GDPR u qieset li l-IE SA żbaljat fil-valutazzjoni legali tagħha peress li kellha tasal għal 
konklużjoni differenti132. Għalhekk, l-oġġezzjoni tal-FR SA tikkonċerna wkoll “jekk hemmx ksur tal-
                                                             
127 Ara l-paragrafu 44 hawn fuq. L-FI SA talbet bidla fl-Abbozz tad-Deċiżjoni rigward il-ksur fuq il-bażi ġuridika 
għall-ipproċessar tal-informazzjoni ta’ kuntatt, u l-adozzjoni ta’ “miżuri korrettivi xierqa” bħala konsegwenza ta’ 
dan il-ksur addizzjonali. 
128 Sottomissjonijiet ta’ Meta IE dwar l-Artikolu 65, Anness A, pp. 53-55. Meta IE argumentat li l-oġġezzjoni 
mhijiex rilevanti peress li l-IE SA ma għamlitx konklużjoni formali fl-Abbozz tad-Deċiżjoni dwar l-Artikolu 6 tal-
GDPR, iżda pjuttost għamlet osservazzjonijiet preliminari. F’dan ir-rigward, ara l-paragrafu 51 ta’ din id-Deċiżjoni 
Vinkolanti. 
129 Ara l-paragrafi 42-43 ta’ din id-Deċiżjoni Vinkolanti. L-FI SA argumentat, fost oħrajn, li l-valutazzjoni dwar il-
validità u n-neċessità tal-kuntratt mhijiex biżżejjed u li t-tliet kundizzjonijiet kumulattivi skont l-Artikolu 6(1)(f) 
tal-GDPR mhumiex issodisfati. F’dan ir-rigward, Meta IE argumentat, fost oħrajn, li l-FI SA taqbel biss mingħajr l-
oġġezzjoni tal-NL SA mingħajr ma tipprovdi biżżejjed dettalji dwar l-Art. 6(1)(b) tal-GDPR (Sottomissjonijiet ta’ 
Meta IE dwar l-Artikolu 65, p. 53). Rigward l-Artikolu 6 (1) (f) tal-GDPR, Meta IE argumentat li l-konklużjoni tal-
oġġezzjoni dwar il-ksur kienet iddivorzjata mir-raġunament li stabbilixxiet (Sottomissjonijiet ta’ Meta IE dwar l-
Artikolu 65, p. 55). L-EDPB ma jaqbilx maż-żewġ dikjarazzjonijiet, peress li l-FI SA pprovdiet biżżejjed elementi 
fattwali u legali li jappoġġaw l-oġġezzjoni u waslet għal konklużjonijiet loġiċi. L-EDPB ifakkar li l-merti tal-
oġġezzjoni huma indirizzati separatament mill-valutazzjoni ta’ jekk l-oġġezzjoni tissodisfax ir-rekwiżiti skont l-
Artikolu 4(24) tal-GDPR. 
130 Sottomissjonijiet ta’ Meta IE dwar l-Artikolu 65, Anness A, p. 54 u 55. F’dan ir-rigward, l-EDPB jirreferi wkoll 
għall-paragrafu 51 hawn fuq. 
131 L-FI SA spjegat, fost oħrajn, li l-Abbozz tad-Deċiżjoni jwassal għal protezzjoni insuffiċjenti tal-interessi tat-tfal, 
u b’hekk jistabbilixxi preċedent perikoluż (oġġezzjoni tal-FI SA, paragrafu 8). L-FI SA qieset ukoll li n-nuqqas ta’ 
bażi ġuridika joħloq riskju għoli għas-suġġetti tad-data, meta jitqiesu r-riskji identifikati fl-Abbozz tad-Deċiżjoni 
nnifsu (l-oġġezzjoni tal-FI SA, paragrafi 8 u 18). 
132 L-oġġezzjoni tal-FR SA, p. 3. 

GDPR” u, jekk tiġi segwita, twassal għal konklużjoni differenti fir-rigward tas-sejbiet dwar l-
Artikolu 6(1)(b) u (f) tal-GDPR u l-miżuri korrettivi għall-kontrollur133. Peress li l-oġġezzjoni wriet rabta 
diretta mas-sustanza tal-Abbozz tad-Deċiżjoni, hija “rilevanti”. Għall-istess raġunijiet spjegati hawn fuq 
fir-rigward tal-oġġezzjonijiet l-oħra f’din it-taqsima, l-EDPB mhuwiex influwenzat mill-argumenti ta’ 
Meta IE rigward in-nuqqas ta’ rilevanza ta’ din l-oġġezzjoni134. 

68. L-EDPB iqis ukoll li, sa fejn l-oġġezzjoni tikkonċerna l-ksur addizzjonali relatat man-nuqqas ta’ bażi 
ġuridika għall-ipproċessar tal-informazzjoni ta’ kuntatt u l-bidla fl-ordni ta’ konformità, l-oġġezzjoni 
hija “motivata”, peress li l-FR SA stabbiliet b’mod ċar nuqqas ta’ qbil dwar il-konklużjonijiet milħuqa 
mill-IE SA fl-Abbozz tad-Deċiżjoni billi enfasizzat kontradizzjonijiet fl-analiżijiet proprji tal-IE SA u 
ressqet diversi argumenti fattwali u legali għall-bidla proposta fil-valutazzjoni legali, inkluż għaliex il-
kontrollur ma setax jistrieħ legalment fuq l-Artikolu 6(1)(b) u (f) tal-GDPR f’dan il-każ u, għalhekk, il-
ksur irid jiġi rrimedjat135. Għalhekk, l-EDPB mhuwiex konvint mill-argument ta’ Meta IE li l-FR SA 
“sempliċement tqajjem tħassib astratt u wiesa’ (u irrilevanti)” u li “tonqos milli torbothom ma’ 
konklużjoni dwar il-ksur”136. 

69. L-EDPB isib li l-oġġezzjoni tal-FR SA ssostanzjat biżżejjed ir-riskji għad-drittijiet u l-libertajiet 
fundamentali tas-suġġetti tad-data peress li spjegat b’mod ċar il-konsegwenzi li l-Abbozz tad-Deċiżjoni 
jkollu għad-drittijiet u l-libertajiet fundamentali tas-suġġetti tad-data137. 

70. Fir-rigward tal-partijiet rilevanti tal-oġġezzjoni tal-FR SA relatata mal-impożizzjoni ta’ multa 
amministrattiva għall-ksur addizzjonali possibbli relatat mad-dipendenza ta’ Meta IE fuq l-
Artikolu 6(1)(b) u (f) tal-GDPR, hija tikkonċerna jekk l-azzjoni prevista fir-rigward tal-kontrollur 
tikkonformax mal-GDPR138. L-oġġezzjoni hija marbuta mal-oġġezzjoni tal-FR SA relatata mas-sejbiet 
dwar l-Artikolu 6(1)(b) u (f) tal-GDPR għall-ipproċessar tal-informazzjoni ta’ kuntatt. Minħabba li 
tikkonċerna l-impożizzjoni ta’ miżura korrettiva għal ksur addizzjonali, li jinstab bħala konsegwenza tal-
inverżjoni tas-sejbiet tal-Abbozz tad-Deċiżjoni, hemm rabta diretta mas-sustanza tal-Abbozz tad-
Deċiżjoni u, jekk tiġi segwita, l-oġġezzjoni twassal għal konklużjoni differenti. Għalhekk, għandu jitqies 

                                                             
133 L-FR SA talbet bidla fl-Abbozz tad-Deċiżjoni rigward il-ksur fuq il-bażi ġuridika għall-ipproċessar tal-
informazzjoni ta’ kuntatt, u bidla fl-ordni ta’ konformità u l-impożizzjoni ta’ multa amministrattiva bħala 
konsegwenza ta’ dan il-ksur addizzjonali. 
134 Sottomissjonijiet ta’ Meta IE dwar l-Artikolu 65, Anness A, pp. 56 u 58. Meta IE argumentat li l-oġġezzjoni 
mhijiex rilevanti peress li l-IE SA ma għamlitx konklużjoni formali fl-Abbozz tad-Deċiżjoni dwar l-Artikolu 6 tal-
GDPR, iżda pjuttost għamlet osservazzjonijiet preliminari. F’dan ir-rigward, ara l-paragrafu 51 ta’ din id-Deċiżjoni 
Vinkolanti. 
135 Ara l-paragrafu 45 ta’ din id-Deċiżjoni Vinkolanti. L-FR SA qieset, fost oħrajn, li l-konklużjonijiet tal-IE SA dwar 
in-neċessità tal-ipproċessar skont l-Artikolu 6(1)(b) tal-GDPR jikkontradixxu s-sejbiet dwar il-ksur tal-prinċipju ta’ 
minimizzazzjoni tad-data. L-FR SA argumentat ukoll li l-eżerċizzju ta’ bbilanċjar jikkontradixxi s-sejbiet tal-IE SA 
dwar ir-riskji serji għall-utenti tfal. 
136 Sottomissjonijiet ta’ Meta IE dwar l-Artikolu 65, Anness A, p. 56. Ara wkoll is-Sottomissjoni ta’ Meta IE dwar l-
Artikolu 65, l-Anness A, p. 59 fir-rigward tal-oġġezzjoni tal-FR SA rigward l-Art. 6 (1) (f) tal-GDPR. Rigward il-
fehmiet ta’ Meta IE li l-oġġezzjoni tal-SA FR hija legalment żbaljata (Sottomissjonijiet ta’ Meta IE dwar l-
Artikolu 65, p. 57 u 59), l-EDPB ifakkar li l-merti tal-oġġezzjoni huma indirizzati separatament mill-valutazzjoni 
dwar jekk l-oġġezzjoni tissodisfax ir-rekwiżiti skont l-Artikolu 4 (24) tal-GDPR. 
137 L-FR SA argumentat li, billi jippermetti d-dipendenza fuq l-Art. 6(1)(b) jew (f), l-Abbozz tad-Deċiżjoni jesponi 
lill-minorenni għal riskju akbar ta’ fastidju u grooming u għalhekk ma jipproteġihomx b’mod effettiv. Barra minn 
hekk, dan joħloq preċedent għal organizzazzjonijiet oħra (l-oġġezzjoni tal-FR SA, paragrafi 23-26). L-EDPB jieħu 
nota tas-sottomissjonijiet ta’ Meta IE f’dan ir-rigward (Sottomissjonijiet ta’ Meta IE dwar l-Artikolu 65, p. 57 u 59). 
Madankollu, l-EDPB ma jaqbilx ma’ Meta IE u jqis li l-FR SA identifikat b’mod ċar u espliċitu s-sinifikat tar-riskji. L-
EDPB jirreferi wkoll għall-paragrafu 51 hawn fuq. 
138 L-Artikolu 4(24) tal-GDPR. 



 

Adottata 27 

bħala “rilevanti”, kif iddikjarat fil-paragrafu 67 hawn fuq. Madankollu, l-EDPB iqis li l-oġġezzjoni ma 
telaborax biżżejjed l-argumenti legali jew fattwali li jiġġustifikaw bidla fl-Abbozz tad-Deċiżjoni fir-
rigward tal-impożizzjoni ta’ din il-miżura korrettiva speċifika. Għalhekk, l-oġġezzjoni tal-FR SA mhijiex 
“motivata” fir-rigward tal-impożizzjoni ta’ multa amministrattiva għall-ksur addizzjonali possibbli 
relatat mal-bażi ġuridika għall-ipproċessar tal-informazzjoni ta’ kuntatt. 

71. Għalhekk, l-EDPB iqis li l-oġġezzjoni tal-FR SA, sa fejn tikkonċerna l-ksur addizzjonali relatat man-
nuqqas ta’ bażi ġuridika għall-ipproċessar tal-informazzjoni ta’ kuntatt, hija kemm “rilevanti” kif ukoll 
“motivata” u tissodisfa l-livell limitu stabbilit mill-Artikolu 4(24) tal-GDPR. Filwaqt li, sa fejn tikkonċerna 
l-impożizzjoni tal-multa amministrattiva għall-ksur addizzjonali possibbli, l-oġġezzjoni tal-FR SA mhijiex 
“motivata” u għalhekk ma tissodisfax il-livell limitu tal-Artikolu 4(24) tal-GDPR. 

 

*** 

72. L-oġġezzjoni tal-NO SA esprimiet nuqqas ta’ qbil fir-rigward tal-valutazzjoni tal-IE SA fl-Abbozz tad-
Deċiżjoni dwar l-Artikolu 6(1)(b) u (f) tal-GDPR. Jekk tiġi segwita, l-oġġezzjoni tal-NO SA twassal għal 
konklużjoni differenti fir-rigward tas-sejbiet dwar l-Artikolu 6(1)(b) u (f) tal-GDPR u jkollha wkoll impatt 
fuq l-ordni ta’ konformità għall-kontrollur. Għalhekk, peress li wriet rabta diretta mas-sustanza tal-
Abbozz tad-Deċiżjoni, l-oġġezzjoni hija “rilevanti”. Għall-istess raġunijiet spjegati hawn fuq, l-EDPB 
mhuwiex influwenzat mill-argumenti ta’ Meta IE rigward in-nuqqas ta’ rilevanza ta’ din l-oġġezzjoni139. 
L-oġġezzjoni hija wkoll “motivata” peress li ressqet diversi argumenti fattwali u legali għall-bidla 
proposta fil-valutazzjoni legali dwar għaliex ir-rekwiżiti tal-Artikolu 6(1)(b) u (f) tal-GDPR mhumiex 
issodisfati f’dan il-każ u għaliex il-kontrollur ma jistax legalment jiddependi fuq dawk id-
dispożizzjonijiet u, għalhekk, il-ksur irid jiġi rrimedjat140. 

73. Rigward ir-rekwiżit li jintwera s-sinifikat tar-riskji ppreżentati mill-Abbozz tad-Deċiżjoni għad-drittijiet 
u l-libertajiet tas-suġġetti tad-data, l-EDPB isib li l-oġġezzjoni tal-NO SA tissodisfa l-kriterji stabbiliti mill-
Artikolu 4(24) tal-GDPR141. Għalhekk, is-sottomissjonijiet kuntrarji ta’ Meta IE ma jinfluwenzawx l-
EDPB142. 

                                                             
139 Sottomissjonijiet ta’ Meta IE dwar l-Artikolu 65, Anness A, p. 45 u 47. Meta IE argumentat li l-oġġezzjoni 
mhijiex rilevanti peress li l-IE SA ma għamlitx konklużjoni formali fl-Abbozz tad-Deċiżjoni dwar l-Artikolu 6 tal-
GDPR, iżda pjuttost għamlet osservazzjonijiet preliminari. F’dan ir-rigward, ara l-paragrafu 51 ta’ din id-Deċiżjoni 
Vinkolanti. 
140 Ara l-paragrafi 46-48 ta’ din id-Deċiżjoni Vinkolanti. L-NO SA argumentat, fost l-oħrajn, li l-ipproċessar ma 
kienx meħtieġ skont l-Artikolu 6 (1) (b) u lanqas (f) tal-GDPR u li t-test tal-ibbilanċjar fixkel il-bilanċ favur is-suġġett 
tad-data. Għalhekk, l-EDPB ma jinfluwenzax ruħu mill-argumenti ta’ Meta IE li l-oġġezzjoni hija bbażata fuq żbalji 
fundamentali, tmur kontra l-prinċipju taċ-ċertezza legali u ma tartikola l-ebda żball rigward l-analiżi tal-SA IE 
(Sottomissjonijiet ta’ Meta IE dwar l-Artikolu 65, Anness A, p. 46 u 47). L-EDPB ifakkar li l-merti tal-oġġezzjoni 
huma indirizzati separatament mill-valutazzjoni dwar jekk l-oġġezzjoni tissodisfax ir-rekwiżiti skont l-
Artikolu 4(24) tal-GDPR. 
141 L-NO SA argumentat li, billi jippermetti l-ipproċessar ta’ data personali mingħajr bażi ġuridika, l-Abbozz tad-
Deċiżjoni jikser id-dritt fundamentali tas-suġġett tad-data għall-protezzjoni tad-data u jistabbilixxi preċedent 
perikoluż (l-oġġezzjoni tal-NO SA, p. 6-7). Għalhekk, l-EDPB iqis li l-oġġezzjoni tal-NO SA stabbiliet b’mod ċar is-
sinifikat tar-riskji għas-suġġetti tad-data jekk l-Abbozz tad-Deċiżjoni ma jinbidilx u l-ksur ma jkunx ġie indirizzat 
fl-ordni ta’ konformità. 
142 Sottomissjonijiet ta’ Meta IE dwar l-Artikolu 65, paragrafu 44 u Anness A, p. 46 u 47. F’dan ir-rigward, l-EDPB 
jirreferi għall-paragrafu 51 hawn fuq. 

74. Fir-rigward tal-oġġezzjoni tal-NO SA dwar il-multa amministrattiva li għandha tiġi imposta għall-ksur 
addizzjonali rigward in-nuqqas ta’ bażi ġuridika tal-ipproċessar tal-informazzjoni ta’ kuntatt, l-EDPB iqis 
li kienet tikkonċerna “jekk l-azzjoni prevista fir-rigward tal-kontrollur tikkonformax mal-GDPR”143. L-
oġġezzjoni hija marbuta mal-oġġezzjoni tal-NO SA relatata mas-sejbiet dwar l-Artikolu 6(1)(b) u (f) tal-
GDPR għall-ipproċessar tal-informazzjoni ta’ kuntatt. Minħabba li tikkonċerna l-impożizzjoni ta’ miżura 
korrettiva għal ksur addizzjonali, li jinstab bħala konsegwenza tat-treġġigħ lura tal-konklużjonijiet fl-
Abbozz tad-Deċiżjoni, hemm rabta diretta mas-sustanza tal-Abbozz tad-Deċiżjoni u, jekk tiġi segwita, 
l-oġġezzjoni twassal għal konklużjoni differenti. Għalhekk, hija “rilevanti”. L-EDPB mhuwiex 
influwenzat mill-argumenti ta’ Meta IE rigward in-nuqqas ta’ rilevanza ta’ din l-oġġezzjoni144, inkluż fir-
rigward tal-impożizzjoni ta’ multa amministrattiva għas-sejbiet proposti dwar l-Artikolu 6(1)(b) u (f) 
tal-GDPR. L-EDPB iqis ukoll l-oġġezzjoni “motivata” peress li ressqet diversi argumenti fattwali u legali 
li jappoġġaw l-impożizzjoni ta’ multa amministrattiva għall-ksur allegat145. Rigward is-sinifikat tar-riskju 
ppreżentat mill-Abbozz tad-Deċiżjoni għad-drittijiet u l-libertajiet tas-suġġetti tad-data, l-oġġezzjoni 
wriet b’mod suffiċjenti xi jkun l-impatt negattiv għas-suġġetti tad-data jekk ma tiġix imposta multa 
għall-ksur tal-GDPR fir-rigward tan-nuqqas ta’ bażi ġuridika146. Għalhekk, l-EDPB isib li l-oġġezzjoni tal-
NO SA tissodisfa l-kriterji stabbiliti mill-Artikolu 4(24) tal-GDPR. 

*** 

75. Abbażi tal-kunsiderazzjonijiet ta’ hawn fuq, l-EDPB isib li l-oġġezzjonijiet imqajma mill-NL SA, DE SAs, 
IT SA, FI SA, FR SA u NO SA dwar il-konklużjonijiet fl-Abbozz tad-Deċiżjoni dwar l-Artikoli 6(1)(b) u 
6(1)(f) tal-GDPR rigward l-ipproċessar ta’ informazzjoni ta’ kuntatt jikkwalifikaw bħala oġġezzjonijiet 
rilevanti u motivati skont l-Artikolu 4(24) tal-GDPR, inkluż fir-rigward tal-bidliet fl-ordni ta’ konformità 
mitluba fl-oġġezzjonijiet tal-FR SA, NL SA u NO SA u l-miżuri korrettivi xierqa addizzjonali mitluba mill-
FI SA u NL SA. 

76. L-EDPB isib ukoll li l-oġġezzjoni tal-NO SA rigward l-impożizzjoni ta’ multa amministrattiva għas-sejbiet 
dwar l-Artikolu 6(1)(b) u (f) tal-GDPR hija rilevanti u motivata skont l-Artikolu 4(24) tal-GDPR. Għall-
kuntrarju, fir-rigward tal-partijiet rilevanti tal-oġġezzjonijiet tal-FR SA u IT SA rigward l-impożizzjoni ta’ 
multa amministrattiva għall-ksur addizzjonali possibbli relatat mad-dipendenza ta’ Meta IE fuq l-
Artikolu 6(1)(b) u (f) tal-GDPR, l-EDPB iqis li dawn mhumiex motivati biżżejjed u, għalhekk, ma 
jissodisfawx il-livell limitu tal-Artikolu 4(24) tal-GDPR. 

5.4.2. Valutazzjoni dwar il-merti 

77. L-EDPB jikkunsidra li l-oġġezzjonijiet li nstabu li huma rilevanti u motivati f’din is-subtaqsima147 
jirrikjedu valutazzjoni dwar jekk l-Abbozz tad-Deċiżjoni jeħtiġx li jinbidel fir-rigward tas-sejba dwar il-
konformità mal-Artikolu 6(1) tal-GDPR. Il-merti tal-oġġezzjoni tal-NO SA, fir-rigward tal-impożizzjoni 

                                                             
143 L-Artikolu 4(24) tal-GDPR. 
144 Sottomissjonijiet ta’ Meta IE dwar l-Artikolu 65, paragrafu 44 u Anness A, p. 48. Meta IE argumentat li l-
oġġezzjoni kienet tirriżulta minn osservazzjonijiet mhux finali tal-IE SA u, għalhekk, ma kinitx rilevanti. F’dan ir-
rigward, ara l-paragrafu 51 ta’ din id-Deċiżjoni Vinkolanti. 
145 L-oġġezzjoni tal-NO SA, p. 8-9. 
146 L-NO SA argumentat li, jekk ma tiġix imposta multa, l-Abbozz tad-Deċiżjoni joħloq preċedent perikoluż, peress 
li ma jkunx hemm biżżejjed inċentivi għal Meta IE u kontrolluri oħra biex jibdlu l-imġiba tagħhom, u b’hekk iwasslu 
għal okkorrenza mill-ġdid ta’ ksur bħal dan. Dan jaffettwa lis-suġġetti tad-data, peress li fil-prattika l-livell ta’ 
protezzjoni stabbilit mill-GDPR jiġi miċħud (l-oġġezzjoni tal-NO SA, p. 9). 
147 Dawn l-oġġezzjonijiet huma dawk tad-DE SAs, FI SA, FR SA, IT SA, NL SA u NO SA dwar id-dipendenza ta’ Meta 
IE fuq il-bażijiet ġuridiċi skont l-Artikolu 6(1)(b) u 6(1)(f) tal-GDPR għall-ipproċessar tal-informazzjoni ta’ kuntatt. 

ta’ multa amministrattiva għall-ksur addizzjonali propost, huma vvalutati fit-Taqsima 7.4 ta’ din id-
Deċiżjoni Vinkolanti. 

78. Meta qed jivvaluta l-merti tal-oġġezzjonijiet imqajma, l-EDPB jikkunsidra l-pożizzjoni tal-IE SA dwar l-
oġġezzjonijiet u s-sottomissjonijiet ta’ Meta IE. 

79. L-EDPB jieħu nota li għall-ipproċessar tal-informazzjoni ta’ kuntatt, Meta IE straħet fuq l-
Artikolu 6(1)(b) tal-GDPR (iżda biss sal-punt li utent minorenni għandu l-kapaċità li jidħol f’kuntratt 
infurzabbli) jew alternattivament fuq l-Artikolu 6(1)(f) tal-GDPR (fir-rigward ta’ utenti tfal li ma 
kellhomx il-kapaċità li jidħlu f’kuntratt ma’ Meta IE)148. 

5.4.2.1 Rigward l-Artikolu 6(1)(b) tal-GDPR 
80. L-EDPB ifakkar li d-data personali tista’ tiġi pproċessata abbażi tal-Artikolu 6(1)(b) tal-GDPR meta: (1) 

l-ipproċessar isir fil-kuntest tat-twettiq ta’ kuntratt mas-suġġett tad-data u (2) dak l-ipproċessar ikun 
meħtieġ għat-twettiq ta’ dak il-kuntratt partikolari mas-suġġett tad-data149. 

81. Fir-rigward tal-eżistenza ta’ kuntratt, l-EDPB jieħu nota tal-oġġezzjonijiet imqajma mid-DE SAs150 u l-FI 
SA151, kif ukoll l-IT SA152 u l-FR SA153, li qajmu dubji dwar in-nuqqas min-naħa tal-IE SA li tivvaluta u 
tikkonkludi dwar l-eżistenza ta’ kuntratt validu bejn Meta IE u l-utenti tfal sa fejn dan jikkonċerna l-
ipproċessar tal-informazzjoni ta’ kuntatt. L-NL SA argumentat li, l-ewwel nett, l-LSA ma vvalutatx kif 
xieraq fl-Abbozz tad-Deċiżjoni jekk kienx hemm kuntratt fis-seħħ bejn Meta IE u s-suġġetti tad-data 
għall-forniment tal-kont tan-negozju ta’ Instagram u, it-tieni, l-NL SA qajmet dubji dwar il-validità ta’ 
dan il-kuntratt154. 

82. Fl-abbozz tad-Deċiżjoni, l-IE SA sabet li, meta kien qed jirreġistra għal kont ta’ Instagram personali, 
suġġett tad-data jaqbel mat-Termini tal-Użu ta’ Instagram155. L-IE SA sabet ukoll, fid-dawl tas-
sottomissjonijiet ta’ Meta IE, li t-twettiq ta’ bażi ġuridika kuntrattwali jista’ jiġi invokat minn Meta IE 
fir-rigward tal-ipproċessar assoċjat mal-karatteristika tal-kont tan-negozju abbażi tat-Termini tal-
Użu156. 

83. Fis-sottomissjonijiet tagħha, Meta IE argumentat li l-SAs ma għandhomx il-kompetenza li jivvalutaw il-
validità tal-kuntratti157 u xorta waħda l-Abbozz tad-Deċiżjoni rrefera b’mod ċar għal relazzjoni 
kuntrattwali bejn Meta IE u kull utent abbażi tat-Termini tal-Użu158. Meta IE ddikjarat ukoll li ma kellha 
l-ebda obbligu legali skont il-GDPR li tinkludi referenza speċifika għall-Kontijiet tan-Negozju fit-Termini 
tal-Użu ta’ Instagram u għalhekk in-nuqqas ta’ tali referenza ma għandu l-ebda impatt fuq il-

                                                             
148 Abbozz tad-Deċiżjoni, paragrafi 105 u 108. Barra minn hekk, ara r-Risposta ta’ Meta IE għal Talba għal 
Informazzjoni, Appendiċi 6 għas-Sottomissjonijiet ta’ Meta IE dwar l-Artikolu 65, paragrafi 17-19, fejn Meta IE 
spjegat li hija straħet fuq żewġ bażijiet ġuridiċi primarji għall-finijiet ta’ forniment, personalizzazzjoni u titjib tal-
prodotti ta’ Facebook (inkluż Instagram), li kienu jinkludu l-forniment tal-Kont tan-Negozju ta’ Instagram u l-wiri 
ta’ opzjoni ta’ kuntatt b’rabta ma’ Kont tan-Negozju ta’ Instagram, dawk il-bażijiet ġuridiċi huma l-Art. 6(1)(b) tal-
GDPR jew alternattivament l-Art. 6(1)(f) tal-GDPR. 

149 Art. 6(1)(b) tal-GDPR. 
150 L-oġġezzjoni tad-DE SAs, p. 3-4. 
151 L-oġġezzjoni tal-FI SA, paragrafi 4-5. 
152 L-oġġezzjoni tal-IT SA, p. 1. 
153 L-oġġezzjoni tal-FR SA, paragrafu 11. 
154 L-oġġezzjoni tal-NL SA, paragrafi 9-11. 
155 Abbozz tad-Deċiżjoni, paragrafu 114. 
156 Abbozz tad-Deċiżjoni, paragrafu 115. 
157 Sottomissjonijiet ta’ Meta IE dwar l-Artikolu 65, paragrafi 50-51. 
158 Sottomissjonijiet ta’ Meta IE dwar l-Artikolu 65, paragrafu 52. 

valutazzjoni dwar jekk l-ipproċessar huwiex meħtieġ għat-twettiq ta’ kuntratt159 u huwiex kuntrarju 
għall-Artikolu 12 tal-GDPR160. 

84. Kif imfakkar hawn fuq, wieħed mill-prerekwiżiti biex kontrollur ikun jista’ jiddependi fuq l-
Artikolu 6(1)(b) tal-GDPR bħala bażi ġuridika għall-ipproċessar ta’ data personali huwa li l-ipproċessar 
isir fil-kuntest tat-twettiq ta’ kuntratt. Kif iddikjarat qabel mill-EDPB, din il-kundizzjoni timplika b’mod 
aktar speċifiku li kontrollur, f’konformità mal-obbligi ta’ responsabbiltà tiegħu skont l-Artikolu 5(2) tal-
GDPR, irid ikun jista’ juri li (a) jeżisti kuntratt u (b) il-kuntratt huwa validu skont il-liġijiet kuntrattwali 
nazzjonali applikabbli161. 

85. Sabiex jiġi vvalutat jekk Meta IE setgħetx tistrieħ fuq l-Artikolu 6(1)(b) tal-GDPR għall-ipproċessar tal-
informazzjoni ta’ kuntatt, l-EDPB janalizza fil-paragrafi li ġejjin jekk l-ipproċessar inkwistjoni huwiex 
meħtieġ għat-twettiq tal-allegat kuntratt mas-suġġetti tad-data fil-każ inkwistjoni. 

86. Fis-sottomissjonijiet tagħha, Meta IE sostniet li sa fejn hija kkonċernata n-“neċessità”, is-CSAs injoraw 
il-fatti u l-kunsiderazzjonijiet rilevanti matul il-perjodu meta l-Kontijiet tan-Negozju ġew offruti għall-
ewwel darba u żbaljaw: (1) billi applikaw stampa stretta żżejjed tal-element ta’ neċessità għall-finijiet 
tal-Artikolu 6(1)(b) tal-GDPR, u (2) fittxew b’mod mhux xieraq li jsibu ksur tal-Artikolu 6(1)(b) tal-GDPR 
b’mod retroattiv bis-saħħa ta’ modifika sussegwenti tal-prodott, li għandu implikazzjonijiet perikolużi 
għall-kontrolluri li jfittxu li jiżviluppaw u jevolvu l-prodotti tagħhom maż-żmien fir-rigward tal-
privatezza u s-sikurezza tal-utenti162. Skont Meta IE, “il-Kont tan-Negozju nħoloq għal Instagram fl-
2016 u, kif kien rilevanti għal dak iż-żmien, inbena madwar il-kunċett ta’ negozju ‘tradizzjonali’, li seta’ 
uża Instagram biex jappoġġa l-preżenza esterna tiegħu (jiġifieri lil hinn minn Instagram), bħal sit web 
jew azjenda tradizzjonali. Sabiex tippermetti l-promozzjoni tan-negozju u l-kuntatt miegħu lil hinn minn 
Instagram, il-funzjonalità tal-Kont tan-Negozju inkludiet buttuna “Kuntatt” biex tippermetti lill-
komunità ta’ Instagram tikkomunika man-negozju permezz ta’ kanal ta’ kuntatt lil hinn minn Instagram 
(eż. telefown jew email tan-negozju)” u “l-EDPB irid jivvaluta l-element ta’ neċessità skont il-qafas 
kunċettwali korrett filwaqt li jqis l-iskop speċifiku tal-ipproċessar inkwistjoni f’dak iż-żmien, 
f’konformità mal-gwida preċedenti tiegħu”163. Barra minn hekk, skont Meta IE, il-konformità mal-
Artikoli 5(1)(c) u 6(1)(b) tal-GDPR trid tiġi kkunsidrata b’mod separat, is-sejba tal-LSA dwar l-
Artikolu 5(1)(c) tal-GDPR kienet limitata fil-kamp ta’ applikazzjoni, u, barra minn hekk, l-Artikoli 5(1)(c) 
u 6(1)(b) tal-GDPR għandhom tifsiriet distinti u separati, u għalhekk sejba ta’ nuqqas ta’ konformità 
mal-Artikolu 5(1)(c) tal-GDPR mhijiex u ma tistax awtomatikament tkun ekwivalenti għal sejba ta’ 
nuqqas ta’ konformità mal-Artikolu 6(1)(b) tal-GDPR164. 

87. L-EDPB ifakkar li l-kunċett ta’ neċessità għandu tifsira indipendenti fid-dritt tal-Unjoni Ewropea, li trid 
tirrifletti l-għanijiet tal-liġi dwar il-protezzjoni tad-data165. B’mod partikolari, kif iddikjarat il-QĠUE: 
“[f]ir-rigward tal-kundizzjoni dwar il-ħtieġa tal-ipproċessar tad-data, għandu jitfakkar li d-derogi u r-

                                                             
159 Sottomissjonijiet ta’ Meta IE dwar l-Artikolu 65, paragrafi 53-54. 
160 Sottomissjonijiet ta’ Meta IE dwar l-Artikolu 65, paragrafu 55. 
161 Il-Linji Gwida 2/2019 tal-EDPB, paragrafu 26. 
162 Sottomissjonijiet ta’ Meta IE dwar l-Artikolu 65, paragrafu 58. 
163 Sottomissjonijiet ta’ Meta IE dwar l-Artikolu 65, paragrafu 61. 
164 Sottomissjonijiet ta’ Meta IE dwar l-Artikolu 65, paragrafi 67-72. 
165 Heinz Huber vs Bundesrepublik Deutschland (Kawża C-524/06, sentenza tat-18 ta’ Diċembru 2008, 
ECLI:EU:C:2008:724) (minn hawn ’il quddiem, “C-524/06 Huber”), paragrafu 52. 

restrizzjonijiet għall-prinċipju ta’ protezzjoni tad-data personali għandhom joperaw fil-limiti ta’ dak li 
huwa strettament meħtieġ”166. 

88. Meta tiġi analizzata l-eżekuzzjoni ta’ bażi legali kuntrattwali, ir-rekwiżit tan-neċessità għandu jiġi 
interpretat b’mod strett. Kif iddikjarat qabel mill-Grupp ta’ Ħidma 29 (minn hawn ’il quddiem 
“WP29”)167, din “id-dispożizzjoni għandha tiġi interpretata b’mod strett u ma tkoprix sitwazzjonijiet 
fejn l-ipproċessar ma jkunx ġenwinament meħtieġ għat-twettiq ta’ kuntratt, iżda pjuttost impost 
b’mod unilaterali fuq is-suġġett tad-data mill-kontrollur”168. 

89. L-EDPB ifakkar li għall-valutazzjoni tan-neċessità skont l-Artikolu 6(1)(b) tal-GDPR, “[h]uwa importanti 
li tiġi determinata r-raġuni eżatta tal-kuntratt, jiġifieri s-sustanza u l-għan fundamentali tiegħu, billi 
huwa ma’ dan li se jiġi ttestjat jekk l-ipproċessar tad-data jkunx meħtieġ għat-twettiq tiegħu”169. Kif 
diġà ddikjara l-EDPB, jenħtieġ li jitqiesu l-għan, l-iskop jew l-objettiv partikolari tas-servizz u, għall-
applikabbiltà tal-Artikolu 6(1)(b) tal-GDPR, huwa meħtieġ li l-ipproċessar ikun oġġettivament meħtieġ 
għal skop u integrali għall-forniment ta’ dak is-servizz kuntrattwali lis-suġġett tad-data170. 

90. Barra minn hekk, l-EDPB jinnota li l-kontrollur għandu jkun kapaċi jiġġustifika n-neċessità tal-
ipproċessar tiegħu b’referenza għall-għan kuntrattwali fundamentali u mifhum reċiprokament. Dan 
jiddependi mhux biss fuq il-perspettiva tal-kontrollur, iżda wkoll fuq perspettiva raġonevoli tas-suġġett 
tad-data meta jidħol fil-kuntratt171. F’dan il-kuntest, l-EDPB ifakkar li l-minorenni jixirqilhom 
protezzjoni speċifika fir-rigward tad-data personali tagħhom, minħabba li dawn jistgħu jkunu inqas 
konxji tar-riskji, il-konsegwenzi u s-salvagwardji u d-drittijiet tagħhom fir-rigward tal-ipproċessar ta’ 
data personali172. 

91. Rigward l-objettiv u l-iskop tal-kuntratt speċifiku, Meta IE sostniet li, meta nħoloq il-Kont tan-Negozju, 
dan kien mibni madwar il-kunċett ta’ negozju “tradizzjonali” u kellu l-għan li jippermetti lill-komunità 
ta’ Instagram tikkomunika man-negozju permezz ta’ kanal ta’ kuntatt lil hinn minn Instagram173. L-IE 
SA sabet li “l-karatteristika tal-kont tan-negozju, fuq il-bażi li din l-għodda tal-midja soċjali tippermetti 
lill-utent ‘joħolqu, jsibu, jieħdu sehem, u jaqsmu esperjenzi’ ma’ persuni oħra (kif deskritt fit-Termini 
tal-Użu), u tifforma parti ċentrali mis-servizz tal-Instagram kif inhu offrut”174. 

                                                             
166 Valsts policijas Rīgas reģiona pārvaldes Kārtības policijas pārvalde v Rīgas pašvaldības SIA “Rīgas satiksme” 
(Kawża C-13/16, sentenza tal-4 ta’ Mejju 2017, ECLI:EU:C:2017:336) (minn hawn ’il quddiem, “C-13/16 Rīgas”), 
paragrafu 30. 
167 Il-Grupp ta’ Ħidma 29 – predeċessur tal-EDPB – ġie stabbilit skont l-Artikolu 29 tad-Direttiva 95/46/KE tal-
Parlament Ewropew u tal-Kunsill tal-24 ta’ Ottubru 1995 dwar il-protezzjoni ta’ individwi fir-rigward tal-
ipproċessar ta’ data personali u dwar il-moviment liberu ta’ dik id-data (minn hawn ’il quddiem, “id-Direttiva 
95/46/KE”) u kellu rwol, fost oħrajn, li jikkontribwixxi għall-applikazzjoni uniformi tal-miżuri nazzjonali adottati 
skont id-Direttiva. Ħafna mill-prinċipji sostantivi u d-dispożizzjonijiet tal-GDPR diġà kienu jeżistu fid-Direttiva 
95/46/KE, u għalhekk il-gwida tad-WP29 f’dan ir-rigward hija rilevanti għall-interpretazzjoni tal-GDPR. 
168 L-Opinjoni 06/2014 tad-WP29 dwar il-kunċett ta’ interessi leġittimi tal-kontrollur tad-data skont l-Artikolu 7 
tad-Direttiva 95/46/KE, WP 217, adottata fit-9 ta’ April 2014 (minn hawn ’il quddiem, “l-Opinjoni 06/2014 tad-
WP29 dwar il-kunċett ta’ interessi leġittimi”), p. 16. 
169 L-Opinjoni 06/2014 tad-WP29 dwar il-kunċett ta’ interessi leġittimi, p. 17. 
170 Il-Linji Gwida 2/2019 tal-EDPB, paragrafu 30. 
171 Il-Linji Gwida 2/2019 tal-EDPB, paragrafu 32. 
172 Premessa 38 tal-GDPR: “Tali protezzjoni speċifika għandha, b’mod partikolari, tapplika [...] [għall-ġbir] ta’ data 
personali fir-rigward tal-minorenni meta jsir użu minn servizzi offruti direttament lill-minorenni”. 
173 Sottomissjonijiet ta’ Meta IE dwar l-Artikolu 65, paragrafu 61. 
174 Abbozz tad-Deċiżjoni, paragrafu 115. 

92. Filwaqt li l-EDPB jaqbel li l-ipproċessar jista’ jkun oġġettivament meħtieġ għat-twettiq ta’ kuntratt anki 
jekk ma jkunx imsemmi speċifikament fil-kuntratt175, jenħtieġ li jkun possibbli għal utent ordinarju li 
jidentifika l-iskop kuntrattwali “fundamentali u mifhum reċiprokament” abbażi tal-informazzjoni 
ppreżentata mill-kontrollur176. 

93. Meta titqies l-informazzjoni ta’ livell għoli pprovduta lill-utenti tfal rigward is-servizz ta’ Instagram fit-
Termini tal-Użu177 u li ma ġiet ipprovduta l-ebda informazzjoni speċifika dwar il-karatteristika tal-Kont 
tan-Negozju lill-utenti tfal178, l-EDPB iqis li l-pubblikazzjoni tad-dettalji ta’ kuntatt fuq il-profili tagħhom 
ma setgħetx tkun raġonevolment mistennija minn tali utenti tfal fil-kuntest tal-użu tagħhom ta’ 
Instagram, inkluż il-karatteristika tal-kont tan-negozju. Barra minn hekk, l-EDPB ma jaqbilx li l-
ipproċessar tal-informazzjoni ta’ kuntatt, fir-rigward tal-utenti tfal, jista’ jitqies bħala “integrali” jew 
“ċentrali” għas-servizz ta’ Instagram, inkluż il-karatteristika tal-kont tan-negozju. Barra minn hekk, kif 
innotat b’mod korrett mill-IE SA, huwa possibbli li jiġi operat profil professjonali mingħajr ma tiġi 
ppubblikata wkoll l-informazzjoni ta’ kuntatt179. 

94. Barra minn hekk, l-EDPB ifakkar li l-valutazzjoni ta’ dak li huwa meħtieġ tinvolvi valutazzjoni 
kkombinata u bbażata fuq il-fatti tal-ipproċessar għall-objettiv segwit. Jekk ikun hemm alternattivi 
realistiċi u inqas intrużivi, l-ipproċessar ma jkunx meħtieġ180. F’dan ir-rigward, għandu jitqies ukoll il-
prinċipju ta’ proporzjonalità181. 

95. L-EDPB josserva li, jekk il-pubblikazzjoni tad-dettalji ta’ kuntatt kienet tabilħaqq maħsuba għal negozji 
tradizzjonali biss kif issostni Meta IE, kien teknikament possibbli li dawn jiġu distinti mill-utenti tfal 
matul il-proċess ta’ reġistrazzjoni abbażi tal-informazzjoni dwar l-età182. Għalhekk kien ikun possibbli li 
tiġi evitata l-pubblikazzjoni tal-informazzjoni ta’ kuntatt tal-utenti tfal, anke filwaqt li tinżamm l-opzjoni 
tal-buttuna ta’ kuntatt għan-negozji “tradizzjonali”. 

96. L-EDPB iqis ukoll li f’dan il-każ l-analiżi tan-neċessità għandha tiġi appoġġata mill-analiżi msemmija 
hawn fuq tal-eżistenza ta’ mezzi inqas intrużivi. Madankollu, l-IE SA ma analizzatx fl-Abbozz ta’ 
Deċiżjoni jekk kinux disponibbli mezzi oħra inqas intrużivi biex jintlaħaq b’mod effettiv l-objettiv 
segwit. F’dan ir-rigward, kellha titqies il-possibbiltà eżistenti li l-utenti jiġu kkuntattjati direttament 
permezz ta’ messaġġi diretti fi ħdan il-pjattaforma. Fil-fatt, jidher ċar mill-Abbozz ta’ Deċiżjoni li Meta 
IE kienet konxja li ċerti utenti ta’ kont tan-negozju ppreferew jikkomunikaw mal-udjenza tagħhom 
permezz ta’ messaġġi diretti fuq Instagram, milli bl-email jew bit-telefown183. L-Abbozz tad-Deċiżjoni 
ddikjara b’mod ċar li “[Meta IE] tirrikonoxxi li l-pubblikazzjoni tal-informazzjoni ta’ kuntatt bit-telefown 
u bl-email mhux dejjem kienet ippreferuta mill-perspettiva tal-utenti ta’ kontijiet kummerċjali” 
minħabba li, skont Meta IE “xi negozji nnutaw ukoll li huma ppreferew [...] jikkomunikaw mal-udjenza 
jew mal-klijenti tagħhom permezz ta’ messaġġi diretti fuq Instagram minflok b’mezzi tradizzjonali 

                                                             
175 Il-Linji Gwida 2/2019 tal-EDPB, paragrafu 27. 
176 Il-Linji Gwida 2/2019 tal-EDPB, paragrafu 33. 
177 Kif identifikat mill-IE SA, l-aspett rilevanti tas-servizz (Taqsima 1, Termini tal-Użu ta’ Instagram, il-verżjoni tad-
19 ta’ April 2018) ġie ppreżentat kif ġej: “opportunitajiet personalizzati għall-ħolqien, il-konnessjoni, il-
komunikazzjoni, l-iskoperta u l-kondiviżjoni”, ara l-Abbozz tad-Deċiżjoni, paragrafu 114. 
178 Abbozz tad-Deċiżjoni, paragrafu 115. 
179 Abbozz tad-Deċiżjoni, paragrafu 353. 
180 Il-Linji Gwida 2/2019 tal-EDPB, paragrafu 25. 
181 Volker und Markus Schecke u Eifert (Kawżi C-92/09 u C-93/09, sentenza tad-9 ta’ Novembru 2010, 
EU:C:2010:662) (minn hawn ’il quddiem, “C-92/09 u C-93/09 Schecke and Eifert”), paragrafu 86. 
182 Abbozz tad-Deċiżjoni, paragrafu 435. 
183 Abbozz tad-Deċiżjoni, paragrafu 210. 

(bħat-telefown jew l-email)”184. Minkejja dan, l-IE SA naqset milli tqis tali ċirkostanzi fil-valutazzjoni 
tagħha tar-rekwiżiti ta’ neċessità u żbaljat fil-konklużjoni tagħha li l-ipproċessar tal-informazzjoni ta’ 
kuntatt kien meħtieġ għat-twettiq tal-kuntratt f’dan il-każ. 

97. L-EDPB ifakkar li fi ħdan “l-ipproċessar tal-informazzjoni ta’ kuntatt” kien hemm ukoll operazzjoni ta’ 
pproċessar (li saret għal perjodu ta’ żmien speċifiku) li tikkonsisti fil-pubblikazzjoni f’test sempliċi tal-
informazzjoni ta’ kuntatt fil-kodiċi tas-sors HTML fuq is-sit web ta’ Instagram. Meta IE enfasizzat li “l-
informazzjoni ta’ kuntatt tan-negozju dehret fil-kodiċi tas-sors HTML għall-Kontijiet tan-Negozju bl-
għan li tiġi pprovduta buttuna ta’ ‘Kuntatt’ fuq il-verżjoni web ta’ Instagram” peress li “sabiex brawżer 
tal-web jipproduċi l-paġna web rilevanti ta’ Instagram, il-brawżer irid ‘jitkellem’ ma’ server web ta’ 
Instagram”185. L-IE SA sabet ksur (mhux ikkontestat mill-oġġezzjonijiet imqajma) tal-prinċipju ta’ 
minimizzazzjoni tad-data limitat għal din il-“pubblikazzjoni obbligatorja (qabel is-7 ta’ Marzu 2019) tal-
informazzjoni ta’ kuntatt fuq il-verżjoni tas-sit web ta’ Instagram (f’HTML) għall-utenti kollha tal-kont 
kummerċjali”, peress li dan “kellu r-riżultat li d-data personali inkwistjoni (jiġifieri l-informazzjoni ta’ 
kuntatt tal-utenti tfal fuq il-paġni web) ma kinitx limitata għal dak li kien meħtieġ fir-rigward tal-
iskopijiet li għalihom [Meta IE] pproċessat din l-informazzjoni speċifika”186. Kif innotat mill-IE SA, il-
pubblikazzjoni HTML tal-informazzjoni ta’ kuntatt ma tqisitx meħtieġa mit-Tim tas-Sigurtà ta’ Facebook 
u sussegwentement twaqqfet187. L-EDPB iqis li l-analiżi tal-prinċipju ta’ minimizzazzjoni tad-data (l-
Artikolu 5(1)(c) tal-GDPR) hija rilevanti għall-valutazzjoni tan-neċessità abbażi tal-Artikolu 6(1)(b) tal-
GDPR188. Konsegwentement, l-EDPB isib ukoll li tali analiżi kellha tikkomplementa l-valutazzjoni tal-LSA 
dwar il-ħtieġa tal-ipproċessar għat-twettiq tal-kuntratt, b’attenzjoni speċifika għall-pubblikazzjoni tal-
informazzjoni ta’ kuntatt fil-kodiċi tas-sors tal-HTML fuq is-sit web ta’ Instagram. L-EDPB iqis li l-IE SA 
ma setgħetx tikkonkludi li l-pubblikazzjoni tal-informazzjoni ta’ kuntatt tal-utenti tfal fil-kodiċi tas-sors 
tal-HTML tista’ titqies bħala meħtieġa għat-twettiq tal-kuntratt bejn Meta IE u l-utenti tat-tfal. 

98. Barra minn hekk, l-EDPB jieħu nota tas-sejbiet fl-Abbozz tad-Deċiżjoni li l-ipproċessar tal-informazzjoni 
ta’ kuntatt jista’ joħloq riskji serji għad-drittijiet u l-libertajiet tal-utenti tfal189. L-eżistenza ta’ riskji bħal 
dawn setgħet tiġi kkunsidrata wkoll fil-valutazzjoni dwar jekk l-ipproċessar tal-informazzjoni ta’ kuntatt 
tal-utenti tfal kienx meħtieġ għall-kuntratt. 

                                                             
184 Abbozz tad-Deċiżjoni, paragrafi 210 u 238. 
185 Sottomissjonijiet ta’ Meta IE dwar l-Artikolu 65, paragrafu 69. 
186 Abbozz tad-Deċiżjoni, paragrafu 429. Kif speċifikat aktar fl-Abbozz tad-Deċiżjoni, is-sejba 7 tkopri l-perjodu 
mill-25 ta’ Mejju 2018 sa Novembru 2020, iżda ma tinkludix il-perjodu bejn Lulju 2019 u Awwissu 2020, ara l-
Abbozz tad-Deċiżjoni, paragrafu 525. 
187 Abbozz tad-Deċiżjoni, paragrafu 428: “B’mod partikolari, meta ġiet abbandunata l-pubblikazzjoni HTML tal-
informazzjoni ta’ kuntatt f’Marzu 2019, rappreżentant tat-Tim tas-Sigurtà ta’ Facebook informa lis-Sur Stier 
‘Wara li ddiskutejna din il-funzjonalità mat-tim ta’ Instagram, ħadna passi biex inneħħu l-informazzjoni ta’ 
kuntatt mill-HTML tal-paġna, peress li ma kienx meħtieġ li tiġi inkluża fil-forma attwali tagħha’. Bħala tali, l-
argument [ta’ Meta IE] li dan l-ipproċessar HTML kien meħtieġ huwa direttament kontradett mill-atti u mill-kliem 
tat-Tim tas-Sigurtà ta’ Facebook. L-FB-I tiddikjara li dan l-ipproċessar kien meħtieġ biex jiġu pprovduti kontijiet 
tan-negozju lill-utenti tfal, li inkella jiġu mxekkla milli jippromwovu l-attivitajiet professjonali tagħhom fuq 
Instagram; filwaqt li t-Tim tas-Sigurtà ta’ Facebook iddikjara espressament li dan l-ipproċessar ma kienx meħtieġ, 
u waqqaf din il-prattika immedjatament meta nġiebet għall-attenzjoni tiegħu.” 
188 Il-Linji Gwida 2/2019 tal-EDPB, paragrafu 15. 
189 Kif stabbilit fil-Parti G.2 tal-Abbozz tad-Deċiżjoni. 

99. Fid-dawl ta’ dan ta’ hawn fuq190 u fid-dawl taċ-ċirkostanzi speċifiċi tal-ipproċessar, l-EDPB isib li l-IE SA 
ma setgħetx tikkonkludi fil-paragrafu 115 tal-Abbozz tad-Deċiżjoni li l-ipproċessar tal-informazzjoni ta’ 
kuntatt jista’ jitqies bħala meħtieġ għat-twettiq ta’ kuntratt bejn Meta IE u tfal utenti. 

100. B’konsegwenza ta’ dan, l-EDPB isib li Meta IE ma setgħetx tistrieħ fuq l-Artikolu 6(1)(b) tal-
GDPR bħala bażi ġuridika għall-ipproċessar tal-informazzjoni ta’ kuntatt. 

5.4.2.2. Rigward l-Artikolu 6(1)(f) tal-GDPR 
101. L-EDPB ifakkar li d-data personali tista’ tiġi pproċessata abbażi tal-Artikolu 6(1)(f) tal-GDPR 

meta l-ipproċessar ikun meħtieġ għall-finijiet tal-interessi leġittimi tal-kontrollur jew ta’ parti terza, 
sakemm dawk l-interessi ma jiġux megħluba mill-interessi jew id-drittijiet u l-libertajiet fundamentali 
tas-suġġetti tad-data kkonċernati. F’dan ir-rigward, għandha tingħata attenzjoni partikolari meta s-
suġġett tad-data jkun minorenni191. 

102. L-EDPB ifakkar192 li l-Artikolu 6(1)(f) tal-GDPR huwa wieħed mill-bażijiet ġuridiċi li l-kontrolluri 
jistgħu jiddependu fuqhom għall-ipproċessar ta’ data personali, dment li jiġu ssodisfati l-kundizzjonijiet 
biex wieħed jiddependi fuqu193. 

103. Kif ikkonfermat il-QĠUE, l-Artikolu 6(1)(f) tal-GDPR jistabbilixxi tliet kundizzjonijiet kumulattivi, 
sabiex l-ipproċessar ikun legali: “l-ewwel nett, it-tfittxija ta’ interess leġittimu mill-kontrollur jew mit-
terz jew terzi li lilhom id-data tkun ikkomunikata, it-tieni nett, il-ħtieġa tal-ipproċessar tad-data 
personali għall-finijiet tal-interess leġittimu mfittex u, it-tielet nett, il-kundizzjoni li d-drittijiet u l-
libertajiet fundamentali [tas-suġġett tad-data] ma jkunux prevalenti”194. 

a. Eżistenza ta’ interess leġittimu 
104. L-EDPB ifakkar li interess leġittimu jista’ jkollu natura legali, ekonomika jew mhux materjali iżda 

jeħtieġ li jkun reali u preżenti195, u mhux fittizju, għall-entità inkwistjoni: kif iċċarat mill-ġurisprudenza 
tal-QĠUE, l-interess leġittimu jrid ikun eżistenti u effettiv fid-data tal-ipproċessar tad-data u ma jkunx 
ta’ natura ipotetika fl-imsemmija data196. Barra minn hekk, l-EDPB iqis li l-interess segwit irid jiġi 
ddeterminat b’mod ċar u preċiż biżżejjed: id-determinazzjoni u l-perimetru tal-interess leġittimu 
segwit iridu jiġu identifikati b’mod ċar sabiex jiġi żgurat li dan jiġi bbilanċjat kif xieraq mal-interessi jew 
id-drittijiet u l-libertajiet fundamentali tas-suġġett tad-data. Barra minn hekk, l-interess leġittimu jrid 
ikun legali wkoll (jiġifieri, aċċettabbli skont il-liġi)197. Bħala regola ġenerali, dawk l-interessi li jistgħu 
jiġu traċċati lura għal-liġi – miżura leġiżlattiva jew prinċipju legali – jistgħu jammontaw għal interess 
“leġittimu”. 

105. Bħala kwistjoni preliminari, l-EDPB jinnota li d-DE SAs qiesu li ma jistax jeżisti interess leġittimu 
meta l-kontrollur jiddependi fuqu biss f’każ li l-Artikolu 6(1)(b) tal-GDPR ma jkunx applikabbli għall-
minorenni abbażi tal-liġi nazzjonali. Fil-fehma tad-DE SAs, l-aċċettazzjoni tad-dipendenza fuq l-
                                                             
190 Il-paragrafi 80-98 ta’ din id-Deċiżjoni Vinkolanti. 
191 L-Art. 6(1)(f) u l-Premessa 38 tal-GDPR. 
192 Il-Linji Gwida 8/2020 tal-EDPB dwar l-immirar tal-utenti tal-midja soċjali, verżjoni 2.0, adottati fit-
13 ta’ April 2021, paragrafu 48. 
193 Ara wkoll l-Opinjoni 06/2014 tad-WP29 dwar il-kunċett ta’ interessi leġittimi, p. 10-11. 
194 C-13/16 Rīgas, paragrafu 28. 
195 Il-Linji Gwida 3/2019 tal-EDPB dwar l-ipproċessar ta’ data personali permezz ta’ apparati vidjo, verżjoni 2.0, 
adottati fid-29 ta’ Jannar 2020 (minn hawn ’il quddiem, “Linji Gwida 3/2019 tal-EDPB dwar l-apparati vidjo”), 
paragrafi 18 u 20. 
196 TK v Asociaţia de Proprietari bloc M5A-ScaraA (Kawża C-708/18, sentenza tal-11 ta’ Diċembru 2019, 
ECLI:EU:C:2019:1064), paragrafu 44. 
197 Ara, f’dan ir-rigward, l-Opinjoni 06/2014 tad-WP29 dwar il-kunċett ta’ interessi leġittimi, p. 25. 

Artikolu 6(1)(f) tal-GDPR f’din is-sitwazzjoni tkun “ċirkomvenzjoni tad-dispożizzjonijiet korrispondenti 
dwar il-protezzjoni tat-tfal” u “tikkontradixxi l-iskop ta’ dawn id-dispożizzjonijiet”198. F’dan ir-rigward, 
l-EDPB ifakkar li, kif iddikjarat mid-WP29, “valutazzjoni xierqa tal-bilanċ skont l-Artikolu [6(1)(f)] [...] 
tista’ f’każijiet oħra tkun alternattiva valida għall-użu mhux xieraq, pereżempju tal-bażi tal-‘kunsens’ 
jew il-‘ħtieġa għat-twettiq ta’ kuntratt’. Meta jitqies b’dan il-mod, l-Artikolu [6(1)(f)] jippreżenta 
salvagwardji kumplimentari [...] meta mqabbel mal-bażijiet l-oħra identifikati minn qabel”199. 
Għalhekk, ma jidhirx li huwa impossibbli għal kontrollur li jiddependi fuq l-Artikolu 6(1)(f) tal-GDPR 
jekk, minħabba ċ-ċirkostanzi speċifiċi tal-ipproċessar, ir-rekwiżiti inklużi fil-GDPR jiġu ssodisfati.  Sabiex 
jiġi ddeterminat jekk l-ipproċessar ta’ data personali jistax jiddependi fuq l-Artikolu 6(1)(f) tal-GDPR, 
il-kontrolluri tad-data jridu jivvalutaw fid-dettall jekk il-kundizzjonijiet kumulattivi msemmija hawn fuq 
jistgħux jiġu ssodisfati sabiex l-ipproċessar tad-data personali jkun legali. 

106. Fl-Abbozz tad-Deċiżjoni, l-IE SA qieset li l-interessi leġittimi segwiti huma dawk ta’ Meta IE u 
utenti oħra ta’ Instagram, “sa fejn il-pubblikazzjoni tad-dettalji ta’ kuntatt lill-pubbliku tista’ tkun mod 
raġonevoli u legali li bih tiġi promossa impriża professjonali jew inizjattiva pubblika oħra”200. L-IE SA 
ma speċifikatx jekk irreferietx għall-utenti kollha ta’ Instagram jew għal tip speċifiku ta’ utent. Meta 
wieħed iqis is-sottomissjonijiet tal-kontrollur, li jirreferi għalihom l-Abbozz tad-Deċiżjoni fil-
paragrafu 109, jidher li l-IE SA segwiet l-interpretazzjoni preċedenti (jiġifieri, qieset l-interessi tal-utenti 
kollha ta’ Instagram). 

107. Fis-sottomissjoni tagħha, Meta IE ddikjarat li “l-wiri tal-informazzjoni ta’ kuntatt tan-negozju 
serviet l-interess leġittimu [ta’ Meta IE] li toħloq, tipprovdi, tappoġġa, u żżomm prodotti u karatteristiċi 
innovattivi li jippermettu lill-persuni taħt l-età jesprimu ruħhom, jikkomunikaw, u jinteraġixxu mal-
informazzjoni u l-komunitajiet rilevanti għall-interessi tagħhom u jibnu komunità. Il-wiri tal-
informazzjoni ta’ kuntatt tan-negozju fuq Kont tan-Negozju serva wkoll l-interess leġittimu ta’ utenti 
oħra ta’ Instagram li fittxew li jinteraġixxu ma’ kont bħal dan”201. Għalhekk, skont is-sottomissjoni ta’ 
Meta IE, l-interessi leġittimi segwiti huma marbuta mad-dritt fundamentali li wieħed imexxi negozju u 
d-dritt fundamentali għal-libertà tal-espressjoni tal-utenti ta’ Instagram202. L-IE SA dehret li taqbel ma’ 
interpretazzjoni bħal din203, għalkemm l-IE SA ma speċifikatx kif waslet għal tali konklużjoni. 

108. L-NL SA u l-FI SA argumentaw fl-oġġezzjonijiet tagħhom li l-IE SA ma vvalutatx biżżejjed jekk l-
interessi kif ifformulati minn Meta IE humiex ċari, preċiżi, legali biżżejjed (jiġifieri aċċettabbli skont il-
liġi) u ta’ eżistenza reali204. 

109. Kif deskritt hawn fuq, Meta IE ddeskriviet l-interessi differenti li hija segwiet bl-ipproċessar tad-
data personali inkwistjoni. B’mod aktar speċifiku, Meta IE segwiet: 

- l-interess leġittimu tal-kontrollur li “toħloq, tipprovdi, tappoġġa, u żżomm prodotti u 
karatteristiċi innovattivi li jippermettu lill-persuni taħt l-età jesprimu ruħhom, 
jikkomunikaw, u jinteraġixxu mal-informazzjoni u l-komunitajiet rilevanti għall-interessi 
tagħhom u jibnu komunità”, u 

                                                             
198 L-oġġezzjoni tad-DE SAs, p. 5. 
199 L-Opinjoni 06/2014 tad-WP29 dwar il-kunċett ta’ interessi leġittimi, p. 10 u 49. 
200 Abbozz tad-Deċiżjoni, paragrafu 118. 
201 Sottomissjonijiet ta’ Meta IE dwar l-Artikolu 65, paragrafu 77. 
202 Sottomissjonijiet ta’ Meta IE dwar l-Artikolu 65, Appendiċi 5, Taqsima 2.a. 
203 Abbozz tad-Deċiżjoni, paragrafu 121. 
204 L-oġġezzjoni tal-NL SA, paragrafu 28; l-oġġezzjoni tal-FI SA, paragrafu 14. 

- l-interess leġittimu ta’ parti terza (jiġifieri utenti oħra ta’ Instagram) li jkunu jistgħu 
jinteraġixxu mas-sidien tal-Kontijiet tan-Negozju. 

110. Kif iddikjarat hawn fuq, l-interess leġittimu segwit mill-kontrollur irid ikun artikolat b’mod ċar 
biżżejjed u jkun reali u preżenti, li jikkorrispondi għall-attivitajiet attwali jew għall-benefiċċji li jkunu 
mistennija fil-futur qrib205. L-interessi msemmija hawn fuq li l-kontrollur iddikjara li qed isegwi permezz 
tal-attivitajiet ta’ pproċessar inkwistjoni ġew identifikati u deskritti b’mod vag. Dan huwa l-każ 
speċjalment għat-tieni interess imsemmi. Għalhekk, l-EDPB għandu dubji dwar jekk l-interess leġittimu 
argumentat minn Meta IE jissodisfax ir-rekwiżiti li jkun speċifiku biżżejjed, minkejja l-allegazzjonijiet ta’ 
Meta IE għall-kuntrarju206. Għalhekk, minħabba n-nuqqas ta’ speċifiċità, l-EDPB ma jistax jivvaluta jekk 
l-interessi argumentati humiex reali u legali (jiġifieri aċċettabbli skont il-liġi). L-EDPB iqis ukoll li l-
valutazzjoni tal-eżistenza tal-interess(i) leġittimu/i segwit(i) kellha tkun aktar sostanzjata fl-Abbozz tad-
Deċiżjoni. 

111. Fi kwalunkwe każ, l-eżistenza ta’ interess leġittimu hija biss waħda mit-tliet kundizzjonijiet 
kumulattivi li jridu jiġu ssodisfati sabiex wieħed jistrieħ legalment fuq l-Artikolu 6(1)(f) tal-GDPR. L-
EDPB janalizza hawn taħt iż-żewġ kundizzjonijiet l-oħra fid-dawl tal-allegati interessi leġittimi, kif 
deskritti u identifikati mill-kontrollur, f’każ li dawn kellhom jitqiesu ċari, preċiżi, reali u legali biżżejjed 
(jiġifieri aċċettabbli skont il-liġi). 

b. In-neċessità tal-ipproċessar għall-finijiet tal-interessi leġittimi 
112. Kif iddikjarat hawn fuq, il-kunċett ta’ neċessità għandu tifsira indipendenti fid-dritt tal-Unjoni, 

li trid tirrifletti l-objettivi tal-liġi dwar il-protezzjoni tad-data207. Il-valutazzjoni ta’ dak li huwa 
neċessarju tinvolvi valutazzjoni kkombinata u bbażata fuq il-fatti tal-ipproċessar għall-għan segwit. 
Jekk ikun hemm alternattivi realistiċi u inqas intrużivi, l-ipproċessar ma jistax jitqies meħtieġ.208 

113. Fir-rigward tal-Artikolu 6(1)(f) tal-GDPR, in-neċessità tal-ipproċessar tirrikjedi konnessjoni bejn 
l-ipproċessar u l-interess(i) leġittimu/i segwit(i) u ma għandhiex twassal għal interpretazzjoni wiesgħa 
żżejjed tiegħu209. F’dan il-kuntest, l-EDPB ifakkar li l-prinċipju ta’ minimizzazzjoni tad-data huwa 
rilevanti210. L-EDPB jinnota li l-IE SA sabet ksur tal-prinċipju ta’ minimizzazzjoni tad-data limitat għall-
“pubblikazzjoni obbligatorja (qabel is-7 ta’ Marzu 2019) tal-informazzjoni ta’ kuntatt fuq il-verżjoni 
tas-sit web ta’ Instagram (f’HTML) għall-utenti kollha tal-kont kummerċjali”, peress li “kellha r-riżultat 
li d-data personali inkwistjoni (jiġifieri l-informazzjoni ta’ kuntatt tal-utenti tfal fuq il-paġni web) ma 
kinitx limitata għal dak li kien meħtieġ fir-rigward tal-finijiet li għalihom [Meta IE] pproċessat din l-
informazzjoni speċifika”211. L-EDPB iqis li tali analiżi kellha tikkomplementa l-valutazzjoni dwar in-
neċessità tal-ipproċessar, b’attenzjoni speċifika għall-operazzjoni tal-ipproċessar tal-pubblikazzjoni 
HTML, kif iddikjarat hawn fuq. 

                                                             
205 Ara wkoll l-Opinjoni 06/2014 tad-WP29 dwar il-kunċett ta’ interessi leġittimi, p. 24. 
206 Sottomissjonijiet ta’ Meta IE dwar l-Artikolu 65, paragrafu 77. 
207 C-524/06 Huber, paragrafu 52. 
208 Il-Linji Gwida 2/2019, paragrafu 25; Ara wkoll C-92/09 u C-93/09 Schecke and Eifert, paragrafu 86. L-EDPB iqis 
li l-eżistenza ta’ mezzi oħra inqas intrużivi bħala parti mill-valutazzjoni tan-neċessità hija konformi mal-
ġurisprudenza tal-QĠUE u l-GDPR, peress li tali valutazzjoni tqis il-possibbiltà li l-objettivi jintlaħqu b’mod effettiv 
permezz ta’ mezzi oħra. F’dan ir-rigward, ma hemm l-ebda kontradizzjoni bejn l-oġġezzjonijiet (u l-pożizzjoni tal-
EDPB) u s-sentenza tal-Qorti tal-Ġustizzja f’C-524/06 Huber, għall-kuntrarju ta’ dak li argumentat Meta IE 
(Sottomissjonijiet ta’ Meta IE dwar l-Artikolu 65, paragrafi 78-79). 
209 L-Opinjoni 06/2014 tad-WP29 dwar il-kunċett ta’ interessi leġittimi, p. 29. 
210 Il-Linji Gwida 3/2019 tal-EDPB dwar l-apparati vidjo, paragrafu 29. 
211 Abbozz tad-Deċiżjoni, paragrafu 429. 

114. Barra minn hekk, huwa rilevanti li jiġi enfasizzat ukoll f’dan il-kuntest li meta tiġi vvalutata n-
neċessità ta’ operazzjoni ta’ pproċessar partikolari, għandha tiġi analizzata l-eżistenza ta’ mezzi inqas 
intrużivi li jikkontribwixxu b’mod effettiv għall-kisba tal-interessi segwiti. F’dan ir-rigward, għandu 
jitqies ukoll il-prinċipju ta’ proporzjonalità212. Madankollu, l-IE SA ma analizzatx fl-Abbozz tad-Deċiżjoni 
jekk kinux disponibbli mezzi oħra inqas intrużivi biex jinkisbu b’mod effettiv l-għanijiet segwiti. F’dan 
ir-rigward, kellha titqies il-possibbiltà eżistenti li l-utenti tal-kont tan-negozju jiġu kkuntattjati b’mod 
dirett permezz ta’ messaġġi diretti fi ħdan il-pjattaforma. Fil-fatt, jidher ċar mill-Abbozz tad-Deċiżjoni 
li Meta IE kienet taf, qabel l-4 ta’ Settembru 2019, li ċerti utenti ta’ kont tan-negozju ppreferew 
jikkomunikaw mal-udjenza tagħhom permezz ta’ messaġġi diretti fuq Instagram, aktar milli bl-email 
jew bit-telefown213. L-IE SA ddikjarat b’mod ċar li “[Meta IE] tirrikonoxxi li l-pubblikazzjoni tal-
informazzjoni ta’ kuntatt bit-telefown u bl-email mhux dejjem kienet ippreferuta mill-perspettiva tal-
utenti ta’ kontijiet kummerċjali” minħabba li, skont Meta IE “[x]i negozji nnutaw ukoll li huma 
ppreferew [...] jikkomunikaw mal-udjenza jew mal-klijenti tagħhom permezz ta’ messaġġi diretti fuq 
Instagram minflok b’mezzi tradizzjonali (bħat-telefown jew l-email)”214. L-IE SA qieset ukoll li “huwa 
possibbli li jiġi operat profil professjonali mingħajr ma tiġi ppubblikata wkoll l-informazzjoni ta’ 
kuntatt”215. Minkejja dan, l-IE SA naqset milli tqis tali ċirkostanzi għall-valutazzjoni tan-neċessità tal-
ipproċessar tal-informazzjoni ta’ kuntatt. 

115. Fl-aħħar nett, l-EDPB jinnota li l-IE SA qieset li, f’xi ċirkostanzi, il-pubblikazzjoni tad-dettalji ta’ 
kuntatt tal-minorenni setgħet kienet meħtieġa f’xi każijiet, b’mod partikolari fir-rigward ta’ dawk l-
utenti ta’ kontijiet tan-negozju li xtaqu jiġu kkuntattjati pubblikament bl-email jew bit-telefown b’rabta 
mal-attivitajiet professjonali tagħhom216. 

116. L-EDPB iqis li l-approċċ adottat mill-IE SA meta tivvaluta l-ħtieġa tal-ipproċessar huwa 
sostanzjalment żbaljat. Kif iddikjarat hawn fuq, id-dipendenza fuq l-Artikolu 6(1)(f) tal-GDPR tirrikjedi 
li l-ipproċessar ikun meħtieġ biex jinkisbu l-interessi leġittimi segwiti, li, f’dan il-każ, Meta IE tqis li huwa 
l-interess li twettaq in-negozju tagħha u l-interess tal-utenti ta’ Instagram li jikkuntattjaw lis-sidien tal-
kontijiet tan-negozju u jinteraġixxu magħhom217. Il-benefiċċji li tali pproċessar jista’ jġib lis-suġġett tad-
data (jiġifieri, f’dan il-każ, is-sidien tfal ta’ kontijiet tan-negozju) mhumiex element rilevanti għall-
valutazzjoni tan-neċessità tal-ipproċessar. L-Artikolu 6(1)(f) tal-GDPR huwa ċar meta jiddikjara li l-
interessi leġittimi huma dawk tal-kontrollur jew ta’ parti terza (u mhux dawk tas-suġġett tad-data). 
Għalhekk, meta tiġi vvalutata n-neċessità tal-ipproċessar, l-interessi leġittimi involuti għandhom jiġu 
kkunsidrati fir-rigward tal-kontrollur u, jekk rilevanti, il-partijiet terzi kkonċernati (jiġifieri, Meta IE u l-
utenti kollha ta’ Instagram, f’dan il-każ). 

117. Minħabba l-approċċ adottat mill-IE SA, hija naqset milli tiġġustifika fl-Abbozz tad-Deċiżjoni 
għaliex hija kkunsidrat il-pubblikazzjoni tad-dettalji ta’ kuntatt meħtieġa għall-kisba tal-għanijiet tal-
interessi leġittimi ta’ Meta IE u utenti oħra ta’ Instagram. Fil-fatt, mill-abbozz ta’ deċiżjoni jirriżulta li l-
utenti ta’ Instagram kellhom mezzi oħra ta’ komunikazzjoni mal-utenti tal-kontijiet tan-negozju li ma 
naqsux b’mod sinifikanti l-possibbiltà li jinteraġixxu ma’ dawn il-kontijiet. Id-disponibbiltà ta’ mezzi 
oħra ta’ komunikazzjoni mal-utenti ta’ kont tan-negozju tintwera wkoll mill-fatt li ċerti utenti ta’ 
kontijiet tan-negozju saħansitra ppreferew jikkomunikaw mal-udjenza tagħhom permezz ta’ messaġġi 

                                                             
212 C-92/09 u C-93/09 Schecke and Eifert, paragrafu 86. 
213 Abbozz tad-Deċiżjoni, paragrafu 210. 
214 Abbozz tad-Deċiżjoni, paragrafi 210 u 238. 
215 Abbozz tad-Deċiżjoni, paragrafu 353. 
216 Abbozz tad-Deċiżjoni, paragrafu 119. 
217 Ara l-paragrafu 109 ta’ din id-Deċiżjoni Vinkolanti. 

diretti fi ħdan il-pjattaforma u ma ridux li l-informazzjoni tagħhom tkun pubblika. Kif irrikonoxxiet l-IE 
SA “[h]uwa wkoll ċar li ħafna utenti ta’ kont tan-negozju ma kinux jeħtieġu l-pubblikazzjoni ta’ 
informazzjoni ta’ kuntatt personali sabiex isegwu l-iskopijiet professjonali tagħhom fuq Instagram”218 
u li “kien ċar li r-rekwiżit li tiġi ppubblikata l-informazzjoni ta’ kuntatt ma kienx ‘xieraq’ minn 
Mejju 2018”219. Dan juri b’ċertezza sinifikanti li l-utenti ta’ Instagram setgħu kisbu l-allegat interess 
leġittimu li jinvolvu ruħhom mas-sidien tal-kontijiet tan-negozju anki jekk id-dettalji ta’ kuntatt 
tagħhom ma kinux pubbliċi u, għalhekk, Meta IE setgħet tikseb ukoll l-allegat interess leġittimu tagħha 
li toħloq, tipprovdi, tappoġġa u żżomm prodotti innovattivi li jippermettu lit-tfal jesprimu ruħhom, 
jikkomunikaw u jinteraġixxu ma’ oħrajn. 

118. Għalhekk, fil-fehma tal-EDPB, l-IE SA naqset milli tqis l-interessi leġittimi rilevanti meta wettqet 
il-valutazzjoni tan-neċessità tal-ipproċessar u, għalhekk, ma kellhiex tikkonkludi220 li l-ipproċessar seta’ 
kien meħtieġ f’xi ċirkostanzi. 

119. Għar-raġunijiet deskritti hawn fuq, l-EDPB iqis li hemm biżżejjed elementi li jqajmu dubji 
sinifikanti dwar in-neċessità tal-pubblikazzjoni tal-informazzjoni ta’ kuntatt tal-utenti tfal għall-finijiet 
tal-interessi leġittimi segwiti. 

120. Fi kwalunkwe każ, anki jekk in-neċessità tal-ipproċessar tista’ tiġi stabbilita taħt ċerti 
ċirkostanzi, sabiex wieħed jistrieħ legalment fuq l-Artikolu 6(1)(f) tal-GDPR bħala bażi ġuridika għall-
ipproċessar, hemm bżonn li jiġi żgurat li l-interessi u d-drittijiet u l-libertajiet fundamentali tas-suġġetti 
tad-data ma jegħlbux l-interessi leġittimi segwiti. 

c. L-eżerċizzju ta’ bbilanċjar 
121. Meta kontrollur ikollu l-intenzjoni li jistrieħ fuq l-Artikolu 6(1)(f) tal-GDPR, dan irid jevalwa r-

riskji ta’ intrużjoni fuq id-drittijiet tas-suġġett tad-data. F’dan ir-rigward, il-kriterju deċiżiv huwa l-
intensità tal-intervent għad-drittijiet u l-libertajiet tal-individwu221. L-EDPB preċedentement iddikjara 
li l-intensità tista’ fost oħrajn tiġi definita mit-tip ta’ informazzjoni li tinġabar, il-kamp ta’ applikazzjoni, 
l-għadd ta’ suġġetti tad-data kkonċernati, is-sitwazzjoni inkwistjoni, l-interessi reali tal-grupp ta’ 
suġġetti tad-data, l-eżistenza ta’ mezzi alternattivi, kif ukoll min-natura u l-kamp ta’ applikazzjoni tal-
valutazzjoni tad-data222. Għandhom jiġu kkunsidrati wkoll l-aspettattivi raġonevoli tas-suġġett tad-
data fil-ħin u fil-kuntest tal-ipproċessar223. F’dan ir-rigward, l-EDPB ifakkar li l-età tas-suġġett tad-data 
tista’ tkun wieħed mill-fatturi li għandhom jitqiesu fil-kuntest tal-ibbilanċjar tal-interessi224. 

122. L-objettiv tal-ibbilanċjar tal-interessi huwa li jinftiehem l-impatt tal-ipproċessar fuq is-suġġetti 
tad-data, sabiex jiġi konkluż kif xieraq jekk l-interessi jew id-drittijiet u l-libertajiet fundamentali 
tagħhom jipprevalux fuq l-interessi leġittimi tal-kontrollur. L-iskop mhuwiex li jiġi evitat kwalunkwe 
impatt negattiv fuq is-suġġett tad-data, iżda li jiġi evitat impatt sproporzjonat225. Tali impatt jinkludi l-
modi differenti li bihom individwu jista’ jiġi affettwat – b’mod pożittiv jew negattiv – mill-ipproċessar, 
u għandu jindirizza kwalunkwe konsegwenza pożittiva u negattiva (potenzjali jew attwali) possibbli ta’ 

                                                             
218 Abbozz tad-Deċiżjoni, paragrafu 429. 
219 Abbozz tad-Deċiżjoni, paragrafu 433. 
220 Ara l-Abbozz tad-Deċiżjoni, paragrafu 119. 
221 Il-Linji Gwida 3/2019 tal-EDPB dwar l-apparati vidjo, paragrafu 32. 
222 Il-Linji Gwida 3/2019 tal-EDPB dwar l-apparati vidjo, paragrafu 33. 
223 Il-Linji Gwida 3/2019 tal-EDPB dwar l-apparati vidjo, paragrafu 36. 
224 Kawża C-13/16 Rīgas, paragrafu 33; u l-Opinjoni 06/2014 tad-WP29 dwar il-kunċett ta’ interessi leġittimi, 
p. 40. 
225 L-Opinjoni 06/2014 tad-WP29 dwar il-kunċett ta’ interessi leġittimi, p. 41. 

tali pproċessar226. Dawn il-konsegwenzi jistgħu jinkludu deċiżjonijiet jew azzjonijiet potenzjali jew 
futuri minn partijiet terzi jew biża’ u diffikultà li s-suġġett tad-data jista’ jesperjenza meta jitlef il-
kontroll fuq l-informazzjoni personali, pereżempju permezz ta’ esponiment fuq l-Internet227. L-
elementi ewlenin għall-valutazzjoni tal-impatt huma l-probabbiltà li r-riskju jimmaterjalizza, minn naħa 
waħda, u s-severità tal-konsegwenzi min-naħa l-oħra228. L-EDPB jissottolinja li s-salvagwardji 
għandhom rwol speċjali fit-tnaqqis ta’ kwalunkwe impatt mhux dovut fuq is-suġġett tad-data. Sabiex 
jiġi żgurat li l-interessi u d-drittijiet u l-libertajiet fundamentali tas-suġġetti tad-data ma jegħlbux l-
interessi leġittimi segwiti, is-salvagwardji inkwistjoni jridu jkunu adegwati u suffiċjenti, u jridu jnaqqsu 
b’mod ċar u sinifikanti l-impatt fuq is-suġġetti tad-data229. 

123. Il-valutazzjoni għandha tikkunsidra wkoll il-miżuri li l-kontrollur jippjana li jadotta sabiex 
jikkonforma mad-obbligi tiegħu, inkluż f’termini ta’ proporzjonalità u trasparenza230. Ir-relazzjoni bejn 
it-test ta’ bbilanċjar, it-trasparenza u l-prinċipju ta’ responsabbiltà diġà ġiet enfasizzata mid-WP29, li 
qies li hija “kruċjali” fil-kuntest tal-Artikolu 6(1)(f) tal-GDPR231. F’dan ir-rigward, l-EDPB ifakkar li, jekk 
il-kontrollur jaħbi informazzjoni importanti mis-suġġett tad-data, dan ma jissodisfax ir-rekwiżiti ta’ 
aspettattivi raġonevoli tas-suġġett tad-data u bilanċ ġeneralment aċċettabbli tal-interessi232. 

124. Fl-Abbozz tad-Deċiżjoni, l-IE SA ma qablitx mal-analiżi ta’ Meta IE tal-adegwatezza tal-
informazzjoni pprovduta lill-utenti tfal u l-miżuri ta’ sigurtà u sikurezza implimentati, li, fil-fehma tal-IE 
SA, ma mmitigawx ir-riskji rilevanti kollha għall-utenti tfal233. Fil-fatt, l-insuffiċjenza tal-miżuri wasslet 
lill-IE SA biex tikkonkludi li “hemm riskji possibbli u severi assoċjati maż-żewġ forom ta’ pproċessar li 
huma s-suġġett ta’ din l-Inkjesta; dawn ir-riskji huma primarjament relatati ma’ komunikazzjoni 
possibbli bejn l-utenti tfal u individwi perikolużi, kemm fuq kif ukoll lil hinn mill-pjattaforma Instagram 
(...). Jiena sodisfatt ukoll li l-miżuri u s-salvagwardji implimentati minn [Meta IE] (fil-forma ta’ 
opzjonijiet ta’ kontijiet, għodod u informazzjoni) ma kinux adegwati fir-rigward tal-operazzjonijiet 
speċifiċi ta’ pproċessar inkwistjoni” peress li dawn “ma mmitigawx b’mod adegwat ir-riskju ta’ 
komunikazzjoni bejn individwi perikolużi u utenti tfal. Għaldaqstant, ma naqbilx mal-fehma ta’ [Meta 
IE] li l-ipproċessar inkwistjoni ma rriżultax f’riskji għoljin għad-drittijiet u l-libertajiet tal-utenti tfal”234. 
L-IE SA qieset ukoll li l-bidliet għall-ipproċessar f’Lulju u Settembru 2019 “naqqsu iżda ma mmitigawx 
b’mod adegwat ir-riskji għall-utenti tfal b’rabta mal-ipproċessar”235. Meta IE argumentat li la s-CSAs u 
lanqas l-IE SA ma taw “importanza xierqa lin-nofs l-ieħor tat-test ta’ bbilanċjar biex itaffu u/jew 
jinnegaw” ir-riskji għas-suġġetti tad-data236. Għalhekk, l-EDPB ma jaqbilx mal-fehma ta’ Meta IE u jqis 
li l-IE SA dwar il-valutazzjoni tar-riskju hija preċiża. L-EDPB jissottolinja wkoll li huwa possibbli li jiġi 
akkomodat l-objettiv li jitnaqqas b’mod effettiv ir-riskju għat-tfal filwaqt li jiġi żgurat id-dritt tagħhom 
għal-libertà tal-espressjoni, billi jiġu implimentati salvagwardji u miżuri xierqa237. 

                                                             
226 L-Opinjoni 06/2014 tad-WP29 dwar il-kunċett ta’ interessi leġittimi, p. 37. 
227 L-Opinjoni 06/2014 tad-WP29 dwar il-kunċett ta’ interessi leġittimi, p. 37. 
228 L-Opinjoni 06/2014 tad-WP29 dwar il-kunċett ta’ interessi leġittimi, p. 38. 
229 L-Opinjoni 06/2014 tad-WP29 dwar il-kunċett ta’ interessi leġittimi, p. 31. 
230 L-Opinjoni 06/2014 tad-WP29 dwar il-kunċett ta’ interessi leġittimi, p. 33 u 41. 
231 L-Opinjoni 06/2014 tad-WP29 dwar il-kunċett ta’ interessi leġittimi, p. 43. 
232 Ara l-Opinjoni 06/2014 tad-WP29 dwar il-kunċett ta’ interessi leġittimi, p. 44. 
233 Abbozz tad-Deċiżjoni, paragrafu 120. 
234 Abbozz tad-Deċiżjoni, paragrafu 356. 
235 Abbozz tad-Deċiżjoni, paragrafu 389. 
236 Sottomissjonijiet ta’ Meta IE dwar l-Artikolu 65, paragrafu 10. 
237 Ara l-Abbozz tad-Deċiżjoni, paragrafu 353. 

125. L-IE SA indirizzat ukoll in-nuqqas ta’ trasparenza rigward l-informazzjoni dwar il-pubblikazzjoni 
tad-dettalji ta’ kuntatt. F’dan ir-rigward, l-IE SA ddikjarat fl-Abbozz tad-Deċiżjoni li “[Meta IE] ffaċilitat 
il-pubblikazzjoni ta’ informazzjoni ta’ kuntatt bit-telefown u bl-email għat-tfal sa mill-età żgħira ta’ 13, 
bl-użu ta’ proċess simplifikat ta’ bdil tal-kontijiet li awtomatikament ikkompleta ċerta informazzjoni 
għall-utent, mingħajr ma wissiet lill-utenti tfal li l-pubblikazzjoni tal-informazzjoni ta’ kuntatt personali 
tagħhom tista’ tirriżulta f’riskji għoljin għad-drittijiet u l-libertajiet tagħhom”238. Għalhekk, filwaqt li 
qieset kemm il-valutazzjoni tar-riskju kif ukoll il-miżuri ta’ mitigazzjoni, kif ukoll in-nuqqas ta’ 
informazzjoni pprovduta, l-IE SA kkonkludiet li “l-ipproċessar tal-informazzjoni ta’ kuntatt minn [Meta 
IE] (kemm qabel Settembru 2019, kif ukoll wara) jirriżulta f’riskji għoljin għad-drittijiet u l-libertajiet tal-
utenti tfal, għall-finijiet tal-Artikolu 35(1) tal-GDPR”239. 

126. Kif imsemmi hawn fuq, it-trasparenza tal-informazzjoni pprovduta għandha impatt fuq l-
aspettattivi raġonevoli tas-suġġetti tad-data. Bl-istess mod, salvagwardji addizzjonali adegwati u 
suffiċjenti huma dawk li b’mod ċar u sinifikanti jnaqqsu l-impatt fuq is-suġġetti tad-data. Dawn huma 
elementi importanti li għandhom jitqiesu fil-valutazzjoni tal-ibbilanċjar tal-interessi. Madankollu, 
minkejja li tirrikonoxxi n-nuqqas ta’ miżuri u informazzjoni xierqa, u r-riskji severi li dan joħloq għall-
utenti tfal, meta tanalizza l-eżerċizzju ta’ bbilanċjar biex tivverifika jekk Meta IE tistax tiddependi fuq l-
Artikolu 6(1)(f) tal-GDPR, l-IE SA kkonkludiet biss li, f’xi ċirkostanzi, huwa possibbli li l-interessi leġittimi 
ma jiġux megħluba mill-interessi jew id-drittijiet u l-libertajiet fundamentali tal-utent tfal240. Barra 
minn hekk, minkejja n-nuqqas ta’ informazzjoni xierqa, l-IE SA kkonkludiet li l-utenti b’kompetenza 
teknika setgħu stennew il-pubblikazzjoni, irrispettivament mill-età tagħhom241. L-EDPB isib 
partikolarment problematiku li, minkejja r-riskji tal-ipproċessar, rikonoxxuti minn Meta IE stess242, il-
pubblikazzjoni tad-dettalji ta’ kuntatt tal-utenti tfal kienet obbligatorja sal-4 ta’ Settembru 2019. Fil-
fatt, l-utenti tfal lanqas biss ġew infurmati dwar tali pubblikazzjoni, peress li l-Iskrin tal-Għażla ddikjara 
biss li “dawn l-opzjonijiet ta’ kuntatt se jkunu marbuta mal-profil tan-negozju tiegħek”243.   Fil-fehma 
tal-EDPB, mhuwiex raġonevoli li wieħed jistenna li utent normali, aħseb u ara tifel jew tifla, anki jekk 
teknikament litterat, jista’ jiddeduċi minn tali dikjarazzjoni vaga li l-pubblikazzjoni tal-informazzjoni 
tiegħu tkun se ssir u li din tippermetti lil kwalunkwe tip ta’ persuna (inklużi persuni li magħhom ma 
kellhom l-ebda kuntatt jew konnessjoni) jikkuntattjawha direttament. Fil-fatt, kif innotat l-IE SA, it-
terminu “se jkunu jistgħu” seta’ jinftiehem mill-utenti tfal bħala indikazzjoni kondizzjonali li 
karatteristika addizzjonali tal-pubblikazzjoni tal-kuntatt tista’ tiġi implimentata b’mod fakultattiv mill-
utent244. 

127. Fid-dawl ta’ dan ta’ hawn fuq, l-EDPB huwa tal-fehma li l-IE SA ma vvalutatx kif xieraq l-impatt 
tal-ipproċessar meta wettqet l-eżerċizzju ta’ bbilanċjar. Fil-fatt, l-IE SA qieset biss il-konsegwenzi 
pożittivi tal-ipproċessar245, filwaqt li naqset milli tagħti importanza xierqa lill-elementi rilevanti l-oħra 
kollha u lir-riskji li kienet identifikat hija stess. 

                                                             
238 Abbozz tad-Deċiżjoni, paragrafu 389 (enfasi miżjuda). 
239 Abbozz tad-Deċiżjoni, paragrafu 389 (enfasi miżjuda). 
240 Abbozz tad-Deċiżjoni, paragrafu 123. B’mod partikolari, l-IE SA rreferiet għal sitwazzjonijiet “fejn l-
ipproċessar seħħ fil-kuntest ta’ attivitajiet professjonali meqjusa sew”. 
241 Abbozz tad-Deċiżjoni, paragrafu 122. 
242 Abbozz tad-Deċiżjoni, paragrafu 381; Sottomissjonijiet ta’ Meta IE dwar l-Artikolu 65, Appendiċi 5, 
taqsimiet 4.2.a u 4.2.b. 
243 Abbozz tad-Deċiżjoni, paragrafi 42, Figura 1. 
244 Abbozz tad-Deċiżjoni, paragrafi 184 u 185. 
245 Ara l-Abbozz tad-Deċiżjoni, paragrafu 121, fejn l-IE SA vvalutat il-konsegwenzi negattivi potenzjali jekk ma 
jkunx sar l-ipproċessar. 

128. Għalhekk, l-EDPB iqis li, fir-rigward tal-pubblikazzjoni tal-informazzjoni ta’ kuntatt tal-utenti 
tfal qabel l-4 ta’ Settembru 2019, l-interessi leġittimi segwiti ġew megħluba mill-interessi u d-drittijiet 
u l-libertajiet fundamentali tal-utenti tfal. L-EDPB jasal għal din il-konklużjoni minħabba r-riskji severi 
identifikati mill-IE SA, in-nuqqas ta’ miżuri xierqa biex jiġu indirizzati dawk ir-riskji, in-nuqqas ta’ 
informazzjoni xierqa lis-suġġetti tad-data rigward il-pubblikazzjoni u l-konsegwenzi tagħha u l-
impossibbiltà ta’ esklużjoni fakultattiva mill-pubblikazzjoni. Dawn l-elementi kollha flimkien ixaqilbu l-
bilanċ favur l-interessi u d-drittijiet u l-libertajiet fundamentali tas-suġġetti tad-data. 

129. Fir-rigward tal-ipproċessar tad-data personali tal-utenti tfal wara l-4 ta’ Settembru 2019, l-
EDPB jinnota li l-Iskrin tal-Għażla ddikjara li l-informazzjoni ta’ kuntatt se tintwera pubblikament fil-
profil tal-utenti “sabiex in-nies ikunu jistgħu jikkuntattjawk”246. Din il-bidla fil-formulazzjoni setgħet 
ippermettiet lill-utenti tfal jifhmu li kwalunkwe persuna tista’ tikkuntattjahom peress li d-dettalji 
tagħhom ikunu disponibbli għall-pubbliku247. Barra minn hekk, l-utenti tfal ingħataw l-għażla li ma 
jipparteċipawx fil-pubblikazzjoni tad-dettalji ta’ kuntatt tagħhom.  Id-disponibbiltà ta’ għażla ta’ 
nonparteċipazzjoni mfassla tajjeb mingħajr il-ħtieġa ta’ kwalunkwe ġustifikazzjoni biex tiġi eżerċitata 
u r-relazzjoni bejn it-test ta’ bbilanċjar u t-trasparenza huma kruċjali għall-eżerċizzju ta’ bbilanċjar 
skont l-Artikolu 6(1)(f) tal-GDPR. Fil-fatt, f’dawk il-każijiet fejn huwa diffiċli li jinstab il-bilanċ, 
mekkaniżmu mfassal tajjeb u fattibbli għal nonparteċipazzjoni jista’ jkollu rwol importanti fis-
salvagwardja tad-drittijiet u l-interessi tas-suġġetti tad-data248. F’dan ir-rigward, huwa rilevanti li 
wieħed iżomm f’moħħu s-sejba tal-IE SA fl-Abbozz tad-Deċiżjoni li l-informazzjoni pprovduta lill-utenti 
tfal minn Meta IE wara l-4 ta’ Settembru 2019 matul il-proċess tal-bdil tal-kontijiet tan-negozju kienet 
konformi mal-Artikoli 12(1), 13(1)(c) u 13(1)(e) tal-GDPR (Sejba 3 fl-Abbozz tad-Deċiżjoni)249. 

130. Minkejja dan, l-EDPB isib li dawn l-elementi mhumiex biżżejjed biex jinbidel l-eżitu tat-test ta’ 
bbilanċjar fid-dawl tal-kunsiderazzjonijiet imsemmija hawn fuq. Dan huwa speċjalment il-każ 
minħabba r-riskju għoli li jirriżulta mill-pubblikazzjoni tad-dettalji ta’ kuntatt kif spjegat hawn fuq fil-
paragrafu 124 u l-fatt li t-tfal ma ġewx imwissija dwar tali riskji. Dawn iċ-ċirkostanzi ma ġewx affettwati 
mill-bidliet li saru mill-4 ta’ Settembru 2019 u għalhekk dawn il-bidliet ma kinux biżżejjed biex ibiddlu 
l-eżitu tat-test ta’ bbilanċjar. 

131. Abbażi ta’ dan ta’ hawn fuq, il-pubblikazzjoni tal-informazzjoni ta’ kuntatt tal-utenti tfal qabel 
u wara l-4 ta’ Settembru 2019 ma ssodisfatx ir-rekwiżiti skont l-Artikolu 6(1)(f) tal-GDPR, peress li l-
interessi u d-drittijiet u l-libertajiet fundamentali tas-suġġetti tad-data għelbu l-allegati interessi 
leġittimi segwiti. 

132. Meta titqies il-konklużjoni tal-EDPB fil-paragrafi 118-119 u, speċjalment, 131 hawn fuq, hija l-
fehma tal-EDPB li Meta IE ma setgħetx tiddependi fuq l-Artikolu 6(1)(f) tal-GDPR għall-ipproċessar 
tal-informazzjoni ta’ kuntatt peress li l-ipproċessar jew ma kienx meħtieġ jew, jekk kellu jitqies 
meħtieġ, ma għaddiex mit-test ta’ bbilanċjar. 

5.4.2.3. Konklużjoni dwar in-nuqqas ta’ bażi ġuridika 
133. Meta jitqiesu l-konklużjonijiet fil-paragrafi 100 u 132 ta’ din id-Deċiżjoni Vinkolanti, jiġifieri li 

Meta IE la setgħet tistrieħ fuq l-Artikolu 6(1)(b) tal-GDPR, u lanqas fuq l-Artikolu 6(1)(f) tal-GDPR għall-
ipproċessar tal-informazzjoni ta’ kuntatt, u filwaqt li jiġi kkunsidrat li Meta IE ddependiet fuq dawn iż-

                                                             
246 Abbozz tad-Deċiżjoni, paragrafu 42, Figura 2. 
247 Ara wkoll l-Abbozz tad-Deċiżjoni, paragrafu 206. 
248 L-Opinjoni 06/2014 tad-WP29 dwar il-kunċett ta’ interessi leġittimi, p. 45. 
249 Abbozz tad-Deċiżjoni, paragrafu 206. 

żewġ bażijiet ġuridiċi alternattivament għall-ipproċessar inkwistjoni250, l-EDPB sab li Meta IE 
pproċessat id-data personali b’mod illegali251. Bħala konsegwenza, sa dak il-punt Meta IE kisret l-
Artikolu 6(1) tal-GDPR. Għaldaqstant, l-EDPB jagħti istruzzjonijiet lill-IE SA biex tbiddel l-Abbozz tad-
Deċiżjoni tagħha sabiex tistabbilixxi l-ksur rilevanti. 

134. Meta jitqiesu n-natura u l-gravità tal-ksur, kif ukoll l-għadd ta’ suġġetti tad-data affettwati, l-
EDPB jagħti istruzzjonijiet ukoll lill-IE SA biex tivvaluta mill-ġdid l-azzjoni prevista tiegħu f’konformità 
mal-konklużjonijiet milħuqa mill-EDPB sabiex tikkunsidra l-ksur addizzjonali tal-Artikolu 6(1) tal-GDPR. 
F’dan ir-rigward, il-ksur addizzjonali tal-Artikolu 6(1) tal-GDPR għandu jitqies fl-ordni ta’ konformità, sa 
fejn l-ipproċessar ikun għadu għaddej, sabiex jiġi żgurat li jingħata effett sħiħ lill-obbligi ta’ Meta IE 
skont l-Artikolu 6(1) tal-GDPR. 

135. Fir-rigward tal-impożizzjoni ta’ multa amministrattiva għall-ksur tal-Artikolu 6(1) tal-GDPR, l-
EDPB jirreferi għat-taqsima 7.4.2.4 ta’ din id-Deċiżjoni Vinkolanti għall-valutazzjoni tiegħu. 

6 DWAR KSUR POTENZJALI ULTERJURI (JEW ALTERNATTIV) 
IDENTIFIKAT MIS-CSAs 

6.1. Dwar ksur potenzjali tal-Artikolu 6(1)(a), l-Artikolu 7 u l-Artikolu 8(1) tal-GDPR 
rigward l-ipproċessar tal-informazzjoni ta’ kuntatt 

6.1.1. Analiżi mil-LSA fl-Abbozz tad-Deċiżjoni 

136. Fl-inkjesta tagħha u fl-Abbozz tad-Deċiżjoni, fir-rigward tal-bażi ġuridika għall-ipproċessar tal-
informazzjoni ta’ kuntatt, l-IE SA qieset biss jekk Meta IE setgħetx tistrieħ fuq l-Artikoli 6(1)(b) u 
alternattivament fuq l-Artikolu 6(1)(f) tal-GDPR bħala l-bażijiet ġuridiċi252 (kif spjegat fil-qosor hawn 
fuq fil-paragrafi 25-31 ta’ din id-Deċiżjoni Vinkolanti). 

6.1.2. Taqsira tal-oġġezzjoni mqajma mis-CSAs 

137. Id-DE SAs qajmu oġġezzjoni fejn l-unika bażi ġuridika applikabbli għall-ipproċessar tal-
informazzjoni ta’ kuntatt hija l-kunsens skont l-Artikolu 6(1)(a) tal-GDPR. Skont id-DE SAs, Meta IE 
kellha wkoll tikseb il-kunsens tal-ġenituri għal utenti minuri taħt is-16-il sena, sakemm il-leġiżlatur 
nazzjonali ma jkunx irregolah b’mod differenti253. Id-DE SAs oġġezzjonaw ukoll għall-fatt li l-LSA ma 
sabitx ksur tal-Artikoli 7 u 8(1) tal-GDPR rigward l-ipproċessar tal-informazzjoni ta’ kuntatt bħala 
konsegwenza tal-ksur tal-Artikolu 6(1)(a) tal-GDPR. Fil-fehma tad-DE SAs, Meta IE kellha tikkonforma 
mar-rekwiżiti għall-kunsens skont l-Artikolu 7 tal-GDPR u l-kundizzjonijiet applikabbli għall-kunsens 
tat-tfal skont l-Artikolu 8(1) tal-GDPR. Madankollu, Meta IE la kienet issodisfat il-kundizzjonijiet skont 
l-Artikolu 7 tal-GDPR, u lanqas ma kisbet il-kunsens tal-ġenituri fir-rigward ta’ tfal taħt is-16-il sena kif 

                                                             
250 Abbozz tad-Deċiżjoni, paragrafi 105 u 108; Sottomissjonijiet ta’ Meta IE dwar l-Artikolu 65, Appendiċi 6 
(Risposta ta’ Meta IE għal Talba għal Informazzjoni), paragrafi 17-19. 
251 Artikolu 6(1) tal-GDPR: “L-ipproċessar għandu jkun legali biss jekk u sa fejn mill-inqas ikun japplika wieħed 
mill-punti li ġejjin: [...]”. 
252 Abbozz tad-Deċiżjoni, paragrafi 100-125. 
253 L-oġġezzjoni tad-DE SAs, p. 8-9. 

meħtieġ skont l-Artikolu 8 tal-GDPR254. Id-DE SAs talbu wkoll lil-LSA biex tieħu miżuri korrettivi 
addizzjonali speċifiċi bħala konsegwenza tal-ksur possibbli255. 

6.1.3. Pożizzjoni tal-LSA dwar l-oġġezzjonijiet 

138. L-IE SA kkonfermat li ma tipproponix li “ssegwi” l-oġġezzjonijiet li tqajmu mis-CSAs u/jew ma 
tqisx l-oġġezzjonijiet bħala rilevanti u motivati256. 

6.1.4. Analiżi tal-EDPB 

139. L-EDPB josserva li fl-Abbozz tad-Deċiżjoni, l-IE SA analizzat jekk Meta IE setgħetx tistrieħ fuq l-
Artikolu 6(1)(b) u alternattivament fuq l-Artikolu 6(1)(f) tal-GDPR għall-ipproċessar tal-informazzjoni 
ta’ kuntatt. L-EDPB jinnota li s-CSAs jistgħu jqajmu oġġezzjoni rilevanti u motivata dwar ksur 
addizzjonali fir-rigward tal-konklużjonijiet li għandhom jinsiltu mis-sejbiet tal-investigazzjoni257, jew 
dwar jekk l-LSA investigatx biżżejjed il-ksur rilevanti tal-GDPR258. L-oġġezzjoni tad-DE SAs titlob lil-LSA 
biex issib ksur tal-Artikolu 6(1)(a) tal-GDPR u, konsegwentement, tal-Artikolu 7 u l-Artikolu 8(1) tal-
GDPR. F’dan ir-rigward, il-ksur potenzjali tal-Artikolu 7 u tal-Artikolu 8(1) tal-GDPR huwa konsegwenza 
tal-ksur potenzjali tal-Artikolu 6(1)(a) tal-GDPR. Madankollu, l-EDPB l-ewwel iqis li l-oġġezzjoni rigward 
il-ksur tal-Artikolu 6(1)(a) tal-GDPR tonqos milli tistabbilixxi rabta diretta mal-kontenut legali u fattwali 
speċifiku tal-Abbozz tad-Deċiżjoni, u b’hekk hija nieqsa mir-rilevanza. Peress li l-EDPB sab li l-oġġezzjoni 
tad-DE SAs, sa fejn tikkonċerna l-konformità ta’ Meta IE mal-Artikolu 6(1)(a) tal-GDPR, mhijiex rilevanti, 
dan jaffettwa wkoll ir-rilevanza tal-oġġezzjoni tad-DE SAs, sa fejn tikkonċerna l-konformità ta’ Meta IE 
mal-Artikolu 7 u l-Artikolu 8(1) tal-GDPR. B’riżultat ta’ dan, l-EDPB isib li l-oġġezzjoni tad-DE SAs dwar 
il-ksur potenzjali tal-Artikolu 6(1)(a), l-Artikolu 7 u l-Artikolu 8(1) tal-GDPR mhijiex “rilevanti”. 

140. L-EDPB josserva wkoll li jibqa’ mhux ċar mill-oġġezzjoni tad-DE SAs jekk f’dan il-każ il-ksur tal-
Artikolu 7 u tal-Artikolu 8(1) tal-GDPR jistax jiġi stabbilit abbażi tas-sejbiet fl-Abbozz tad-Deċiżjoni jew 
tal-inkjesta tal-LSA. Barra minn hekk, l-EDPB isib li l-oġġezzjoni tad-DE SAs fir-rigward tal-Artikolu 7 u l-
Artikolu 8(1) tal-GDPR ma tipprovdix raġunament legali preċiż u dettaljat biżżejjed rigward il-ksur ta’ 
kull dispożizzjoni speċifika inkwistjoni. Barra minn hekk, l-oġġezzjoni ma tressaqx biżżejjed argumenti 
biex turi s-sinifikat tar-riskju ppreżentat mill-Abbozz tad-Deċiżjoni għad-drittijiet u l-libertajiet tas-
suġġetti tad-data jew għall-fluss liberu tad-data fl-UE. Għalhekk, l-oġġezzjoni mhijiex ukoll “motivata” 
biżżejjed fid-dawl tal-Linji Gwida dwar l-RRO259. 

141. Fid-dawl ta’ dan ta’ hawn fuq, l-EDPB isib li l-oġġezzjoni tad-DE SAs, sa fejn tikkonċerna l-
Artikolu 6(1)(a), l-Artikolu 7 u l-Artikolu 8(1) tal-GDPR ma tissodisfax il-livell limitu tal-Artikolu 4(24) 
tal-GDPR. Fir-rigward tal-ksur potenzjali tal-Artikolu 6(1)(a) tal-GDPR, l-oġġezzjoni tad-DE SAs mhijiex 
“rilevanti” u, fir-rigward tal-Artikolu 7 u l-Artikolu 8(1) tal-GDPR, l-oġġezzjoni tad-DE SAs la hija 
“rilevanti”, u lanqas “motivata”. B’riżultat ta’ dan, ma hemmx bżonn li l-EDPB janalizza aktar il-merti 
ta’ din l-oġġezzjoni. 

                                                             
254 L-oġġezzjoni tad-DE SAs, p. 8-10. 
255 L-oġġezzjoni tad-DE SAs, p. 10. 
256 Ittra tal-IE SA lis-Segretarjat tal-EDPB datata 12 ta’ Mejju 2022. 
257 Linji Gwida tal-EDPB dwar l-Artikolu 65(1)(a), paragrafi 73-76; Linji Gwida tal-EDPB dwar l-RRO, paragrafi 26-
28. 
258 Linji Gwida tal-EDPB dwar l-Artikolu 65(1)(a), paragrafi 77-81. 
259 Linji Gwida tal-EDPB dwar l-RRO, paragrafi 19 u 25 u 35-48. 

6.2. Dwar ksur potenzjali tal-Artikolu 5(1)(a) u l-Artikolu 5(1)(b) tal-GDPR rigward 
l-ipproċessar tal-informazzjoni ta’ kuntatt 

6.2.1. Analiżi mil-LSA fl-Abbozz tad-Deċiżjoni 

142. Fl-Abbozz tad-Deċiżjoni tagħha, l-IE SA qieset jekk Meta IE setgħetx tiddependi fuq l-
Artikolu 6(1)(b) tal-GDPR jew alternattivament fuq l-Artikolu 6(1)(f) tal-GDPR għall-ipproċessar tal-
informazzjoni ta’ kuntatt260 (kif spjegat fil-qosor hawn fuq fil-paragrafi 25-31 ta’ din id-Deċiżjoni 
Vinkolanti). 

6.2.2. Taqsira tal-oġġezzjoni mqajma mis-CSAs 

143. Id-DE SAs oġġezzjonaw għall-fatt li l-IE SA ma sabitx li seħħ ksur tal-Artikoli 5(1)(a) u (b) tal-
GDPR. Fil-fehma tad-DE SAs, l-IE SA kellha ssib ksur tal-Artikoli 5(1)(a) u (b) tal-GDPR li jirriżulta min-
nuqqas ta’ bażi ġuridika ta’ Meta IE għall-ipproċessar261. 

144. Id-DE SAs qiesu li minħabba li Meta IE naqset milli tiddependi b’mod validu fuq waħda mill-
bażijiet ġuridiċi tal-Artikolu 6(1) tal-GDPR, Meta IE kisret il-prinċipju tal-legalità skont l-Artikolu 5(1)(a) 
tal-GDPR. Barra minn hekk, billi injorat ir-rekwiżiti speċjali għall-kunsens skont l-Artikolu 7 u l-
Artikolu 8(1) tal-GDPR kif propost mid-DE SAs (ara t-taqsima 6.1 ta’ din id-Deċiżjoni Vinkolanti), Meta 
IE pproċessat data personali b’mod illegali li kiser l-Artikolu 5(1)(a) tal-GDPR262. 

145. Fil-kuntest tal-Artikolu 5(1)(b) tal-GDPR, id-DE SAs argumentaw li n-nuqqas ta’ bażi ġuridika 
għall-ipproċessar immina l-prinċipju tal-limitazzjoni tal-iskop. Id-DE SAs argumentaw li Meta IE ma 
ddefinixxietx finijiet speċifiċi tal-ipproċessar għall-gruppi ta’ tfal kollha, iżda minflok esprimiet it-
twettiq ta’ kuntratt bħala fini komuni għall-ipproċessar kollu. Peress li l-għan tal-ipproċessar kien it-
twettiq ta’ kuntratt, Meta IE ma setax isostni simultanjament li l-iskop għal ċerti gruppi ta’ minorenni 
kien interess leġittimu peress li dan kien imur kontra d-dmir tal-kontrollur li jiġbor data personali għal 
finijiet speċifikati, espliċiti u leġittimi263. 

6.2.3. Pożizzjoni tal-LSA dwar l-oġġezzjonijiet 

146. L-IE SA kkonfermat li ma tipproponix li “ssegwi” l-oġġezzjonijiet li tqajmu mis-CSAs u/jew ma 
tqisx l-oġġezzjonijiet bħala rilevanti u motivati264. 

6.2.4. Analiżi tal-EDPB 

147. L-EDPB josserva li fl-Abbozz tad-Deċiżjoni, l-LSA analizzat jekk Meta IE setgħetx tiddependi fuq 
l-Artikolu 6(1)(b) u alternattivament fuq l-Artikolu 6(1)(f) tal-GDPR għall-ipproċessar tal-informazzjoni 
ta’ kuntatt. Kif innotat hawn fuq, is-CSAs jistgħu jqajmu oġġezzjoni rilevanti u motivata dwar ksur 
addizzjonali fir-rigward tal-konklużjonijiet li għandhom jinsiltu mis-sejbiet tal-investigazzjoni265, jew 

                                                             
260 Abbozz tad-Deċiżjoni, paragrafi 100-125. 
261 L-oġġezzjoni tad-DE SAs, p. 10. L-EDPB josserva li, għalkemm fil-paġna 2 tal-oġġezzjoni tagħhom, id-DE SAs 
rreferew għall-Artikolu 5(1)(a) u 5(1)(c), fil-paġna 10 tal-oġġezzjoni tagħhom, id-DE SAs irreferew għall-
Artikolu 5(1)(a) u 5(1)(b), għalhekk l-EDPB qies li d-DE SAs qajmu oġġezzjoni fir-rigward tal-Artikoli 5(1)(a) 
u 5(1)(b) tal-GDPR. 
262 L-oġġezzjoni tad-DE SAs, p. 9. 
263 L-oġġezzjoni tad-DE SAs, p. 9. 
264 Ittra tal-IE SA lis-Segretarjat tal-EDPB datata 12 ta’ Mejju 2022. 
265 Linji Gwida tal-EDPB dwar l-Artikolu 65(1)(a), paragrafi 73-76; Linji Gwida tal-EDPB dwar l-RRO, paragrafu 26-
28. 

dwar jekk l-LSA investigatx biżżejjed il-ksur rilevanti tal-GDPR266. Madankollu, l-EDPB iqis li f’dan il-każ 
speċifiku, l-oġġezzjoni tad-DE SAs sa fejn titlob lill-IE SA biex issib il-ksur tal-Artikolu 5(1)(a) u l-
Artikolu 5(1)(b) tal-GDPR, tonqos milli tistabbilixxi rabta diretta mal-kontenut legali u fattwali speċifiku 
tal-Abbozz tad-Deċiżjoni. Għalhekk, l-EDPB isib li l-oġġezzjoni tad-DE SAs sa fejn tikkonċerna l-ksur 
potenzjali tal-Artikolu 5(1)(a) u l-Artikolu 5(1)(b) tal-GDPR mhijiex “rilevanti”. 

148. L-EDPB isib ukoll li l-oġġezzjoni tad-DE SAs ma tippreżentax raġunament legali preċiż u dettaljat 
biżżejjed, u lanqas raġunament fattwali fir-rigward tal-ksur ta’ kull dispożizzjoni speċifika inkwistjoni. 
Barra minn hekk, l-oġġezzjoni ma tipprovdix biżżejjed argumenti biex turi s-sinifikat tar-riskju 
ppreżentat mill-Abbozz tad-Deċiżjoni għad-drittijiet u l-libertajiet tas-suġġetti tad-data jew għall-fluss 
liberu tad-data fl-UE. Għalhekk, l-oġġezzjoni mhijiex ukoll “motivata” biżżejjed fid-dawl tal-Linji Gwida 
dwar l-RRO267. 

149. Fid-dawl ta’ dan ta’ hawn fuq, l-EDPB isib li l-oġġezzjoni tad-DE SAs rigward il-ksur tal-
Artikolu 5(1)(a) u (b) tal-GDPR ma tissodisfax il-livell limitu tal-Artikolu 4(24) tal-GDPR, peress li la hija 
“rilevanti”, u lanqas “motivata”. B’riżultat ta’ dan, ma hemmx bżonn li l-EDPB janalizza aktar il-merti 
ta’ din l-oġġezzjoni. 

6.3. Dwar il-bażi ġuridika rigward l-ipproċessar awtomatikament pubbliku 

6.3.1. Analiżi mil-LSA fl-Abbozz tad-Deċiżjoni 

150. Fl-Abbozz tad-Deċiżjoni tagħha, l-IE SA qieset jekk il-konfigurazzjonijiet tal-kontijiet 
prestabbiliti minn Meta IE għall-utenti tfal kinux kuntrarji għall-GDPR, b’mod partikolari l-
Artikolu 5(1)(c), l-Artikolu 12(1), l-Artikolu 24(2), l-Artikoli 25(1) u (2) tal-GDPR. Kif spjegat mill-IE SA fl-
Abbozz tad-Deċiżjoni tagħha268, l-ipproċessar awtomatikament pubbliku jirreferi għal konfigurazzjoni 
prestabbilita ta’ Instagram li ppermettiet li l-kontenut tal-midja soċjali ta’ kont ta’ Instagram ikun jidher 
għal kwalunkwe utent ta’ Instagram, jew għal persuni li ma kinux irreġistraw bħala utenti ta’ Instagram 
jekk dawn tal-aħħar kienu qed jaċċessaw il-verżjoni tal-brawżer tal-web ta’ Instagram (minn hawn 
’il quddiem, “ipproċessar awtomatikament pubbliku”). B’kuntrast ma’ dan, jekk kont tal-utent jiġi 
konfigurat bħala privat, il-kontenut imqiegħed fuq il-kont jista’ jiġi aċċessat biss minn utenti approvati 
personalment mid-detentur tal-kont269. Biex kont tal-utent isir privat, id-detentur tal-kont kellu jibdel 
il-konfigurazzjonijiet prestabbiliti wara li jirreġistra bħala utent ta’ Instagram270. 

151. L-IE SA identifikat li Meta IE kellha żewġ finijiet separati għall-ipproċessar tad-data personali 
tal-utenti ta’ Instagram tagħha fir-rigward tal-konfigurazzjoni “awtomatikament pubbliku”. F’każ ta’ 
profil pubbliku, Meta IE pproċessat data personali għall-fini tal-kondiviżjoni tal-kontenut tal-midja 
soċjali ma’ kulħadd, inklużi persuni li ma kinux irreġistraw bħala utenti ta’ Instagram. Fil-każ ta’ profil 
privat, il-fini tal-ipproċessar kien li l-kontenut jiġi kondiviż biss mal-utenti ta’ Instagram li kienu ġew 
approvati mid-detentur tal-kont271. 

152. Meta IE infurmat lill-utenti tfal tagħha dwar il-konfigurazzjonijiet tal-kontijiet awtomatikament 
pubbliċi fil-Politiki tad-Data tagħha tal-2018 u l-2020 taħt taqsima intitolata “Kondiviżjoni fuq il-

                                                             
266 Linji Gwida tal-EDPB dwar l-Artikolu 65(1)(a), paragrafi 77-81. 
267 Linji Gwida tal-EDPB dwar l-RRO, paragrafi 19 u 25, u paragrafi 35-48. 
268 L-ipproċessar speċifiku kif deskritt fl-Abbozz tad-Deċiżjoni, paragrafu 43. 
269 Abbozz tad-Deċiżjoni, paragrafu 43. 
270 Abbozz tad-Deċiżjoni, paragrafu 44. 
271 Abbozz tad-Deċiżjoni, paragrafu 153. 

Prodotti ta’ Facebook”, li ddikjarat li “Meta taqsam u tikkomunika bl-użu tal-Prodotti tagħna, inti 
tagħżel l-udjenza għal dak li tikkondividi”. It-taqsima ddikjarat ukoll dan li ġej272: 

“L-informazzjoni pubblika tista’ tidher għal kulħadd, fuq jew lil hinn mill-Prodotti 
tagħna, inkluż jekk ma jkollhomx kont. Dan jinkludi l-identifikatur tal-utent ta’ 
Instagram tiegħek; kwalunkwe informazzjoni li tikkondividi ma’ udjenza pubblika; l-
informazzjoni fuq il-profil pubbliku tiegħek fuq Facebook; u l-kontenut li taqsam fuq 
Paġna ta’ Facebook, kont pubbliku ta’ Instagram jew kwalunkwe forum pubbliku ieħor, 
bħal Facebook Marketplace”. 

153. Il-Politika tad-Data kien fiha iperlink għal taqsima bit-titolu “Kif nissettja l-kont ta’ Instagram tiegħi 
għal privat sabiex is-segwaċi approvati biss ikunu jistgħu jaraw dak li nikkondividi?” inkluża fil-paġna 
web ta’ appoġġ ta’ Instagram. It-taqsima iddikjarat dan li ġej273: 

“Awtomatikament, kulħadd jista’ jara l-profil u l-posts tiegħek fuq Instagram. Tista’ 
tbiddel il-kont tiegħek għal privat sabiex is-segwaċi li tapprova biss ikunu jistgħu jaraw 
x’tikkondividi. Jekk il-kont tiegħek huwa ssettjat għal privat, is-segwaċi approvati 
tiegħek biss se jaraw ir-ritratti jew il-vidjos tiegħek fuq paġni ta’ hashtags jew ta’ 
postijiet.” 

154. L-istruzzjonijiet dwar kif għandu jinbidel il-kont minn pubbliku għal privat ġew inklużi f’taqsima fuq il-
paġna web ta’ appoġġ intitolata “Kif nissettja l-kont ta’ Instagram tiegħi għal privat sabiex is-segwaċi 
approvati biss ikunu jistgħu jaraw dak li nikkondividi?” u f’riżorsi ta’ informazzjoni addizzjonali maħluqa 
minn Meta IE għall-utenti tfal u l-ġenituri tagħhom. Minbarra l-kontenut ta’ hawn fuq, il-Politika tad-
Data tal-2018 inkludiet iperlink ieħor għal paġna web ta’ appoġġ bit-titolu “Il-Kontroll tal-Viżibbiltà 
Tiegħek”. Din il-paġna web inkludiet informazzjoni dwar kif taqleb għal kont privat274. 

155. Fir-rigward tal-kompatibbiltà mal-Artikolu 12(1) tal-GDPR, l-IE SA kkonkludiet li Meta IE kisret 
din id-dispożizzjoni minħabba li ma infurmatx lill-utenti tfal ta’ Instagram dwar il-finijiet tal-ipproċessar 
awtomatikament pubbliku b’mod ċar u trasparenti275. 

156. Filwaqt li vvalutat l-ipproċessar awtomatikament pubbliku fil-kuntest tal-Artikolu 5(1)(c) u l-
Artikolu 25(2) tal-GDPR, l-IE SA nnotat li l-ipproċessar awtomatikament pubbliku ma kienx meħtieġ jew 
proporzjonat għaż-żewġ finijiet ta’ dan l-ipproċessar li ġew identifikati mill-IE SA. B’mod partikolari, l-
IE SA qieset li l-utenti tfal jista’ jkollhom inqas kapaċità li jibdlu l-konfigurazzjonijiet tal-privatezza tal-
kont tagħhom. Barra minn hekk, l-ipproċessar awtomatikament pubbliku kien fuq skala globali276. L-IE 
SA sabet li Meta IE kienet naqset milli timplimenta miżuri tekniċi u organizzattivi biex tiżgura li, b’mod 
awtomatiku, inġabret biss id-data personali li kienet meħtieġa għall-fini rilevanti tal-ipproċessar. 
B’mod partikolari meta wieħed iqis li l-kontijiet tal-utenti tat-tfal kienu awtomatikament viżibbli għal 
għadd indefinit ta’ persuni fiżiċi, l-IE SA sabet li l-ipproċessar kien kiser l-Artikolu 5(1)(c) u l-
Artikolu 25(2) tal-GDPR277. 

157. L-IE SA kkonkludiet ukoll li Meta IE kisret l-Artikolu 25(1) tal-GDPR billi ma implimentatx miżuri 
tekniċi u organizzattivi xierqa biex timplimenta l-prinċipji tal-protezzjoni tad-data b’mod effettiv u 

                                                             
272 Abbozz tad-Deċiżjoni, paragrafu 132. 
273 Abbozz tad-Deċiżjoni, paragrafu 132. 
274 Abbozz tad-Deċiżjoni, paragrafu 132. 
275 Abbozz tad-Deċiżjoni, Sejba 1. 
276 Abbozz tad-Deċiżjoni, paragrafu 450. 
277 Abbozz tad-Deċiżjoni, Sejba 10. 

tintegra s-salvagwardji meħtieġa biex tipproteġi lill-utenti tfal mir-riskji severi li joħloq l-ipproċessar 
awtomatikament pubbliku278. 

158. Barra minn hekk, l-IE SA sabet li s-salvagwardji u l-miżuri implimentati minn Meta IE ma qisux 
kif xieraq ir-riskji speċifiċi għad-drittijiet u l-libertajiet tal-utenti tfal279. L-IE SA kkonkludiet li Meta IE 
kisret l-Artikolu 24(1) tal-GDPR280. 

159. Is-sejbiet tal-IE SA fl-Abbozz tad-Deċiżjoni rigward l-Artikolu 5(1)(c), l-Artikolu 12(1), l-
Artikolu 24(1), l-Artikoli 25 (1) u (2) tal-GDPR fir-rigward tal-ipproċessar awtomatikament pubbliku 
mhumiex soġġetti għal din it-tilwima. 

6.3.2. Taqsira tal-oġġezzjoni mqajma mis-CSAs 

160. L-NO SA l-ewwel qieset li s-sejbiet u l-valutazzjoni tal-IE SA fl-Abbozz tad-Deċiżjoni loġikament 
wasslu għall-konklużjoni li r-rekwiżit ta’ neċessità skont l-Artikolu 6(1)(b) u (f) ma ġiex issodisfat281. L-
NO SA nnotat li l-IE SA sabet li Meta IE wettqet ipproċessar lil hinn minn dak li kien meħtieġ għall-
finijiet tal-ipproċessar, bħal fil-paragrafu 450 tal-Abbozz tad-Deċiżjoni, u identifikat riskji konsiderevoli 
għall-utenti tfal. Abbażi ta’ dawn is-sejbiet, l-NO SA kkonkludiet li Meta IE ma ssodisfatx ir-rekwiżit ta’ 
neċessità skont l-Artikolu 6(1)(b) u (f) tal-GDPR282. L-NO SA ssuġġeriet li l-IE SA kellha twettaq analiżi 
legali dwar l-ipproċessar biex tivverifika jekk setgħetx tiddependi fuq l-Artikolu 6(1)(b) u (f)283. L-NO SA 
ssuġġeriet li l-kamp ta’ applikazzjoni tal-inkjesta ppermetta l-investigazzjoni dwar jekk l-obbligi ta’ 
legalità skont l-Artikolu 6 tal-GDPR ġewx issodisfati. Dan kien ibbażat fuq il-fatt li l-Abbozz tad-Deċiżjoni 
kien jinkludi valutazzjoni tal-Artikolu 6 tal-GDPR u konklużjonijiet li kienu rilevanti għall-valutazzjoni 
tal-legalità284. 

161. Speċifikament dwar l-ipproċessar awtomatikament pubbliku, l-NO SA ddikjarat li l-fatt li l-IE SA 
sabet li l-ipproċessar awtomatikament pubbliku ma kienx meħtieġ jew proporzjonat għal diversi 
raġunijiet indika li kien hemm ksur tal-Artikolu 6(1) tal-GDPR. Dawn ir-raġunijiet kienu li l-utenti tfal ta’ 
Meta IE setgħu kellhom inqas kapaċità li japplikaw il-konfigurazzjonijiet tal-privatezza ta’ Instagram, l-
ipproċessar tal-kontijiet pubbliċi kien globali u l-ipproċessar ma kienx meħtieġ għal dawk l-utenti tfal li 
ma xtaqux ikollhom pubbliku l-kont ta’ Instagram tagħhom. L-NO SA kkonkludiet li l-ipproċessar 
awtomatikament pubbliku ma kienx meħtieġ għall-eżekuzzjoni ta’ kuntratt jew għall-finijiet tal-
interessi leġittimi segwiti mill-kontrollur285. 

162. Fl-aħħar nett, l-NO SA talbet lill-IE SA biex tikkonkludi li l-bażijiet ġuridiċi skont l-Artikolu 6(1)(b) 
u (f) tal-GDPR ma kinux bażijiet ġuridiċi applikabbli għall-ipproċessar awtomatikament pubbliku u biex 
teżerċita setgħat korrettivi skont l-Artikolu 58(2) tal-GDPR: (1) biex tordna lill-kontrollur jidentifika bażi 
ġuridika valida għall-ipproċessar inkwistjoni, jew minn issa ’l quddiem jastjeni minn tali attivitajiet ta’ 
pproċessar; u (2) timponi multa amministrattiva għall-ipproċessar illegali ta’ data personali, ibbażat bi 
żball fuq l-Artikoli 6(1)(b) u (f) tal-GDPR286. 

                                                             
278 Abbozz tad-Deċiżjoni, Sejba 11. 
279 Abbozz tad-Deċiżjoni, paragrafu 456. 
280 Abbozz tad-Deċiżjoni, Sejba 12. 
281 L-oġġezzjoni tal-NO SA, p. 2. 
282 L-oġġezzjoni tal-NO SA, p. 3. 
283 L-oġġezzjoni tal-NO SA, p. 3. 
284 L-oġġezzjoni tal-NO SA, p. 2. 
285 L-oġġezzjoni tal-NO SA, p. 4. 
286 L-oġġezzjoni tal-NO SA, p. 7. 

6.3.3. Pożizzjoni tal-LSA dwar l-oġġezzjonijiet 

163. L-IE SA kkonfermat li ma tipproponix li “ssegwi” l-oġġezzjonijiet li tqajmu mis-CSAs u/jew ma 
tqisx l-oġġezzjonijiet bħala rilevanti u motivati287. 

6.3.4. Analiżi tal-EDPB 

164. L-EDPB josserva li, għalkemm l-ipproċessar awtomatikament pubbliku ġie eżaminat mill-IE SA 
fl-Abbozz tad-Deċiżjoni288, il-kwistjoni tal-konformità tal-ipproċessar awtomatikament pubbliku mal-
Artikolu 6 tal-GDPR la kienet fil-kamp ta’ applikazzjoni tal-inkjesta tal-IE SA, u lanqas ma ġiet indirizzata 
mill-IE SA fl-Abbozz tad-Deċiżjoni. Fl-istess ħin, l-EDPB ifakkar li s-CSAs jistgħu jqajmu oġġezzjoni 
rilevanti u motivata dwar ksur addizzjonali fir-rigward tal-konklużjonijiet li għandhom jinsiltu mis-
sejbiet tal-investigazzjoni289, jew dwar jekk l-LSA investigatx biżżejjed il-ksur rilevanti tal-GDPR290. 
Madankollu, l-EDPB iqis li f’dan il-każ speċifiku l-oġġezzjoni tal-NO SA tonqos milli tistabbilixxi rabta 
diretta mal-kontenut legali u fattwali speċifiku tal-Abbozz tad-Deċiżjoni, u għalhekk mhijiex “rilevanti”. 

165. Barra minn hekk, l-EDPB iqis li, minħabba l-elementi legali u fattwali disponibbli fl-Abbozz tad-
Deċiżjoni u l-argumenti ppreżentati mill-NO SA, l-oġġezzjoni ma tispjegax b’mod ċar biżżejjed, u lanqas 
ma tissostanzja f’biżżejjed dettall kif il-konklużjoni rigward il-konformità ta’ Meta IE mal-Artikolu 6 tal-
GDPR fir-rigward tal-ipproċessar awtomatikament pubbliku tista’ tintlaħaq fuq dik il-bażi. Għalhekk, l-
EDPB isib li din l-oġġezzjoni tal-NO SA mhijiex “motivata”. 

166. Fid-dawl ta’ dan ta’ hawn fuq, l-EDPB isib li l-oġġezzjoni tal-NO SA rigward l-ipproċessar 
awtomatikament pubbliku ma tissodisfax il-livell limitu tal-Artikolu 4(24) tal-GDPR u 
konsegwentement ma hemm l-ebda ħtieġa li l-EDPB janalizza aktar il-merti ta’ din l-oġġezzjoni. 

7 DWAR ID-DETERMINAZZJONI TAL-MULTA AMMINISTRATTIVA 

7.1. Analiżi mil-LSA fl-Abbozz tad-Deċiżjoni 

167. Fl-Abbozz tad-Deċiżjoni, l-IE SA analizzat il-kriterji fl-Artikolu 83(2) tal-GDPR meta ddeċidiet 
jekk timponix multa amministrattiva u kif tiddetermina l-ammont tagħha291. L-IE SA speċifikat ukoll li 
d-“deċiżjoni dwar jekk għandhiex tiġi imposta multa amministrattiva fir-rigward ta’ kull ksur, u l-
ammont ta’ dik il-multa fejn applikabbli, hija indipendenti u speċifika għaċ-ċirkostanzi ta’ kull ksur 
partikolari”292. Fir-rigward tal-kalkolu tal-multa, fl-Abbozz tad-Deċiżjoni l-IE SA kkunsidrat in-natura, il-
gravità u t-tul tal-ksur, skont l-Artikolu 83(2)(a) tal-GDPR293. F’termini ta’ natura, il-ksur tal-
Artikolu 12(1) tal-GDPR fir-rigward kemm tal-ipproċessar awtomatikament pubbliku kif ukoll tal-
ipproċessar tal-informazzjoni ta’ kuntatt, instab li kien l-aktar serju294. L-IE SA sabet li l-ksur tal-
Artikolu 5(1)(a) tal-GDPR rigward l-ipproċessar tal-informazzjoni ta’ kuntatt kien ta’ natura serja295 u li 
                                                             
287 Ittra tal-IE SA lis-Segretarjat tal-EDPB datata 12 ta’ Mejju 2022. 
288 Ara t-taqsima 6.3.1 ta’ din id-Deċiżjoni Vinkolanti għas-sommarju tal-konklużjonijiet rilevanti ewlenin fl-
Abbozz tad-Deċiżjoni. 
289 Linji Gwida tal-EDPB dwar l-Artikolu 65(1)(a), paragrafi 73-76; Linji Gwida tal-EDPB dwar l-RRO, paragrafi 26-
28. 
290 Linji Gwida tal-EDPB dwar l-Artikolu 65(1)(a), paragrafi 77-81. 
291 Abbozz tad-Deċiżjoni, paragrafi 485-564. 
292 Abbozz tad-Deċiżjoni, paragrafu 486. 
293 Abbozz tad-Deċiżjoni, paragrafi 487-526. 
294 Abbozz tad-Deċiżjoni, paragrafi 503-504. 
295 Abbozz tad-Deċiżjoni, paragrafu 505. 

l-ksur tal-Artikolu 35(1), 24(1), 25(1)296, 5(1)(c) u 25(2) tal-GDPR297 kien ta’ natura serja kemm fir-
rigward tal-ipproċessar awtomatikament pubbliku kif ukoll tal-ipproċessar tal-informazzjoni ta’ 
kuntatt. F’termini ta’ gravità, l-LSA qieset li l-gravità tal-ksur tal-Artikolu 12(1) tal-GDPR fir-rigward 
kemm tal-ipproċessar awtomatikament pubbliku kif ukoll tal-ipproċessar tal-informazzjoni ta’ kuntatt 
kienet serja ħafna298. L-IE SA sabet li l-gravità tal-ksur tal-Artikolu 5(1)(a) tal-GDPR rigward l-
ipproċessar tal-informazzjoni ta’ kuntatt kienet serja299 u li l-gravità tal-ksur tal-Artikoli 35(1), 24(1), 
25(1)300, 5(1)(c) u 25(2) tal-GDPR301 fir-rigward kemm tal-ipproċessar awtomatikament pubbliku kif 
ukoll tal-ipproċessar tal-informazzjoni ta’ kuntatt kienet serja. F’termini ta’ tul ta’ żmien tal-ksur, l-IE 
SA qieset li l-perjodu tal-ksur kien il-perjodu bejn id-dħul fis-seħħ tal-GDPR fil-25 ta’ Mejju 2018 u l-
bidu tal-inkjesta fil-21 ta’ Settembru 2020302. L-IE SA sabet li l-perjodu msemmi hawn fuq huwa t-tul 
tal-ksur minbarra l-ksur tal-Artikolu 12(1) tal-GDPR rigward l-ipproċessar tal-informazzjoni ta’ kuntatt, 
li l-IE SA sabet li ntemm fl-4 ta’ Settembru 2019, il-ksur tal-Artikolu 5(1)(a) tal-GDPR fir-rigward tal-
ipproċessar tal-informazzjoni ta’ kuntatt, li l-IE SA sabet li beda mill-4 ta’ Settembru 2019 u l-ksur tal-
Artikolu 35(1) tal-GDPR rigward kemm l-informazzjoni ta’ kuntatt kif ukoll l-ipproċessar 
awtomatikament pubbliku, li l-LSA sabet li beda fil-25 ta’ Lulju 2018. Barra minn hekk, l-LSA sabet li t-
tul tal-ksur tal-Artikoli 5(1)(c) u 25(2) tal-GDPR fir-rigward tal-ipproċessar tal-informazzjoni ta’ kuntatt 
intemm f’Novembru 2020 u ma kienx jinkludi l-perjodu bejn Lulju 2019 u Awwissu 2020303. 

168. Fir-rigward tal-karattru intenzjonali jew negliġenti tal-ksur, skont l-Artikolu 83(2)(b) tal-GDPR, 
l-IE SA kkonkludiet li ċertu ksur ta’ Meta IE kien intenzjonali u ieħor kien ta’ karattru negliġenti304. L-
LSA sabet li l-ksur tal-Artikolu 12(1) tal-GDPR rigward kemm l-ipproċessar awtomatikament pubbliku 
kif ukoll l-ipproċessar tal-informazzjoni ta’ kuntatt kien negliġenti u l-ksur tal-Artikoli 24(1) u 25(1) tal-
GDPR rigward kemm l-ipproċessar awtomatikament pubbliku kif ukoll l-ipproċessar tal-informazzjoni 
ta’ kuntatt kien negliġenti ħafna305. Fir-rigward tal-ksur l-ieħor, l-LSA sabet li l-ksur tal-Artikolu 5(1)(a) 
tal-GDPR rigward l-ipproċessar tal-informazzjoni ta’ kuntatt u l-Artikoli 35(1), 5(1)(c) u 25(2) tal-GDPR 
fir-rigward kemm tal-ipproċessar awtomatikament pubbliku kif ukoll tal-ipproċessar tal-informazzjoni 
ta’ kuntatt kien intenzjonali306. 

169. Fir-rigward ta’ fatturi aggravanti jew mitiganti oħra, skont l-Artikolu 83(2)(k) tal-GDPR, l-
Abbozz tad-Deċiżjoni vvaluta l-benefiċċju finanzjarju li Meta IE kisbet mill-ksur. L-IE SA kkonkludiet li 
l-ksur tal-Artikolu 12(1) tal-GDPR irriżulta f’benefiċċju finanzjarju għal Meta IE u qieset li dan huwa 
fattur aggravanti307. Fir-rigward tal-ksur tal-Artikolu 24 tal-GDPR, l-IE SA ddikjarat li dan il-ksur kien 
ikkunsidrat separatament minn ksur ieħor u ma kienx ikkunsidrat bħala fattur aggravanti fir-rigward 
tal-ksur l-ieħor inkwistjoni, jew kwistjoni li hija rilevanti għall-kalkolu tal-multi amministrattivi308. 

                                                             
296 Abbozz tad-Deċiżjoni, paragrafu 506. 
297 Abbozz tad-Deċiżjoni, paragrafi 507-508. 
298 Abbozz tad-Deċiżjoni, paragrafi 511-512. 
299 Abbozz tad-Deċiżjoni, paragrafu 513. 
300 Abbozz tad-Deċiżjoni, paragrafu 514. 
301 Abbozz tad-Deċiżjoni, paragrafi 515-516. 
302 Abbozz tad-Deċiżjoni, paragrafu 526. 
303 Abbozz tad-Deċiżjoni, paragrafi 518-525. 
304 Abbozz tad-Deċiżjoni, paragrafi 527-544. 
305 Abbozz tad-Deċiżjoni, paragrafi 531-534 u 537. 
306 Abbozz tad-Deċiżjoni, paragrafi 535-536 u 538-539. 
307 Abbozz tad-Deċiżjoni, paragrafu 564. 
308 Abbozz tad-Deċiżjoni, paragrafi 486 u 568. 

170. Il-valutazzjoni mill-IE SA tal-kriterji fl-Artikolu 83(2)(a) u (c) sa (j) tal-GDPR mhijiex suġġetta għal 
din it-tilwima. 

171. Fl-Abbozz tad-Deċiżjoni, l-IE SA qieset il-kriterji sottolinjati fl-Artikolu 82(2)(a)-(k) tal-GDPR 
b’mod kumulattiv fir-rigward ta’ kull ksur, meta ddeċidiet jekk timponix multa amministrattiva u meta 
ddeċidiet l-ammont ta’ kull multa amministrattiva309. L-IE SA kkonkludiet li multa amministrattiva għal 
kull ksur kienet xierqa u meħtieġa biex tiskoraġġixxi n-nuqqas ta’ konformità fil-każ inkwistjoni u 
f’każijiet futuri simili ta’ Meta IE u ta’ kontrolluri jew proċessuri oħra li jwettqu attivitajiet ta’ 
pproċessar simili. Hawnhekk, l-IE SA qieset is-serjetà tal-ksur fin-natura u l-gravità, il-proporzjonalità 
tal-multi fir-rigward tan-natura, il-gravità u t-tul tal-ksur, il-karattru intenzjonali jew negliġenti tal-ksur, 
il-fatt li l-ksur kien relatat mad-data personali tat-tfal, il-benefiċċju finanzjarju miksub mill-ipproċessar 
awtomatikament pubbliku u n-nuqqas ta’ ksur rilevanti preċedenti ta’ Meta IE310. Abbażi ta’ dawn iċ-
ċirkostanzi, l-IE SA ddeterminat firxa għal kull waħda mill-multi li hija qieset li kienet effettiva, 
proporzjonata u dissważiva skont l-Artikolu 83(1) tal-GDPR311. 

172. L-IE SA pproponiet fl-Abbozz tad-Deċiżjoni li timponi disa’ multi amministrattivi fil-firxa totali 
ta’ EUR 202 miljun sa 405 miljun312. 

7.2. Taqsira tal-oġġezzjonijiet imqajma mis-CSAs 

173. Id-DE SAs oġġezzjonaw għall-ammont u l-kalkolu tal-multa amministrattiva li l-LSA pproponiet 
li timponi fl-Abbozz tad-Deċiżjoni. Fil-fehma tad-DE SAs, l-Abbozz tad-Deċiżjoni tal-LSA ma żgurax 
applikazzjoni konsistenti tal-multi amministrattivi, u l-ammont previst tal-multi ma kienx effettiv, 
proporzjonat jew dissważiv313. Id-DE SAs argumentaw li l-multi jistgħu jkunu effettivi, proporzjonati u 
dissważivi biss jekk titqies il-profittabbiltà tal-impriża fil-kalkolu tagħhom. Dan kien ibbażat fuq l-
argument li s-sensittività tal-impriża għall-multi amministrattivi kienet influwenzata b’mod sinifikanti 
mill-profittabbiltà, mhux biss mill-fatturat. Skont id-DE SAs, fl-Abbozz tad-Deċiżjoni tagħha l-LSA ma 

                                                             
309 Abbozz tad-Deċiżjoni, paragrafu 565. 
310 Abbozz tad-Deċiżjoni, paragrafu 567. 
311 Abbozz tad-Deċiżjoni, paragrafi 570-572. 
312 Abbozz tad-Deċiżjoni, paragrafi 569 u 627(3). B’mod speċifiku, abbażi tas-sejbiet tal-LSA fl-Abbozz tad-
Deċiżjoni, il-firxiet ta’ ammonti tal-multi li ġejjin kienu previsti għall-ksur: 

1) Għall-ksur tal-Artikolu 12(1) tal-GDPR rigward l-ipproċessar awtomatikament pubbliku (Sejba 1), multa 
ta’ bejn EUR 55 miljun u 100 miljun; 

2) Għall-ksur tal-Artikolu 12(1) tal-GDPR rigward l-ipproċessar tal-informazzjoni ta’ kuntatt (Sejba 2), multa 
ta’ bejn EUR 46 miljun u 75 miljun; 

3) Għall-ksur tal-Artikolu 5(1)(a) tal-GDPR rigward l-ipproċessar tal-informazzjoni ta’ kuntatt (Sejba 4), 
multa ta’ bejn EUR 9 miljun u 28 miljun; 

4) Għall-ksur tal-Artikolu 35(1) tal-GDPR rigward l-ipproċessar tal-informazzjoni ta’ kuntatt (Sejba 5), multa 
ta’ bejn EUR 28 miljun u 45 miljun; 

5) Il-ksur tal-Artikolu 35(1) tal-GDPR rigward l-ipproċessar awtomatikament pubbliku (Sejba 6), multa ta’ 
bejn EUR 28 miljun u 45 miljun; 

6) Għall-ksur tal-Artikoli 5(1)(c) u 25(2) tal-GDPR rigward l-ipproċessar tal-informazzjoni ta’ kuntatt 
(Sejba 7), multa ta’ bejn EUR 9 miljun u 28 miljun; 

7) Għall-ksur tal-Artikolu 25(1) tal-GDPR rigward l-ipproċessar tal-informazzjoni ta’ kuntatt (Sejba 8), multa 
ta’ bejn EUR 9 miljun u 28 miljun; 

8) Għall-ksur tal-Artikoli 5(1)(c) u 25(2) tal-GDPR rigward l-ipproċessar awtomatikament pubbliku 
(Sejba 10), multa ta’ bejn EUR 9 miljun u 28 miljun; 

9) Għall-ksur tal-Artikolu 25(1) tal-GDPR rigward l-ipproċessar awtomatikament pubbliku (Sejba 11), multa 
ta’ bejn EUR 9 miljun u 28 miljun. 

313 L-oġġezzjoni tad-DE SAs, p. 15. 



 

Adottata 51 

spjegatx kif l-element ta’ profittabbiltà ġie kkunsidrat fil-kalkolu tal-multa314. Id-DE SAs sabu wkoll li l-
ammont previst ta’ multi kien baxx wisq biex joħloq effett preventiv speċjali u ġenerali u biex ikun 
effettiv315. Skont id-DE SAs, fid-dawl tan-natura, il-gravità u t-tul tal-ksur u l-għadd ta’ suġġetti tad-data 
kkonċernati, kien meħtieġ li tinħareġ multa li jkollha impatti notevoli fuq l-impriża. Abbażi ta’ dan, id-
DE SAs ssuġġerew li, sabiex jinħoloq effett preventiv u tiġi imposta multa effettiva, l-ammont tal-multa 
għandu jiġġenera impatt ta’ madwar wieħed fil-mija tal-profitt annwali ta’ Meta IE316. Barra minn hekk, 
fir-rigward tal-Abbozz tad-Deċiżjoni, id-DE SAs iddikjaraw li: “il-multa prevista ma jistax ikollha effett 
preventiv ġenerali. Pjuttost, x’aktarx li jkollha l-effett oppost”317. 

174. Barra minn hekk, id-DE SAs kienu tal-fehma li l-LSA ma kkunsidratx b’mod xieraq il-benefiċċju 
finanzjarju li Meta IE kisbet mill-ksur. Abbażi ta’ data disponibbli pubblikament, id-DE SAs ipproponew 
stima tal-benefiċċju finanzjarju li Meta IE kisbet mill-ipproċessar awtomatikament pubbliku u 
argumentaw li dan għandu jiġi kkunsidrat aktar meta tiġi kkalkulata l-multa318. 

175. Rigward il-kriterji ta’ kalkolu fl-Artikolu 83(2) tal-GDPR, id-DE SAs argumentaw li l-fatti 
identifikati mill-IE SA indikaw imġiba intenzjonali, mhux negliġenti u għalhekk ma qablux mal-
valutazzjoni tal-IE SA fl-Abbozz tad-Deċiżjoni f’dan ir-rigward. Skont id-DE SAs, Meta IE deliberatament 
iddeċidiet dwar il-kontenut tal-proċess ta’ bdil tagħha u l-Politika tad-Data tagħha u intenzjonalment 
użat lingwaġġ li kien eċċessivament ġenerali u għamilha diffiċli għat-tfal biex jifhmu l-konsegwenzi tal-
għażla tagħhom; barra minn hekk, Meta IE bħala kumpanija li tipproċessa data b’mod globali kellha 
biżżejjed riżorsi biex tkun konxja tal-problema minn qabel319. 

176. Fir-rigward tal-fatturi aggravanti, id-DE SAs iddikjaraw li l-LSA kellha tqis il-ksur tal-Artikolu 24 
tal-GDPR bħala fattur aggravanti fir-rigward tal-ksur l-ieħor skont l-Artikolu 83(2)(k) tal-GDPR. Fil-
fehma tad-DE SAs, għalkemm il-ksur tal-Artikolu 24 tal-GDPR mhuwiex minnu nnifsu soġġett għal 
multa amministrattiva skont il-GDPR, dan irid jiġi rifless fid-deċiżjonijiet tal-awtoritajiet superviżorji, 
peress li l-kamp ta’ applikazzjoni tal-Artikolu 83(2)(k) tal-GDPR, li huwa neċessarjament miftuħ, għandu 
jinkludi l-kunsiderazzjonijiet motivati kollha, inkluż il-ksur tal-Artikolu 24(1) tal-GDPR320. 

177. Barra minn hekk, skont id-DE SAs, il-kriterji ta’ kalkolu tal-Artikolu 83(2) tal-GDPR ġew ippeżati 
b’mod żbaljat u dan irriżulta f’multa li hija baxxa wisq. Id-DE SAs iddikjaraw li, meta jitqiesu ċ-
ċirkostanzi tal-każ partikolari, inklużi n-natura u l-gravità tal-ksur, kif ukoll is-sensittività tas-suġġetti 
tad-data affettwati, tkun mistennija multa fil-firxa superjuri tal-livell possibbli ta’ 4 % tal-fatturat. 
Madankollu, il-multi previsti fl-Abbozz tad-Deċiżjoni, li jammontaw għal madwar 0.58 % tal-fatturat, 
huma ferm aktar baxxi321. 

178. Barra minn hekk, id-DE SAs iddikjaraw li l-IE SA għandha tuża ċ-ċifra tal-fatturat tal-2021 
minflok dik tal-2020322. 

179. Fl-aħħar nett, id-DE SAs elaboraw dwar ir-riskji ppreżentati mill-Abbozz tad-Deċiżjoni għad-
drittijiet u l-libertajiet fundamentali tas-suġġetti tad-data: billi l-Abbozz tad-Deċiżjoni ma ppromwoviex 

                                                             
314 L-oġġezzjoni tad-DE SAs, p. 16-17. 
315 L-oġġezzjoni tad-DE SAs, p. 17-18. 
316 L-oġġezzjoni tad-DE SAs, p. 17. 
317 L-oġġezzjoni tad-DE SAs, p. 18. 
318 L-oġġezzjoni tad-DE SAs, p. 18. 
319 L-oġġezzjoni tad-DE SAs, p. 19-20. 
320 L-oġġezzjoni tad-DE SAs, p. 20-21. 
321 L-oġġezzjoni tad-DE SAs, p. 21. 
322 L-oġġezzjoni tad-DE SAs, p. 21-22. 



 

Adottata 52 

applikazzjoni konsistenti tal-multi amministrattivi, dan jirriżulta f’riskju sinifikanti għad-drittijiet u l-
libertajiet fundamentali tas-suġġetti tad-data, peress li l-impriża u kontrolluri oħra jistgħu 
jimmanipulaw ir-rispett tagħhom tal-liġi dwar il-protezzjoni tad-data fuq multa bilkemm notevoli bħal 
din323; il-multi proposti spjegati fil-qosor għall-ksur ma kinux kapaċi joħolqu effett dissważiv u għalhekk 
iwasslu għal protezzjoni aktar baxxa tad-drittijiet u l-libertajiet fundamentali tas-suġġetti tad-data; u l-
infurzar effettiv tal-GDPR, li huwa l-prekundizzjoni għall-protezzjoni tad-drittijiet u l-libertajiet 
fundamentali tas-suġġetti tad-data, ma jiġix żgurat324. 

*** 

180. Kif diġà ssemma fit-taqsima 5.2 ta’ din id-Deċiżjoni Vinkolanti, l-NO SA fl-oġġezzjoni tagħha 
talbet lill-IE SA biex tbiddel l-eżerċizzju tas-setgħat korrettivi tagħha sabiex timponi multa 
amministrattiva għall-ksur addizzjonali rigward in-nuqqas ta’ bażi ġuridika għall-ipproċessar tal-
informazzjoni ta’ kuntatt. L-IT SA u FR SA talbu wkoll speċifikament miżura korrettiva addizzjonali 
f’termini ta’ multa amministrattiva għall-ksur addizzjonali325. 

7.3. Pożizzjoni tal-LSA dwar l-oġġezzjonijiet 

181. L-IE SA kkonfermat li ma tipproponix li “ssegwi” l-oġġezzjonijiet li tqajmu mis-CSAs u/jew ma 
tqisx l-oġġezzjonijiet bħala rilevanti u motivati326. 

182. L-IE SA ma qablitx mal-fehma tad-DE SA li Meta IE aġixxiet bl-għarfien u b’rieda volontarja 
b’kont meħud tal-elementi oġġettivi ta’ kondotta miġbura mill-fatti tal-inkjesta, ħlief f’dawk il-partijiet 
tal-Abbozz tad-Deċiżjoni fejn l-IE SA sabet li Meta IE aġixxiet intenzjonalment. Barra minn hekk, l-IE SA 
ma qablitx li l-Artikolu 24 tal-GDPR kellu jitqies bħala fattur aggravanti skont l-Artikolu 83(2)(k) tal-
GDPR327. 

183. L-IE SA nnotat ukoll li l-Abbozz tad-Deċiżjoni kkonkluda b’mod xieraq li l-ksur irriżulta 
f’benefiċċju finanzjarju għal Meta IE, li huwa fattur aggravanti għall-fini tal-Artikolu 83(2)(k) tal-GDPR. 
L-IE SA tenniet ukoll li l-Abbozz tad-Deċiżjoni qies il-fatturat tal-impriża fil-kuntest tal-Artikolu 83 tal-
GDPR, bil-mod deskritt fil-paragrafi 624 u 625 tal-Abbozz tad-Deċiżjoni328. 

184. Fid-dawl tal-IE SA, il-paragrafu 569 tal-Abbozz tad-Deċiżjoni ppreżenta formulazzjoni  bir-
reqqa, dettaljata u speċifika tal-ammont ta’ kull waħda mid-disa’ multi li tippermetti lis-CSAs 
jikkunsidraw kif xieraq jekk il-multi humiex effettivi, dissważivi u proporzjonati. Skont l-IE SA, il-firxa 
kumplessiva tal-immultar irriflettiet għadd ta’ multi proposti iżgħar u akbar, li ġew ikkalkulati skont l-
interpretazzjoni tal-EDPB tal-Artikolu 83(3) tal-GDPR fid-Deċiżjoni Vinkolanti 1/2021329, u li, meta kull 
waħda mill-multi proposti titqies fuq bażi individwali, il-firxiet tal-immultar proposti huma ċari 
biżżejjed biex jiddeterminaw jekk humiex effettivi, dissważivi u proporzjonati330. 

                                                             
323 L-oġġezzjoni tad-DE SAs, p. 18, 20, 22. 
324 L-oġġezzjoni tad-DE SAs, p. 22. 
325 Ara t-Taqsima 5.2 ta’ din id-Deċiżjoni Vinkolanti, b’mod partikolari l-paragrafi 41, 45 u 48. L-oġġezzjoni tal-NO 
SA biss f’dan ir-rigward hija kkunsidrata bħala rilevanti u motivata, ara l-paragrafu 76 ta’ din id-Deċiżjoni 
Vinkolanti. 
326 Ittra tal-IE SA lis-Segretarjat tal-EDPB datata 12 ta’ Mejju 2022. 
327 Risposta Komposta, p. 4. 
328 Risposta Komposta, p. 4. 
329 EDPB, Deċiżjoni Vinkolanti 1/2021, adottata fit-28 ta’ Lulju 2021 (minn hawn ’il quddiem, “Deċiżjoni 
Vinkolanti 1/2021”). 
330 Risposta Komposta, p. 3. 

185. Fl-aħħar nett, fir-rigward tad-determinazzjoni tas-sena tal-fatturat, l-IE SA qablet mad-DE SAs 
li s-sena rilevanti hija s-sena immedjatament qabel id-data tad-deċiżjoni finali u kkonfermat li dan se 
jitqies fid-deċiżjoni finali331. 

7.4. Analiżi tal-EDPB 

7.4.1. Valutazzjoni dwar jekk l-oġġezzjonijiet kinux rilevanti u motivati 

186. Fl-oġġezzjoni tagħhom dwar il-kalkolu propost tal-multa, id-DE SAs qiesu li l-multa proposta fl-
Abbozz tad-Deċiżjoni kienet ineffettiva, sproporzjonata u mhux dissważiva u ddeskrivew diversi 
argumenti għaliex ma qablux mal-Abbozz tad-Deċiżjoni f’dan ir-rigward332. L-EDPB iqis li l-oġġezzjoni 
tad-DE SA kienet relatata mal-kontenut tal-Abbozz tad-Deċiżjoni333 u kienet tinkludi motivazzjoni 
suffiċjenti334 għaliex, jekk tiġi aċċettata, din twassal għal konklużjoni differenti. L-EDPB jinnota li din l-
oġġezzjoni tikkonċerna “jekk l-azzjoni prevista fl-Abbozz tad-Deċiżjoni tikkonformax mal-GDPR”335. 
Għaldaqstant, l-EDPB jikkunsidra l-oġġezzjoni bħala “rilevanti”. 

187. Fl-oġġezzjoni tagħhom, id-DE SAs stabbilixxew argumenti legali u fattwali fir-rigward ta’ kull 
element imqajjem fl-oġġezzjoni, b’mod partikolari r-raġunament tagħhom dwar kif l-Abbozz tad-
Deċiżjoni għandu jivvaluta l-kriterji tal-Artikoli 83(1) u (2) tal-GDPR filwaqt li jitqiesu l-fatti tal-każ 
speċifiku u kif dan iwassal għal konklużjoni differenti fl-Abbozz tad-Deċiżjoni336. Id-DE SAs ipprovdew 
raġunament dettaljat li għandha tiġi imposta multa ogħla, meta jitqiesu l-profittabbiltà u l-fatturat 
globali tal-impriża337. Barra minn hekk, id-DE SAs qiesu li, mingħajr emenda, l-Abbozz tad-Deċiżjoni 
jistabbilixxi preċedent perikoluż fir-rigward tad-deterrenza u wrew b’mod ċar il-fehma tagħhom dwar 
is-sinifikat tar-riskji maħluqa mill-Abbozz tad-Deċiżjoni338. Għaldaqstant, l-EDPB jikkunsidra l-
oġġezzjoni bħala “motivata”. 

188. L-EDPB mhuwiex influwenzat mis-sottomissjoni ta’ Meta IE li l-oġġezzjoni inkwistjoni la hija 
rilevanti, u lanqas motivata. F’dan ir-rigward, Meta IE naqset milli tispjega għaliex il-livell limitu tal-
Artikolu 4(24) tal-GDPR ma ntlaħaqx fir-rigward ta’ din l-oġġezzjoni speċifika339. Barra minn hekk, l-

                                                             
331 Risposta Komposta, p. 5. 
332 L-oġġezzjoni tad-DE SAs, p. 15-22. 
333 B’mod partikolari, it-taqsimiet M u N tal-Abbozz tad-Deċiżjoni (paragrafi 481-627). 
334 Ara t-taqsima 7.2 ta’ din id-Deċiżjoni Vinkolanti, paragrafi 173-179. 
335 Linji Gwida tal-EDPB dwar l-RRO, paragrafu 32. 
336 L-oġġezzjoni tad-DE SAs, p. 16-22. 
337 L-oġġezzjoni tad-DE SAs, p. 16-17. 
338 L-oġġezzjoni tad-DE SAs, p. 15-22, b’mod partikolari p. 22. Id-DE SAs qiesu, fost oħrajn, li n-nuqqas ta’ effett 
dissważiv minħabba l-multa baxxa jkun jinvolvi riskju sinifikanti għad-drittijiet u l-libertajiet tas-suġġetti tad-data, 
peress li l-kontrollur u kumpaniji oħra ma jiġux dissważi biex jikkonformaw mal-liġi dwar il-protezzjoni tad-data. 
339 Sottomissjijiet ta’ Meta IE dwar l-Artikolu 65, paragrafi 8-10, 95-102 u l-Anness A, p. 43-45. 

EDPB ifakkar li l-valutazzjoni tal-merti340 tal-oġġezzjoni titwettaq b’mod separat, wara li jkun ġie 
stabbilit li l-oġġezzjoni tissodisfa r-rekwiżiti tal-Artikolu 4(24) tal-GDPR341. 

189. Fid-dawl ta’ dan ta’ hawn fuq, l-EDPB isib li l-oġġezzjoni tad-DE SAs, sa fejn tikkonċerna d-
determinazzjoni tal-multa amministrattiva, hija oġġezzjoni “rilevanti u motivata” f’konformità mal-
Artikolu 4(24) tal-GDPR. 

*** 

190. Fir-rigward tal-oġġezzjoni tal-NO SA dwar l-impożizzjoni ta’ multa amministrattiva fir-rigward 
tas-sejbiet dwar l-Artikolu 6(1)(b) u l-Artikolu 6(1)(f) tal-GDPR dwar l-ipproċessar tal-informazzjoni ta’ 
kuntatt, l-EDPB ifakkar li hija “rilevanti u motivata” f’konformità mal-Artikolu 4(24) tal-GDPR342. Għall-
kuntrarju, il-partijiet rilevanti tal-oġġezzjonijiet tal-IT SA u l-FR SAs dwar il-kwistjoni speċifika ta’ multa 
amministrattiva għall-ksur addizzjonali ma jissodisfawx il-livell limitu skont l-Artikolu 4(24) tal-GDPR, 
kif analizzat mill-EDPB fit-Taqsima 5.4.1 ta’ din id-Deċiżjoni Vinkolanti343. 

7.4.2. Valutazzjoni dwar il-merti 

191. L-EDPB ifakkar li l-mekkaniżmu ta’ konsistenza jista’ jintuża wkoll biex jippromwovi 
applikazzjoni konsistenti tal-multi amministrattivi344: fejn oġġezzjoni rilevanti u motivata tikkontesta l-
elementi li l-LSA tistrieħ fuqhom biex tikkalkula l-ammont tal-multa, l-EDPB jista’ jagħti istruzzjonijiet 
lil-LSA biex tagħmel kalkolu ġdid tal-multa proposta billi telimina n-nuqqasijiet fl-istabbiliment ta’ 
rabtiet kawżali bejn il-fatti kkonċernati u l-mod kif ġiet ikkalkulata l-multa proposta fuq il-bażi tal-
kriterji fl-Artikolu 83 tal-GDPR u tal-istandards komuni stabbiliti mill-EDPB345. Multa għandha tkun 
effettiva, proporzjonata u dissważiva, kif meħtieġ mill-Artikolu 83(1) tal-GDPR, u tqis il-fatti tal-każ346. 
Barra minn hekk, meta tiddeċiedi dwar l-ammont tal-multa, l-LSA għandha tqis il-kriterji elenkati fl-
Artikolu 83(2) tal-GDPR. 

7.4.2.1. Kwistjonijiet preliminari: is-sena rilevanti għall-fatturat 
192. Id-DE SAs ikkontestaw iċ-ċifra tal-fatturat ikkwotata fl-Abbozz tad-Deċiżjoni. Għalkemm l-IE SA 

qieset l-oġġezzjoni bħala mhux rilevanti u/jew mhux motivata, fir-Risposta Komposta l-IE SA qablet 
mad-DE SAs dwar id-determinazzjoni tas-sena tal-fatturat meta kkalkulat il-multa amministrattiva347. 

                                                             
340 Għalkemm Meta IE ddikjarat li din l-oġġezzjoni tad-DE SAs ma tissodisfax il-limitu tal-Artikolu 4(24) tal-GDPR 
(Sottomissjijiet ta’ Meta IE dwar l-Artikolu 65, Anness A, p. 43) u allegat li d-DE SAs naqsu milli juru s-sinifikat tar-
riskju (Sottomissjijiet ta’ Meta IE dwar l-Artikolu 65, Anness A, p. 45, is-subparagrafu “sitta”), fis-sottomissjonijiet 
ta’ Meta IE ma ġie pprovdut l-ebda raġunament ulterjuri f’dan ir-rigward. L-EDPB jinnota li r-raġunament ta’ Meta 
IE fis-Sottomissjonijiet ta’ Meta IE dwar l-Artikolu 65 (paragrafi 8-10, 95-102 u l-Anness A, p. 43-45) relatat mal-
oġġezzjoni tad-DE SAs taħt is-subtaqsima “Oġġezzjonijiet fir-rigward tal-kalkolu tal-multi amministrattivi” kien 
jikkonċerna l-aktar il-merti tal-oġġezzjoni, jiġifieri jekk il-multi proposti kinux konformi mal-Artikolu 83(1) u (2) 
tal-GDPR. 
341 Linji Gwida tal-EDPB dwar l-Artikolu 65(1)(a), paragrafu 63. 
342 Paragrafu 74 ta’ din id-Deċiżjoni Vinkolanti. 
343 Paragrafi 62-63 u 70-71 ta’ din id-Deċiżjoni Vinkolanti. 
344 Premessa 150 tal-GDPR. 
345 Linji Gwida tal-EDPB dwar l-RRO, paragrafu 34. 
346 Grupp ta’ Ħdima tal-Artikolu 29, Linji gwida dwar l-applikazzjoni u l-istabbiliment ta’ multi amministrattivi 
għall-finijiet tar-Regolament 2016/679, WP 253, adottati fit-3 ta’ Ottubru 2017 u approvati mill-EDPB fil-
25 ta’ Mejju 2018 (minn hawn ’il quddiem “Linji Gwida tad-WP29 dwar il-Multi Amministrattivi”), p. 7. 
347 Risposta Komposta, p. 5. 

193. Fir-rigward tal-kunċett ta’ “sena finanzjarja preċedenti”, l-EDPB ifakkar fid-deċiżjoni meħuda 
fid-Deċiżjoni Vinkolanti 1/2021 tiegħu348 u jieħu nota tal-intenzjoni tal-IE SA349 li tieħu l-istess approċċ 
fil-każ preżenti. 

194. L-EDPB jaqbel mal-approċċ meħud mill-IE SA għall-każ preżenti biex tinkludi fl-Abbozz tad-
Deċiżjoni ċifra tal-fatturat proviżorja bbażata fuq l-iktar informazzjoni finanzjarja aġġornata disponibbli 
għas-CSAs fil-ħin taċ-ċirkolazzjoni skont l-Artikolu 60(3) tal-GDPR. L-EDPB ifakkar li meta toħroġ id-
deċiżjoni finali tagħha f’konformità mal-Artikolu 65(6) tal-GDPR, l-IE SA għandha tqis il-fatturat annwali 
tal-impriża li jikkorrispondi għas-sena finanzjarja ta’ qabel id-data tad-deċiżjoni finali tagħha, jiġifieri l-
fatturat ta’ Meta Platforms Inc. fl-2021. 

7.4.2.2. L-applikazzjoni tal-kriterji skont l-Artikolu 83(2) tal-GDPR 
a. Il-karattru intenzjonali jew negliġenti tal-ksur (l-Artikolu 83(2)(b) tal-GDPR) 

195. L-Artikolu 83(2) tal-GDPR jikkunsidra, fost il-fatturi li għandhom jiġu kkunsidrati meta tiġi 
deċiża l-impożizzjoni u l-ammont ta’ multa amministrattiva, “il-karattru intenzjonali jew negliġenti tal-
ksur”. Fl-istess sens, il-Premessa 148 tal-GDPR tiddikjara li “[s]abiex jissaħħaħ l-infurzar tar-regoli ta’ 
dan ir-Regolament, għandhom jiġu imposti pieni inklużi multi amministrattivi għal kwalunkwe ksur ta’ 
dan ir-Regolament [...]. Madankollu, għandha tingħata l-kunsiderazzjoni dovuta għan-natura, is-
serjetà u d-dewmien tal-ksur, il-karattru intenzjonali tal-ksur, l-azzjonijiet meħuda biex itaffu d-danni 
sofruti, il-grad ta’ responsabbiltà [...]” (enfasi miżjuda). 

196. Il-karatterizzazzjoni tal-ksur bħala intenzjonat jew negliġenti tista’ għaldaqstant ikollha impatt 
dirett fuq l-ammont tal-multa proposta. L-elementi ewlenin li għandhom jitqiesu f’dan ir-rigward kienu 
diġà stabbiliti fil-Linji Gwida tad-WP29 dwar il-Multi Amministrattivi, approvati mill-EDPB. Il-Linji Gwida 
tal-EDPB dwar il-kalkolu tal-multi amministrattivi skont il-GDPR350 jiddependu ħafna fuq il-Linji Gwida 
tad-WP29 dwar il-Multi Amministrattivi f’dan ir-rigward. 

197. Kif ifakkar l-EDPB fil-Linji Gwida tiegħu dwar il-Multi Amministrattivi, “ksur intenzjonali, li juri 
disprezz għad-dispożizzjonijiet tal-liġi, huwa aktar gravi minn dak mhux intenzjonali”351 u għalhekk, l-
awtorità superviżorja x’aktarx tattribwixxi piż għal din iċ-ċirkostanza. Dan x’aktarx jiġġustifika l-
applikazzjoni ta’ multa (ogħla). 

198. Kif tinnota l-IE SA fl-Abbozz tad-Deċiżjoni, “il-GDPR ma jidentifikax il-fatturi li jeħtieġ li jkunu 
preżenti sabiex il-ksur jiġi kklassifikat jew bħala ‘intenzjonali’ jew ‘negliġenti’”352. Il-Linji Gwida tal-
EDPB dwar il-Multi Amministrattivi, li jikkwotaw il-Linji Gwida tad-WP29 dwar il-Multi Amministrattivi, 
jirreferu għall-fatt li “b’mod ġenerali, ‘intenzjoni’ tinkludi kemm għarfien kif ukoll xewqa fir-rigward 
tal-karatteristiċi ta’ reat, filwaqt li ‘mingħajr intenzjoni’ tfisser li ma kienx hemm l-intenzjoni li jiġi 
kkawżat il-ksur, minkejja li l-kontrollur/il-proċessur ikun kiser l-obbligu ta’ diliġenza li huwa meħtieġ fil-
liġi”353. Fi kliem ieħor, il-Linji Gwida tal-EDPB dwar il-Multi Amministrattivi jikkonfermaw li jeżistu żewġ 
elementi kumulattivi li bihom ksur jista’ jiġi kkunsidrat bħala intenzjonali: l-għarfien tal-ksur u r-rieda 

                                                             
348 Deċiżjoni Vinkolanti 1/2021, paragrafu 298. 
349 Kif iddikjarat ukoll fl-Abbozz tad-Deċiżjoni, paragrafu 625. 
350 Linji Gwida 04/2022 tal-EDPB dwar il-kalkolu tal-multi amministrattivi skont il-GDPR, Verżjoni 1.0, adottati fit-
12 ta’ Mejju 2022 (minn hawn ’il quddiem “Linji Gwida tal-EDPB dwar il-Multi Amministrattivi”). 
351 Linji Gwida tal-EDPB dwar il-Multi Amministrattivi, paragrafu 57 u l-Linji Gwida tad-WP29 dwar il-Multi 
Amministrattivi, p. 12. 
352 Abbozz tad-Deċiżjoni, paragrafu 527. 
353 Linji Gwida tal-EDPB dwar il-Multi Amministrattivi, paragrafu 56 u Linji Gwida tad-WP29 dwar il-Multi 
Amministrattivi, p. 11 (enfasi miżjuda). 

volontarja fir-rigward ta’ tali att. Min-naħa l-oħra, ksur ikun “mhux intenzjonali” meta jkun hemm ksur 
tad-dmir ta’ diliġenza, mingħajr ma dan il-ksur ikun ġie kkawżat b’mod intenzjonali. L-EDPB jieħu nota 
tal-pożizzjoni ta’ Meta IE li ma aġixxietx b’mod intenzjonali bl-għan li tikser il-GDPR354. 

199. Il-karatterizzazzjoni ta’ ksur bħala intenzjonali jew negliġenti għandha titwettaq abbażi ta’ 
elementi oġġettivi ta’ kondotta miġbura mill-fatti tal-każ355. Il-Linji Gwida tal-EDPB dwar il-Multi 
Amministrattivi jipprovdu xi eżempji ta’ kondotta li jistgħu juru l-eżistenza ta’ intenzjoni u ta’ 
negliġenza356. Ta’ min jinnota l-approċċ usa’ adottat fir-rigward tal-kunċett ta’ negliġenza, billi dan 
jinkludi wkoll sitwazzjonijiet li fihom il-kontrollur jew il-proċessur ikun naqas milli jadotta l-politiki 
meħtieġa, approċċ li jassumi ċertu grad ta’ għarfien dwar ksur potenzjali357. 

200. F’dan il-każ, l-IE SA qieset li l-ksur tal-Artikolu 12(1) tal-GDPR fir-rigward tal-ipproċessar tal-
informazzjoni ta’ kuntatt u fir-rigward tal-ipproċessar awtomatikament pubbliku kien negliġenti peress 
li “ma laħaqx l-istandard meħtieġ”358. Rigward l-ipproċessar awtomatikament pubbliku, l-IE SA qieset 
li fiż-żmien rilevanti, l-informazzjoni li l-kontijiet kienu awtomatikament pubbliċi u dwar kif wieħed 
għandu jaqleb għal kont privat kienet disponibbli f’diversi sorsi, b’iperlink għaliha fil-Politika dwar id-
Data. L-IE SA qieset li dawn l-elementi oġġettivi ssuġġerew intenzjoni li l-informazzjoni tiġi pprovduta 
b’ċarezza u trasparenza359. Fid-dawl ta’ dan, l-IE SA kkonkludiet li l-ksur ma kienx intenzjonali, anki jekk 
Meta IE kellha tkun konxja li l-informazzjoni pprovduta ma kinitx ċara u trasparenti biżżejjed. B’riżultat 
ta’ dan, l-IE SA qieset li Meta IE kienet negliġenti360. Bl-istess mod, fir-rigward tal-ipproċessar tal-
informazzjoni ta’ kuntatt, l-IE SA qieset li l-lingwa użata ma kinitx tissuġġerixxi tentattiv intenzjonat 
minn Meta IE biex tevita l-obbligi ta’ trasparenza tagħha361. Fid-dawl ta’ dan, l-IE SA kkonkludiet li l-
ksur ma kienx intenzjonali, iżda qieset li kien negliġenti peress li Meta IE kellha tkun konxja li l-mod li 
bih ġiet ipprovduta l-informazzjoni ma kienx jissodisfa l-istandards362. 

201. Jirriżulta minn dak li ntqal hawn fuq li Meta IE kellha (jew kellu jkollha) għarfien dwar il-ksur 
tal-Artikolu 12(1) tal-GDPR. Madankollu, dan is-sempliċi element mhuwiex biżżejjed biex ksur jiġi 
kkunsidrat intenzjonali, kif intqal hawn fuq, peress li għandhom jintwerew l-“għan” jew ir-“rieda 
volontarja” tal-azzjoni. F’dan ir-rigward, l-IE SA ma sabitx li Meta IE intenzjonalment injorat l-obbligi 
tagħha. 

202. F’dan ir-rigward, id-DE SAs argumentaw li Meta IE kellha biżżejjed riżorsi biex tidentifika l-
problema minn qabel, u li hija intenzjonalment iddeċidiet dwar il-kontenut tal-proċess ta’ bdil, bl-użu 
ta’ lingwaġġ li kien ġenerali żżejjed363. Id-DE SAs qiesu li Meta IE kienet fil-fatt konxja tal-problema 

                                                             
354 Sottomissjonijiet ta’ Meta IE dwar l-Artikolu 65, paragrafu 100 u Anness A, p. 44. 
355 Linji Gwida tal-EDPB dwar il-Multi Amministrattivi, paragrafu 57 u Linji Gwida tad-WP29 dwar il-Multi 
Amministrattivi, p. 12. 
356 Linji Gwida tal-EDPB dwar il-Multi Amministrattivi, paragrafu 56 (Eżempju 4). Ara wkoll il-Linji Gwida tad-
WP29 dwar il-Multi Amministrattivi, p. 12. 
357 Il-Linji Gwida tal-EDPB dwar il-Multi Amministrattivi, paragrafu 56 (Eżempju 4) jikkwotaw il-Linji Gwida tad-
WP29 dwar il-Multi Amministrattivi, li jsemmu, fost iċ-ċirkostanzi indikattivi ta’ negliġenza, “in-nuqqas ta’ 
adozzjoni ta’ politiki (aktar minn sempliċi nuqqas li jiġu applikati)”. Dan jipprovdi indikazzjoni li n-nuqqas ta’ 
konformità f’sitwazzjonijiet li fihom il-kontrollur jew il-proċessur kellu jkun konxju tal-ksur potenzjali (fl-eżempju 
pprovdut, minħabba n-nuqqas tal-politiki meħtieġa) jista’ jammonta għal negliġenza. 
358 Abbozz tad-Deċiżjoni, paragrafi 531 u 533. 
359 Abbozz tad-Deċiżjoni, paragrafu 531. 
360 Abbozz tad-Deċiżjoni, paragrafu 532. 
361 Abbozz tad-Deċiżjoni, paragrafu 533. 
362 Abbozz tad-Deċiżjoni, paragrafi 533 u 534. 
363 L-oġġezzjoni tad-DE SAs, p. 19. 

minħabba li l-informazzjoni ġiet ipprovduta fiċ-Ċentru ta’ Għajnuna ta’ Instagram u f’sorsi anċillari 
oħra. Għalhekk, id-DE SAs kienu tal-fehma li Meta IE aġixxiet tal-inqas b’“nuqqas ta’ rispett imprudenti 
għall-ksur”364. Id-DE SAs argumentaw ukoll li l-livell ta’ attenzjoni meħtieġ irid jiġi ddeterminat billi 
jitqiesu d-daqs, l-attivitajiet ekonomiċi u l-proċessi tal-ipproċessar tad-data tal-kumpanija365. 

203. L-EDPB ifakkar li li jkollok l-għarfien fir-rigward ta’ kwistjoni speċifika ma timplikax 
neċessarjament li jkollok ir-“rieda” li tilħaq eżitu speċifiku. Fil-fatt, dan huwa l-approċċ adottat fil-Linji 
Gwida tal-EDPB u tad-WP29 dwar il-Multi Amministrattivi, fejn l-għarfien u r-“rieda volontarja” jitqiesu 
bħala żewġ elementi distintivi tal-intenzjonalità366. Filwaqt li jista’ jkun diffiċli li jintwera element 
suġġettiv bħar-“rieda” li taġixxi b’ċertu mod, jeħtieġ li jkun hemm xi elementi oġġettivi li jindikaw l-
eżistenza ta’ tali intenzjonalità367. 

204. L-EDPB ifakkar li l-QĠUE stabbiliet limitu għoli sabiex tikkunsidra att intenzjonali. Fil-fatt, anke 
fi proċessi kriminali l-QĠUE rrikonoxxiet l-eżistenza ta’ “negliġenza serja”, aktar milli “intenzjonalità” 
meta “l-persuna responsabbli tikser, b’mod serju, l-obbligu ta’ diliġenza li hija kien imissha u setgħet 
tirrispetta fid-dawl tal-istatus tagħha, tal-għarfien tagħha, tal-kapaċitajiet tagħha u tas-sitwazzjoni 
individwali tagħha”368. F’dan ir-rigward, l-EDPB jikkonferma li kumpanija li għaliha l-ipproċessar ta’ 
data personali huwa fil-qalba tal-attivitajiet kummerċjali tagħha hija mistennija li jkollha miżuri 
suffiċjenti fis-seħħ għas-salvagwardja tad-data personali369: madankollu, dan ma jbiddilx minnu nnifsu 
n-natura tal-ksur minn negliġenti għal intenzjonali. 

205. Għandu jiġi ssottolinjat li, fil-kuntest tal-valutazzjoni tal-Artikolu 83(2)(c) tal-GDPR, l-IE SA 
nnotat li l-għoti tal-informazzjoni fiċ-Ċentru ta’ Għajnuna ta’ Instagram u sorsi anċillari oħra, b’iperlink 
għaliha fil-Politika tad-Data, issuġġerixxa li Meta IE ma kellhiex l-intenzjoni li “ċċaħħad lit-tfal li jużaw 
Instagram milli jifhmu l-għanijiet tal-ipproċessar”370, fir-rigward tal-ipproċessar awtomatikament 
pubbliku. Fir-rigward tal-ipproċessar tal-informazzjoni ta’ kuntatt, l-IE SA qieset li “l-utenti antiki ta’ 
Instagram setgħu fehmu l-konsegwenzi tal-għoti tal-informazzjoni ta’ kuntatt tagħhom” u li l-lingwaġġ 
użat “ma tissuġġerix tentattiv intenzjonat min-naħa ta’ Meta IE li tevita l-obbligi tagħha”371. L-EDPB 
jinnota li, fir-rigward tal-ipproċessar tal-informazzjoni ta’ kuntatt, il-valutazzjoni mwettqa mill-IE SA 
hija ġenerali u setgħet kienet aktar spjegata u dettaljata. Madankollu, l-EDPB jaqbel mal-IE SA li l-
elementi oġġettivi tal-każ jindikaw in-nuqqas ta’ rieda volontarja biex tittieħed azzjoni bi ksur tal-liġi 
fir-rigward tal-ksur tal-Artikoli 12(1) tal-GDPR. Għalhekk, abbażi tal-informazzjoni disponibbli, l-EDPB 
ma jistax jidentifika rieda ta’ Meta IE li taġixxi bi ksur tal-liġi peress li ma jistax jiġi konkluż li Meta IE 
aġixxiet intenzjonalment biex tevita l-obbligi legali tagħha. 

206. Għaldaqstant, l-EDPB iqis li l-argumenti mressqa mid-DE SAs jonqsu milli jipprovdu elementi 
oġġettivi li jindikaw l-intenzjonalità fl-imġiba ta’ Meta IE. Kif xieraq, l-EDPB huwa tal-fehma li l-Abbozz 

                                                             
364 L-oġġezzjoni tad-DE SAs, p. 20. 
365 L-oġġezzjoni tad-DE SAs, p. 20. 
366 Linji Gwida tal-EDPB dwar il-Multi Amministrattivi, paragrafu 56, u Linji Gwida tad-WP29 dwar il-Multi 
Amministrattivi, p. 11. 
367 Ara l-Linji Gwida tal-EDPB dwar il-Multi Amministrattivi, paragrafi 56 u 57, u l-Linji Gwida tad-WP29 dwar il-
Multi Amministrattivi, p. 12. 
368 The Queen, fuq talba ta’ International Association of Independent Tanker Owners (Intertanko) et. vs Secretary 
of State for Transport (Kawża C-308/06, sentenza tat-3 ta’ Ġunju 2008), ECLI:EU:C:2008:312), paragrafu 77. 
369 Deċiżjoni Vinkolanti 01/2020 tal-EDPB, adottata fid-9 ta’ Novembru 2020, paragrafu 195. 
370 Abbozz tad-Deċiżjoni, paragrafu 531. 
371 Abbozz tad-Deċiżjoni, paragrafu 533. 

tad-Deċiżjoni ma jeħtiġx li jinbidel fir-rigward tas-sejbiet dwar il-karattru tal-ksur tal-Artikolu 12(1) tal-
GDPR. 

b. Fatturi aggravanti oħra – ir-rilevanza tal-ksur tal-Artikolu 24(1) tal-GDPR 
207. L-Artikolu 83(2)(k) tal-GDPR jagħti lill-awtorità superviżorja lok biex tqis kwalunkwe fattur 

aggravanti jew mitiganti ieħor applikabbli għaċ-ċirkostanzi tal-każ, sabiex jiġi żgurat li s-sanzjoni 
applikata tkun effettiva, proporzjonata u dissważiva f’kull każ individwali372. Id-dispożizzjoni hija 
miftuħa u tirrikjedi li jitqiesu l-kuntesti soċjoekonomiċi, legali u tas-suq li fihom jopera l-kontrollur jew 
il-proċessur373. 

208. F’dan ir-rigward, id-DE SAs qiesu li, għalkemm il-ksur tal-Artikolu 24 tal-GDPR mhuwiex soġġett 
għall-possibbiltà li tiġi imposta multa amministrattiva, minħabba li mhuwiex elenkat fl-Artikolu 83(4)-
(6) tal-GDPR, dan kellu jitqies bħala fattur aggravanti skont l-Artikolu 83(2)(k) tal-GDPR, peress li huwa 
parti mill-valutazzjoni tal-kuntest legali li fih topera Meta IE374. 

209. L-EDPB l-ewwel jinnota r-referenza għal ksur ieħor fl-Artikolu 83(2)(e) tal-GDPR, li jiddikjara li 
meta jiġi kkunsidrat jekk għandhiex tiġi imposta multa u l-ammont tagħha, għandha tingħata l-
attenzjoni dovuta lil “kwalunkwe ksur preċedenti rilevanti mill-kontrollur jew mill-proċessur”. 
Madankollu, id-dispożizzjoni tittratta ksur preċedenti, iżda ma tagħmel l-ebda referenza għal ksur 
attwali ieħor bħala fatturi aggravanti. 

210. F’dan ir-rigward, l-IE SA ma qablitx mad-DE SAs u qieset li l-Artikolu 83(2)(k) tal-GDPR ma 
għandux l-għan li jkun “dispożizzjoni onnikomprensiva” iżda li jirrikjedi li l-LSA “tieħu kont ta’ 
kwalunkwe telf jew dannu speċjali li rriżulta minħabba l-imġiba (jew l-ommissjoni) tal-kontrollur”375. 

211. L-EDPB ma jaqbilx mal-IE SA dwar in-natura tal-Artikolu 83(2)(k) tal-GDPR u jissottolinja li din 
id-dispożizzjoni miftuħa għandha l-għan li tiżgura li jitqiesu l-kunsiderazzjonijiet rigward il-kuntest 
(kemm jekk ikun il-kuntest soċjoekonomiku, legali jew tas-suq) li fih jopera l-kontrollur jew il-
proċessur, sabiex tiġi imposta multa li tkun effettiva, proporzjonata u dissważiva. Fl-istess ħin, l-EDPB 
jaqbel mal-IE SA li l-ksur tal-Artikolu 24 tal-GDPR ma jistax jitqies bħala fattur aggravanti skont l-
Artikolu 83(2)(k) tal-GDPR. F’dan ir-rigward, l-EDPB jinnota li jidher li hija għażla konxja mil-leġiżlatur li 
l-ksur ta’ dik id-dispożizzjoni ma jiġix soġġett għal multi amministrattivi skont il-GDPR376. Jekk tali ksur 
jitqies skont l-Artikolu 83(2)(k) tal-GDPR, il-ksur tal-Artikolu 24 tal-GDPR ikun indirettament soġġett 
għal multa amministrattiva, minkejja l-fatt li l-koleġiżlaturi ma pprevedewx il-possibbiltà li dan il-ksur 
jiġi sanzjonat permezz ta’ multa amministrattiva. 

212. L-EDPB jinnota wkoll li, għalkemm mhux soġġett għal multa amministrattiva, il-ksur tal-
Artikolu 24 tal-GDPR jista’ jkun soġġett għal setgħat korrettivi oħra tal-SA skont l-Artikolu 58(2) tal-
GDPR jew għal pieni oħra, kif stabbilit fl-Artikolu 84 tal-GDPR. 

213. Fl-aħħar nett, l-EDPB jenfasizza li l-Artikolu 24 tal-GDPR huwa espressjoni tal-prinċipju ta’ 
responsabbiltà rrappreżentat fl-Artikolu 5(2) tal-GDPR. F’dan ir-rigward, ir-responsabbiltà tal-

                                                             
372 Linji Gwida tal-EDPB dwar il-Multi Amministrattivi, paragrafu 107. 
373 Linji Gwida tal-EDPB dwar il-Multi Amministrattivi, paragrafu 109. 
374 L-oġġezzjoni tad-DE SAs, p. 20-21. 
375 Risposta Komposta, taqsima 2.f.iii. 
376 Abbozzi ta’ verżjonijiet preċedenti tal-proposta għall-GDPR kienu inkludew l-Artikolu 24 tal-GDPR fost id-
dispożizzjonijiet soġġetti għal multi amministrattivi, iżda dan eventwalment kien tneħħa fil-verżjoni tal-GDPR 
maqbula mill-koleġiżlaturi. 

kontrollur titqies mill-awtoritajiet superviżorji meta jiddeċiedu jekk jimponux multa amministrattiva u 
l-ammont tagħha, peress li l-Artikolu 83(2) tal-GDPR jinkludi diversi dispożizzjonijiet f’dan ir-rigward377. 

7.4.2.3. L-effettività, il-proporzjonalità u d-dissważività tal-multa amministrattiva 
a. Ibbilanċjar tal-benefiċċju finanzjarju miksub mill-ksur 

214. Kif iddikjarat b’mod espliċitu fl-Artikolu 83(2)(k) tal-GDPR, il-benefiċċji finanzjarji miksuba 
direttament jew indirettament mill-ksur jistgħu jitqiesu bħala element aggravanti għall-kalkolu tal-
multa. L-EDPB iqis din id-dispożizzjoni “ta’ importanza fundamentali għall-aġġustament tal-ammont 
tal-multa għall-każ speċifiku” u li “għandha tiġi interpretata bħala istanza tal-prinċipju ta’ ekwità u 
ġustizzja applikat għall-każ individwali”378. 

215. Il-kamp ta’ applikazzjoni tal-Artikolu 83(2)(k) tal-GDPR għandu jinkludi l-kunsiderazzjonijiet 
motivati kollha rigward il-kuntesti soċjoekonomiċi, legali u tas-suq li fihom jopera l-kontrollur jew il-
proċessur379. Meta jitqiesu dawn il-kunsiderazzjonijiet, l-awtoritajiet superviżorji għandhom 
“jivvalutaw il-fatti kollha tal-każ b’mod li jkun konsistenti u oġġettivament iġġustifikat”380. Għalhekk, 
il-benefiċċji finanzjarji mill-ksur jistgħu jkunu ċirkostanza aggravanti jekk il-każ jipprovdi informazzjoni 
dwar il-profitt miksub bħala riżultat tal-ksur tal-GDPR381. 

216. L-għan tal-Artikolu 83(2)(k) huwa li jiżgura li s-sanzjoni applikata tkun effettiva, proporzjonata 
u dissważiva f’kull każ individwali382. Fir-rigward tal-benefiċċji finanzjarji miksuba mill-ksur, l-EDPB iqis 
li meta jkun hemm benefiċċju, is-sanzjoni għandu jkollha l-għan li “jikkontrobilanċja l-qligħ mill-ksur” 
filwaqt li żżomm multa effettiva, dissważiva u proporzjonata383. 

217. Il-benefiċċju finanzjarju miksub minn Meta IE ġie kkunsidrat mill-IE SA fl-Abbozz tad-Deċiżjoni 
fir-rigward tas-Sejba 1 (jiġifieri l-ksur tal-Artikolu 12(1) tal-GDPR għall-ipproċessar awtomatikament 
pubbliku384). B’mod partikolari, l-IE SA qieset li “l-għan li kontijiet ġodda jinqalbu għal wieħed ‘pubbliku’ 
kien intenzjonat b’mod ċar ukoll li jixpruna l-ħolqien ta’ aktar kontenut pubbliku iġġenerat mill-utenti 
għall-konsum, iżid l-involviment u joħloq kundizzjonijiet kummerċjali favorevoli għall-bejgħ ta’ 
reklamar immirat minn [Meta IE]”385 u, għalhekk, l-IE SA kkonkludiet li Meta IE bbenefikat mill-ksur u 
qieset dan bħala fattur aggravanti386. 

218. F’dan ir-rigward, id-DE SAs qiesu li l-IE SA ma kkunsidratx dan il-fattur b’mod xieraq, peress li 
l-multa proposta fl-Abbozz tad-Deċiżjoni għall-ksur tal-Artikolu 12(1) tal-GDPR kienet inqas mill-istima 
tad-DE SAs tal-benefiċċju finanzjarju miksub bil-ksur. Id-DE SAs wettqu kalkolu dettaljat ħafna biex 
jiġġustifikaw l-istima tal-benefiċċju, għalkemm huma rrikonoxxew li dan kien ibbażat fuq 
suppożizzjonijiet387. 

                                                             
377 Ara, pereżempju, l-Artikolu 83(2)(d) u (j) tal-GDPR. 
378 Linji Gwida tal-EDPB dwar il-Multi Amministrattivi, paragrafu 108. 
379 Linji Gwida tal-EDPB dwar il-Multi Amministrattivi, paragrafu 109. 
380 Linji Gwida tad-WP29 dwar il-Multi Amministrattivi, p. 6 (enfasi miżjuda), ikkwotati fid-Deċiżjoni 
Vinkolanti 1/2021, paragrafu 403. 
381 Linji Gwida tal-EDPB dwar il-Multi Amministrattivi, paragrafu 110. 
382 Linji Gwida tal-EDPB dwar il-Multi Amministrattivi, paragrafu 107. 
383 Linji Gwida tal-EDPB dwar il-Multi Amministrattivi, eżempji 7c u 7d. 
384 Abbozz tad-Deċiżjoni, paragrafu 563. 
385 Abbozz tad-Deċiżjoni, paragrafu 563. 
386 Abbozz tad-Deċiżjoni, paragrafu 564. 
387 L-oġġezzjoni tad-DE SAs, p. 17-18. 

219. Ir-rilevanza tal-benefiċċju finanzjarju miksub bil-ksur għall-kalkolu tal-ammont tal-multa ġiet 
indirizzata mill-QĠUE f’kawżi dwar id-dritt tal-kompetizzjoni. Fil-fatt, il-QĠUE ddikjarat li l-benefiċċji 
miksuba mill-ksur huma fost il-fatturi li jistgħu jitqiesu sabiex jiġi ddeterminat l-ammont tal-multa, iżda 
ma hemm l-ebda obbligu li jiġi żgurat li l-multa tkun direttament proporzjonali għall-benefiċċji miksuba 
minn dik l-impriża jew “li ma jeċċeduhomx”388. Madankollu, il-QĠUE għamlitha ċara li l-ammont tal-
multa jrid ikun proporzjonat “mat-tul tal-ksur u mal-elementi l-oħra ta’ tip li jaqgħu fl-evalwazzjoni tal-
gravità tal-ksur, li fosthom jidher il-vantaġġ li l-impriża kkonċernata setgħet tikseb mill-prattiki 
tagħha”389. Fil-fatt, il-QĠUE aċċettat b’mod ċar li l-ammont tal-multa jista’ jiżdied abbażi tal-benefiċċju 
finanzjarju miksub bil-ksur, sabiex jissaħħaħ l-effett dissważiv ta’ tali multa390. Hija prattika aċċettata 
fid-dritt tal-kompetizzjoni tal-UE li jiżdied l-ammont tal-multa sabiex jinqabeż l-ammont tal-qligħ 
miksub mill-ksur, meta jkun possibbli li jiġi stmat dan l-ammont391. 

220. Meta wieħed iqis il-ħtieġa li jkun hemm multi li jkunu effettivi, proporzjonati u deterrenti, u 
fid-dawl ta’ prattika komuni aċċettata fil-qasam tad-dritt tal-kompetizzjoni tal-UE, li ispira l-qafas tal-
immultar skont il-GDPR, l-EDPB huwa tal-fehma li, meta tikkalkula l-multa amministrattiva, l-awtorità 
superviżorja tista’ tqis il-benefiċċji finanzjarji miksuba mill-ksur, sabiex timponi multa li taqbeż dak l-
ammont. 

221. F’dan il-każ, l-IE SA qieset b’mod espliċitu l-benefiċċji finanzjarji miksuba mill-ksur bħala fattur 
aggravanti. Madankollu, l-IE SA ma pprovdiet l-ebda stima tal-ammont miksub minn Meta IE bil-ksur 
speċifiku u l-kalkolu tad-DE SAs għadu fil-biċċa l-kbira bbażat fuq suppożizzjonijiet. Minħabba dan, l-
EDPB ma għandux informazzjoni preċiża biżżejjed biex jevalwa l-piż speċifiku tal-benefiċċju finanzjarju 
miksub mill-ksur. 

222. Għalhekk, l-EDPB iqis li ma għandux elementi oġġettivi biex jikkonkludi jekk il-multa prevista 
fir-rigward tas-Sejba 1 tiħux biżżejjed kont tal-benefiċċju finanzjarju miksub mill-ksur u, għalhekk, 
għandhiex effett deterrenti. 

223. Madankollu, l-EDPB jirrikonoxxi l-ħtieġa li jiġi evitat li l-multi ftit li xejn ikollhom effett jekk 
ikunu baxxi b’mod sproporzjonat meta mqabbla mal-benefiċċji miksuba bil-ksur. L-EDPB iqis li l-IE SA 
kellha telabora f’aktar dettall il-piż mogħti lil dan l-element fil-paragrafi 563, 564 u 567 tal-Abbozz tad-
Deċiżjoni tagħha. Għalhekk, l-EDPB jitlob lill-IE SA biex telabora aktar ir-raġunament tagħha dwar dan 
l-aspett u, jekk f’dan il-każ tkun possibbli stima ulterjuri tal-benefiċċju finanzjarju mill-ksur u tirriżulta 
fil-ħtieġa li jiżdied l-ammont tal-multa proposta, l-EDPB jitlob lill-IE SA biex iżżid l-ammont tal-multa 
proposta. 

b. Ibbilanċjar ta’ kriterji oħra skont l-Artikolu 83(2) tal-GDPR u valutazzjoni tal-multa fid-dawl tal-
Artikolu 83(1) tal-GDPR 

224. Fl-oġġezzjoni tagħhom, id-DE SAs sostnew li l-elementi tal-Artikolu 83(2) tal-GDPR ma ġewx 
ibbilanċjati b’mod korrett mil-LSA meta kkalkolat il-multi amministrattivi fil-każ preżenti, fid-dawl tar-
rekwiżiti tal-Artikolu 83(1) tal-GDPR. Id-DE SAs argumentaw li ċ-ċirkostanzi mitiganti kienu ftit, 
                                                             
388 Donau Chemie AG vs Il-Kummissjoni Ewropea (Kawża T-406/09, sentenza tal-14 ta’ Mejju 2014, 
ECLI:EU:T:2014:254), paragrafu 258. 
389 Ibidem, paragrafu. 257. Ara wkoll KME Germany AG et vs Il-Kummissjoni Ewropea (Kawża C-272/09 P, sentenza 
tat-8 ta’ Diċembru 2011, ECLI:EU:C:2011:810), paragrafu 96 u l-ġurisprudenza kkwotata fiha. 
390 SA Musique Diffusion française et. vs il-Kummisjoni tal-Komunitajiet Ewropej (Każijet Magħquda 100 sa 
103/80, sentenza tas-7 ta’ Ġunju 1983, ECLI:EU:C:1983:158) (minn hawn ’il quddiem, “Każijiet Magħquda 100 sa 
103/80, Musique Diffusion”), paragrafu 108. 
391 Linji Gwida tal-Kummissjoni Ewropea dwar il-metodu tal-kalkoli tal-multi imposti skont l-Artikolu 23(2)(a) tar-
Regolament Nru 1/2003, C210/02, 1.9.2006, paragrafu 31. 

għalhekk tkun mistennija multa fil-firxa superjuri tal-livell possibbli. Barra minn hekk, skont id-DE SAs, 
l-ammont tal-multi proposti ma kienx jirrifletti n-natura u l-gravità tal-ksur, b’mod partikolari, fir-
rigward tal-gravità tal-ksur, fid-dawl tal-għadd u s-sensittività tas-suġġetti tad-data (tfal) affettwati392. 
Barra minn hekk, id-DE SAs argumentaw li l-multi proposti kienu ineffettivi, sproporzjonati u mhux 
dissważivi u ma pprevedew la effett speċjali u lanqas effett preventiv ġenerali, speċjalment meta 
wieħed iqis il-profitt totali u l-fatturat totali tal-impriża speċifika393. 

225. F’dan ir-rigward, l-EDPB jinnota li l-Abbozz tad-Deċiżjoni kien fih valutazzjoni mill-IE SA dwar l-
elementi differenti fir-rigward ta’ kull ksur394. L-EDPB jinnota wkoll li fl-Abbozz tad-Deċiżjoni l-IE SA 
spjegat għaliex qieset il-multi proposti bħala effettivi, proporzjonati u dissważivi fir-rigward ta’ kull 
ksur, filwaqt li qieset iċ-ċirkostanzi kollha tal-inkjesta tal-IE SA395. Fl-aħħar nett, l-EDPB josserva d-
differenzi fil-livell tal-firxiet tal-multi previsti mill-IE SA, fejn il-firxiet ogħla huma previsti għall-ksur tal-
Artikolu 12(1) tal-GDPR fir-rigward kemm tal-ipproċessar awtomatikament pubbliku kif ukoll tal-
ipproċessar tal-informazzjoni ta’ kuntatt, kif ukoll għall-ksur tal-Artikolu 35(1) tal-GDPR fir-rigward 
kemm tal-ipproċessar awtomatikament pubbliku kif ukoll tal-ipproċessar tal-informazzjoni ta’ kuntatt 
meta mqabbla mal-multi previsti għall-ksur li jifdal396. 

226. L-EDPB jieħu nota tal-pożizzjoni ta’ Meta IE li l-multi stabbiliti fl-Abbozz tad-Deċiżjoni huma 
eċċessivi u sproporzjonati u għalhekk kwalunkwe oġġezzjoni li għandha l-għan li żżid l-ammont tal-
multi mhijiex kompatibbli mal-Artikolu 83 tal-GDPR397. Skont Meta IE, kwalunkwe sejħa mill-
oġġezzjonijiet biex ikomplu jiżdiedu l-multi proposti tkun teħtieġ li tiġi appoġġata minn evidenza 
konvinċenti ta’ ksur serju u intenzjonat u ta’ ħsara konsegwenzjali, madankollu, l-ebda evidenza bħal 
din ma ġiet ipprovduta mil-LSA jew mis-CSAs398. Barra minn hekk, skont Meta IE, l-Artikolu 83(2) tal-
GDPR ma jidentifikax il-profitt annwali bħala fattur li l-LSA kellha tqis fil-kalkolu tal-ammont tal-multa 
amministrattiva u l-għażla ta’ wieħed fil-mija tal-profitt annwali tkun arbitrarja, punittiva u timmina d-
diskrezzjoni u l-indipendenza tal-LSA meta tagħmel il-valutazzjoni tagħha tal-multa399. Barra minn 
hekk, Meta IE hija tal-fehma li ma hemm l-ebda bażi fil-GDPR biex jiġi konkluż li l-ammont tal-multa 
jrid ikollu effett preventiv ġenerali.400 

227. L-EDPB itenni li huwa d-dmir tal-awtoritajiet superviżorji li jivverifikaw jekk l-ammont tal-multi 
previsti jissodisfax ir-rekwiżiti ta’ effettività, proporzjonalità u dissważività, jew jekk humiex meħtieġa 
aġġustamenti ulterjuri għall-ammont, meta jitqiesu t-totalità tal-multa imposta u ċ-ċirkostanzi kollha 
tal-każ, inkluż eż. l-akkumulazzjoni ta’ ksur multiplu, żidiet u tnaqqis għal ċirkostanzi aggravanti u 
mitiganti u ċirkostanzi finanzjarji/soċjoekonomiċi401. Barra minn hekk, l-EDPB ifakkar li l-istabbiliment 

                                                             
392 L-oġġezzjoni tad-DE SAs, p. 21. 
393 L-oġġezzjoni tad-DE SAs, p. 16-17. 
394 Abbozz tad-Deċiżjoni, paragrafu 567. 
395 Abbozz tad-Deċiżjoni, paragrafi 570-576. 
396 Abbozz tad-Deċiżjoni, paragrafi 627(3). 
397 Sottomissjonijiet ta’ Meta dwar l-Artikolu 65, paragrafi 95-97, kif ukoll l-Anness A, p. 43-44. 
398 Sottomissjonijiet ta’ Meta IE dwar l-Artikolu 65, paragrafu 101. 
399 Sottomissjonijiet ta’ Meta IE dwar l-Artikolu 65, Anness A, p. 43. 
400 Sottomissjonijiet ta’ Meta IE dwar l-Artikolu 65, Anness A, p. 43-44. 
401 Linji Gwida tal-EDPB dwar il-Multi Amministrattivi, paragrafu 132, u Linji Gwida tad-WP29 dwar il-Multi 
Amministrattivi, p. 6, li jispeċifikaw li “il-multi amministrattivi jeħtieġ li jirrispondu b’mod adegwat għan-natura, 
is-serjetà u l-konsegwenzi tal-ksur, u l-awtoritajiet superviżorji għandhom jivvalutaw il-fatti kollha tal-każ b’mod 
li jkun konsistenti u oġġettivament ġustifikat”. 

ta’ multa mhuwiex eżerċizzju aritmetiku preċiż402, u l-awtoritajiet superviżorji għandhom ċertu marġni 
ta’ diskrezzjoni f’dan ir-rigward403. 

228. L-EDPD ifakkar li meta jiġi ddeterminat jekk multa tissodisfax ir-rekwiżiti tal-Artikolu 83(1) tal-
GDPR, jentħieġ li jitqiesu b’mod xieraq l-elementi identifikati abbażi tal-Artikolu 83(2) tal-GDPR404. 
F’dan il-każ, l-EDPB jinnota li fl-Abbozz tad-Deċiżjoni l-LSA qieset il-ksur kollu bħala ta’ natura serja405, 
u li l-gravità tal-ksur tal-Artikolu 12(1) tal-GDPR fir-rigward kemm tal-ipproċessar awtomatikament 
pubbliku kif ukoll tal-ipproċessar tal-informazzjoni ta’ kuntatt kienet serja ħafna, il-gravità tal-ksur tal-
Artikolu 5(1)(a) tal-GDPR rigward l-ipproċessar tal-informazzjoni ta’ kuntatt kienet serja u li l-gravità 
tal-ksur tal-Artikoli 35(1), 24(1), 25(1), 5(1)(c) u 25(2) tal-GDPR fir-rigward kemm tal-ipproċessar 
awtomatikament pubbliku kif ukoll tal-ipproċessar tal-informazzjoni ta’ kuntatt kienet serja406. Barra 
minn hekk, l-EDPB jissottolinja li, kif stabbilit mill-IE SA, kull ksur kien relatat mal-ipproċessar ta’ data 
personali ta’ għadd sinifikanti ta’ individwi vulnerabbli (tfal) u kien relatat ma’ ħsara sinifikanti lil dawk 
l-individwi vulnerabbli407. L-EDPB josserva wkoll li kull ksur kellu karattru intenzjonali jew negliġenti408. 
Barra minn hekk, l-IE SA ma attribwiet l-ebda piż sinifikanti lil kwalunkwe fattur mitiganti409. 

229. L-EDPB itenni li dawn l-elementi kollha għandhom jitqiesu b’mod xieraq meta tkun qed tiġi 
ddeterminata l-proporzjonalità tal-multa. Fi kliem ieħor, multa trid tirrifletti l-gravità tal-ksur, billi jiġu 
kkunsidrati l-elementi kollha li jistgħu jwasslu għal żieda (fatturi aggravanti) jew tnaqqis tal-ammont 
(fatturi mitiganti). L-EDPB jivvaluta wkoll fil-paragrafi li ġejjin jekk il-multi previsti fl-Abbozz tad-
Deċiżjoni jissodisfawx ir-rekwiżit li jkunu effettivi, proporzjonati u dissważivi skont l-Artikolu 83(1) tal-
GDPR. 

230. Fl-oġġezzjoni tagħhom, id-DE SAs argumentaw li l-multi proposti, li kienu ferm inqas mill-
massimu previst skont l-Artikolu 83 tal-GDPR, ikunu insinifikanti għal Meta IE, meta jitqies il-fatturat 
globali tal-impriża, u la jkunu effettivi, u lanqas dissważivi biżżejjed410. 

231. L-EDPB jieħu nota li fl-oġġezzjoni tagħhom, id-DE SAs talbu wkoll lill-IE SA biex tikkunsidra wkoll 
il-profitt annwali tal-impriża inkwistjoni fil-valutazzjoni tagħha skont l-Artikolu 83 tal-GDPR411. Rigward 
din il-kwistjoni speċifika, l-EDPB ifakkar li, fir-rigward tad-determinazzjoni tal-multi amministrattivi 
skont l-Artikolu 83 tal-GDPR, din id-determinazzjoni għandha tkun ibbażata fuq il-fatturat annwali 
globali totali tal-impriża, li “jagħti indikazzjoni, għalkemm approssimattiva u imperfetta, tad-daqs tal-
impriża u tas-saħħa ekonomika tagħha”412. Għalhekk, l-EDPB ma jsibx li fil-każ inkwistjoni l-LSA 
għandha tintalab temenda l-Abbozz tad-Deċiżjoni tagħha biex tikkunsidra wkoll il-profitt annwali tal-
impriża. Fl-istess ħin, l-EDPB itenni li l-impożizzjoni ta’ multa xierqa ma tistax tkun ir-riżultat ta’ kalkolu 

                                                             
402 Ara Altice Europe NV vs Il-Kummissjoni Ewropea (Kawża T-425/18, sentenza tat-22 ta’ Settembru 2021, 
ECLI:EU:T:2021:607), paragrafu 362; Romana Tabacchi Srl vs Il-Kummissjoni Ewropea (Kawża T-11/06, sentenza 
tal-5 ta’ Ottubru 2011), ECLI:EU:T:2011:560), paragrafu 266. 
403 Ara, fost oħrajn, is-sentenza Caffaro Srl vs Il-Kummissjoni Ewropea (Kawża T-192/06, sentenza tas-
16 ta’ Ġunju 2011, ECLI:EU:T:2011:278), paragrafu 38. Ara wkoll il-Linji Gwida tal-EDPB dwar il-Multi 
Amministrativi, p. 2. 
404 Deċiżjoni Vinkolanti 1/2021, paragrafu 416. 
405 Abbozz tad-Deċiżjoni, paragrafi 501-509, 567(1). 
406 Abbozz tad-Deċiżjoni, paragrafi 510-517, 567(1)-(2). 
407 Abbozz tad-Deċiżjoni, paragrafi 487-500, 567(2) u (4). 
408 Abbozz tad-Deċiżjoni, paragrafi 527-544, 567(3). 
409 Abbozz tad-Deċiżjoni, paragrafu 567(6). 
410 L-oġġezzjoni tad-DE SAs, p. 17, inklużi kalkoli konkreti ppreżentati fiha. 
411 L-oġġezzjoni tad-DE SAs, p. 16-17. 
412 Każijiet Magħquda 100 sa 103/80, Musique Diffusion, paragrafu 121. 

sempliċi bbażat fuq il-fatturat totali413 u li kif iddikjarat hawn fuq, għandhom jitqiesu ċ-ċirkostanzi 
kollha tal-każ speċifiku sabiex jiġi vvalutat jekk il-multa amministrattiva hijiex effettiva, proporzjonata 
u dissważiva kif meħtieġ mill-Artikolu 83(1) tal-GDPR. 

232. Fir-rigward tal-effettività tal-multi, l-EDPB ifakkar li l-għan segwit mill-miżura korrettiva 
magħżula jista’ jkun li tiġi stabbilita mill-ġdid il-konformità mar-regoli jew li tiġi kkastigata l-imġiba 
illegali (jew it-tnejn)414. B’mod simili, l-EDPB jinnota li l-QĠUE sostniet b’mod konsistenti li piena 
dissważiva hija waħda li jkollha effett dissważiv ġenwin. F’dak ir-rigward, tista’ ssir distinzjoni bejn 
deterrenza ġenerali (li tiskoraġġixxi lil oħrajn milli jwettqu l-istess ksur fil-futur) u deterrenza speċifika 
(li tiskoraġġixxi lid-destinatarju tal-multa milli jerġa’ jikkommetti l-istess ksur)415. Għalhekk, sabiex tiġi 
żgurata d-deterrenza, il-multa għandha tiġi stabbilita f’livell li jiskoraġġixxi kemm lill-kontrollur jew lill-
proċessur ikkonċernat kif ukoll lil kontrolluri jew proċessuri oħra li jwettqu operazzjonijiet ta’ 
pproċessar simili milli jirrepetu kondotta illegali identika jew simili, filwaqt li ma jmorrux lil hinn minn 
dak li huwa meħtieġ sabiex jintlaħaq dak l-għan416. F’dan ir-rigward, l-EDPB ma jaqbilx mal-fehmiet ta’ 
Meta IE li ma hemm l-ebda bażi biex jiġi konkluż li l-ammont tal-multa jrid ikollu effett preventiv 
ġenerali417. 

233. Barra minn hekk, id-daqs tal-impriża kkonċernata u l-kapaċità finanzjarja tagħha418 huma 
elementi li għandhom jitqiesu fil-kalkolu tal-ammont tal-multa sabiex tiġi żgurata n-natura dissważiva 
tagħha419. It-teħid inkunsiderazzjoni tad-daqs u tar-riżorsi globali tal-impriża inkwistjoni huwa 
ġġustifikat mill-impatt imfittex fuq l-impriża kkonċernata, sabiex jiġi żgurat li l-multa jkollha effett 
dissważiv biżżejjed, peress li l-multa ma għandhiex tkun negliġibbli, b’mod partikolari fid-dawl tal-
kapaċità finanzjarja tagħha420. L-EDPB ifakkar li multa li għandha tiġi imposta fuq impriża jista’ jenħtieġ 
li tiżdied biex jitqies fatturat partikolarment kbir tal-impriża, biex b’hekk il-multa tkun dissważiva 
biżżejjed421. F’dan ir-rigward, l-EDPB jinnota wkoll li sabiex jiġi żgurat effett dissważiv biżżejjed, il-
fatturat globali tal-impriża jista’ jitqies ukoll fid-dawl tal-kapaċità tal-impriża li tiġbor il-fondi meħtieġa 
biex tħallas il-multa tagħha422. 

                                                             
413 Ara, fost oħrajn, Altice Europe NV v Il-Kummissjoni Ewropea (Kawża T-425/18, sentenza tat-
22 ta’ Settembru 2021, ECLI:EU:T:2021:607), paragrafu 362; Romana Tabacchi v Il-Kummissjoni Ewropea 
(Kawża T‑11/06, sentenza tal-5 ta’ Ottubru 2011), ECLI:EU:T:2011:560), paragrafu 266. 
414 Linji Gwida tal-WP29 dwar il-Multi Amministrattivi, p. 6. 
415 Ara, fost oħrajn, Versalis SpA vs Il-Kummissjoni Ewropea (Kawża C-511/11 P, sentenza tat-13 ta’ Ġunju 2013, 
ECLI:EU:C:2013:386), paragrafu 94. 
416 MT vs Landespolizeidirektion Steiermark (Kawża C-231/20, sentenza tal-14 ta’ Ottubru 2021, 
ECLI:EU:C:2021:845), paragrafu 45 (“is-severità tas-sanzjonijiet imposti tkun adegwata għall-gravità tal-ksur li 
trażżan, b’mod partikolari billi tiżgura effett verament dissważiv, filwaqt li ma tmurx lil hinn minn dak li huwa 
neċessarju sabiex jintlaħqu l-imsemmija għanijiet”). 
417 Sottomissjonijiet ta’ Meta IE dwar l-Artikolu 65, Anness A, p. 43. 
418 Lafarge vs Il-Kummissjoni Ewropea (Kawża C-413/08 P, sentenza tas-17 ta’ Ġunju 2010, ECLI:EU:C:2010:346) 
(minn hawn ’il quddiem, “C-413/08 P Lafarge”), paragrafu 104. 
419 Id-Deċiżjoni Vinkolanti 1/2021, paragrafi 408-412. 
420 YKK Corporation et vs Il-Kummissjoni Ewropea (Kawża C‑408/12 P, sentenza tal-4 ta’ Settembru 2014, 
ECLI:EU:C:2014:2153), paragrafu 85; C-413/08 P Lafarge, paragrafu 104. Barra minn hekk, l-EDPB ifakkar li f’xi 
ċirkostanzi l-impożizzjoni ta’ multiplikatur tad-deterrenza tista’ tiġi ġġustifikata u li l-kapaċità finanzjarja 
eċċezzjonali ta’ impriża tista’ tkun ċirkostanza bħal din (ara l-Linji Gwida tal-EDPB dwar il-Multi Amministrattivi, 
paragrafu 144; u Showa Denko vs Il-Kummissjoni (C-289/04 P, sentenza tad-29 ta’ Ġunju 2006, 
ECLI:EU:C:2006:431), punti 29, 36-38). 
421 L-istess approċċ huwa ssuġġerit fil-Linji Gwida tal-Kummissjoni Ewropea dwar il-metodu tal-kalkoli tal-multi 
imposti skont l-Artikolu 23(2)(a) tar-Regolament Nru 1/2003, C210/02, 1.9.2006, paragrafu 30. 
422 C-413/08 P Lafarge, paragrafu 105. 

234. L-EDPB jieħu nota tad-determinazzjoni tal-IE SA dwar il-multi amministrattivi fil-każ preżenti423 
u tal-ammonti proposti tal-multi fl-Abbozz tad-Deċiżjoni424. Filwaqt li, f’din id-Deċiżjoni Vinkolanti, l-
EDPB ma jindirizzax eżattament l-użu ta’ firxiet ta’ multi fl-abbozzi tad-deċiżjonijiet, huwa jinnota li l-
firxiet proposti fl-Abbozz tad-Deċiżjoni fil-każ inkwistjoni huma wiesgħa425. 

235. Filwaqt li jqis in-natura serja u l-gravità tal-ksur, it-tul tiegħu, u li kull ksur kien relatat 
speċifikament mad-data personali tat-tfal, kif ukoll is-setgħa ekonomika u r-riżorsi globali tal-impriża, 
l-EDPB iqis li f’dan il-każ kull multa jenħtieġ li taqa’ fis-segment ogħla tal-firxiet ta’ ammonti tal-multi 
previsti, sabiex tkun effettiva u dissważiva biżżejjed f’konformità mal-Artikolu 83(1) tal-GDPR. 

236. Għalhekk, l-EDPB jitlob lill-IE SA tiżgura li l-ammont finali tal-multi amministrattivi fid-deċiżjoni 
finali tal-IE SA jissodisfa r-rekwiżiti tal-Artikolu 83(1) tal-GDPR. 

7.4.2.4. Multa amministrattiva għall-ksur addizzjonali tal-Artikolu 6(1) tal-GDPR 
237. L-EDPB ifakkar fil-konklużjoni tiegħu f’din id-Deċiżjoni Vinkolanti dwar il-ksur addizzjonali tal-

Artikolu 6(1) tal-GDPR rigward l-ipproċessar tal-informazzjoni ta’ kuntatt426. L-EDPB ifakkar ukoll li l-
NO SA talbet lill-IE SA biex timponi multa amministrattiva għal dan il-ksur addizzjonali427. 

238. L-EDPB jieħu nota tal-fehmiet ta’ Meta IE li, anki jekk jinstab ksur, ma hija ġġustifikata l-ebda 
multa addizzjonali minħabba s-sinifikat ta’ multi amministrattivi oħra diġà imposti għall-istess 
ipproċessar. Barra minn hekk, Meta IE sostniet li kwalunkwe multa addizzjonali tinjora l-isforzi ta’ 
kooperazzjoni u mitigazzjoni ta’ Meta IE u tkompli tagħmel it-totalità tal-multa amministrattiva 
sproporzjonata u punittiva428. 

                                                             
423 Ara t-taqsima 7.1 ta’ din id-Deċiżjoni Vinkolanti. 
424 Abbozz tad-Deċiżjoni, paragrafi 569 u 627. 
425 Abbozz tad-Deċiżjoni, paragrafu 627(3). B’mod speċifiku, abbażi tas-sejbiet tal-LSA fl-Abbozz tad-Deċiżjoni, il-
firxiet ta’ ammonti tal-multi li ġejjin kienu previsti għall-ksur: 

1) Għall-ksur tal-Artikolu 12(1) tal-GDPR rigward l-ipproċessar awtomatikament pubbliku (Sejba 1), multa 
ta’ bejn EUR 55 miljun u 100 miljun; 

2) Għall-ksur tal-Artikolu 12(1) tal-GDPR rigward l-ipproċessar tal-informazzjoni ta’ kuntatt (Sejba 2), multa 
ta’ bejn EUR 46 miljun u 75 miljun; 

3) Għall-ksur tal-Artikolu 5(1)(a) tal-GDPR rigward l-ipproċessar tal-informazzjoni ta’ kuntatt (Sejba 4), 
multa ta’ bejn EUR 9 miljun u 28 miljun; 

4) Għall-ksur tal-Artikolu 35(1) tal-GDPR rigward l-ipproċessar tal-informazzjoni ta’ kuntatt (Sejba 5), multa 
ta’ bejn EUR 28 miljun u 45 miljun; 

5) Għall-ksur tal-Artikolu 35(1) tal-GDPR rigward l-ipproċessar awtomatikament pubbliku (Sejba 6), multa 
ta’ bejn EUR 28 miljun u 45 miljun; 

6) Għall-ksur tal-Artikoli 5(1)(c) u 25(2) tal-GDPR rigward l-ipproċessar tal-informazzjoni ta’ kuntatt 
(Sejba 7), multa ta’ bejn EUR 9 miljun u 28 miljun; 

7) Għall-ksur tal-Artikolu 25(1) rigward l-ipproċessar tal-informazzjoni ta’ kuntatt (Sejba 8), multa ta’ bejn 
EUR 9 miljun u 28 miljun; 

8) Għall-ksur tal-Artikoli 5(1)(c) u 25(2) tal-GDPR rigward l-ipproċessar awtomatikament pubbliku 
(Sejba 10), multa ta’ bejn EUR 9 miljun u 28 miljun; 

9) Għall-ksur tal-Artikolu 25(1) tal-GDPR rigward l-ipproċessar awtomatikament pubbliku (Sejba 11), multa 
ta’ bejn EUR 9 miljun u 28 miljun. 

426 Taqsima 5.4.2.3 ta’ din id-Deċiżjoni Vinkolanti. 
427 Paragrafi 48 u 180 ta’ din id-Deċiżjoni Vinkolanti. L-EDPB sab li f’dan ir-rigward l-oġġezzjoni tal-NO SA hija 
rilevanti u motivata, ara l-paragrafu 74 ta’ din id-Deċiżjoni Vinkolanti. 
428 Sottomissjonijiet ta’ Meta IE dwar l-Artikolu 65, paragrafu 98 u Anness A, p. 48. 

239. Madankollu, l-EDPB jaqbel mar-raġunament tal-NO SA fl-oġġezzjoni tagħha429. L-EDPB itenni li 
l-legalità tal-ipproċessar hija waħda mill-pilastri fundamentali tal-liġi dwar il-protezzjoni tad-data u jqis 
li l-ipproċessar ta’ data personali mingħajr bażi ġuridika huwa ksur ċar tad-dritt fundamentali tas-
suġġetti tad-data għall-protezzjoni tad-data430. Filwaqt li jqis in-natura u l-gravità tal-ksur f’konformità 
mal-Artikolu 83(2) tal-GDPR, l-EDPB iqis li għandha tiġi imposta multa amministrattiva għal dan il-ksur. 
F’dan ir-rigward, l-EDPB ifakkar li l-ksur inkwistjoni huwa relatat mal-ipproċessar ta’ data personali ta’ 
għadd sinifikanti431 ta’ tfal u li għandu jiġi kkunsidrat il-livell ta’ ħsara432 li jaffettwahom. Barra minn 
hekk, l-EDPB jinnota li l-ksur identifikat dam mill-inqas mill-25 ta’ Mejju 2018 sal-bidu tal-inkjesta tal-
IE SA f’dan il-każ fil-21 ta’ Settembru 2020433. Fl-aħħar nett, l-EDPB jieħu nota tal-pożizzjoni tal-IE SA 
fl-Abbozz tad-Deċiżjoni li l-multi amministrattivi fir-rigward ta’ kull ksur ieħor previst fl-Abbozz tad-
Deċiżjoni, relatat mal-ipproċessar tal-informazzjoni ta’ kuntatt, huma xierqa, meħtieġa u proporzjonati 
bil-ħsieb li tiġi żgurata l-konformità mal-GDPR434. 

240. Għalhekk, l-EDPB jagħti istruzzjonijiet lill-IE SA biex tqis il-ksur identifikat tal-Artikolu 6(1) tal-
GDPR fid-determinazzjoni tagħha tal-multi amministrattivi, billi timponi multa għall-ksur addizzjonali 
li tkun effettiva, proporzjonata u dissważiva f’konformità mal-Artikolu 83(1) u (2) tal-GDPR. 

8 DEĊIŻJONI VINKOLANTI 

241. Fid-dawl ta’ dak li ntqal hawn fuq u skont il-kompitu tal-EDPB skont l-Artikolu 70(1)(t) tal-GDPR 
li joħroġ deċiżjonijiet vinkolanti skont l-Artikolu 65 tal-GDPR, l-EDPB joħroġ id-deċiżjoni vinkolanti li 
ġejja skont l-Artikolu 65(1)(a) tal-GDPR: 

242. Dwar l-oġġezzjonijiet li jikkonċernaw il-bażi ġuridika għall-ipproċessar tal-informazzjoni ta’ 
kuntatt: 

1. L-EDPB jiddeċiedi li l-oġġezzjonijiet tad-DE SAs, FI SA, FR SA, IT SA, NL SA u NO SA rigward id-
dipendenza ta’ Meta IE fuq l-Artikolu 6(1)(b) tal-GDPR u alternattivament l-Artikolu 6(1)(f) tal-
GDPR, jissodisfaw ir-rekwiżiti tal-Artikolu 4(24) tal-GDPR. 

2. L-EDPB isib li l-oġġezzjoni tal-NO SA rigward l-impożizzjoni ta’ multa amministrattiva għall-ksur 
addizzjonali propost, tissodisfa r-rekwiżiti tal-Artikolu 4(24) tal-GDPR. Għall-kuntrarju, l-EDPB 
jiddeċiedi li l-partijiet rilevanti tal-oġġezzjonijiet tal-FR SA u IT SA dwar il-kwistjoni speċifika relatata 
ma’ multa amministrattiva għall-ksur addizzjonali ma jissodisfawx il-livell limitu tal-Artikolu 4(24) 
tal-GDPR. 

3. L-EDPB jagħti istruzzjonijiet lill-IE SA biex fid-deċiżjoni finali tagħha ssib li kien hemm ksur tal-
Artikolu 6(1) tal-GDPR, abbażi tal-konklużjoni milħuqa mill-EDPB f’din id-Deċiżjoni Vinkolanti. 

4. L-EDPB jagħti istruzzjonijiet lill-IE SA biex tikkunsidra l-ksur addizzjonali tal-Artikolu 6(1) tal-GDPR 
fl-ordni ta’ konformità, sa fejn l-ipproċessar ikun għadu għaddej, sabiex jiġi żgurat li jingħata effett 
sħiħ lill-obbligi ta’ Meta IE skont l-Artikolu 6(1) tal-GDPR. 

                                                             
429 L-oġġezzjoni tal-NO SA, p. 8. 
430 Artikolu 8(2), Karta tad-Drittijiet Fundamentali tal-UE. 
431 Abbozz tad-Deċiżjoni, paragrafu 489. 
432 Abbozz tad-Deċiżjoni, paragrafi 499-500. 
433 Abbozz tad-Deċiżjoni, paragrafu 39. 
434 Abbozz tad-Deċiżjoni, paragrafu 565. 

243. Dwar l-oġġezzjonijiet relatati mal-ksur possibbli ulterjuri (jew alternattiv) tal-GPDR identifikat 
mis-CSAs: 

5. Fir-rigward tal-oġġezzjoni mid-DE SAs dwar il-ksur addizzjonali possibbli tal-Artikolu 6(1)(a), l-
Artikolu 7 u l-Artikolu 8(1) tal-GDPR fir-rigward tal-ipproċessar tal-informazzjoni ta’ kuntatt, l-EDPB 
jiddeċiedi li din l-oġġezzjoni ma tissodisfax ir-rekwiżiti tal-Artikolu 4(24) tal-GDPR u, għalhekk, l-IE 
SA mhijiex meħtieġa temenda l-Abbozz tad-Deċiżjoni tagħha f’dan ir-rigward. 

6. Fir-rigward tal-oġġezzjoni mid-DE SAs dwar il-ksur addizzjonali possibbli tal-Artikolu 5(1)(a) u l-
Artikolu 5(1)(c) tal-GDPR fir-rigward tal-ipproċessar tal-informazzjoni ta’ kuntatt, l-EDPB jiddeċiedi 
li din l-oġġezzjoni ma tissodisfax ir-rekwiżiti tal-Artikolu 4(24) tal-GDPR u, għalhekk, l-IE SA mhijiex 
meħtieġa temenda l-Abbozz tad-Deċiżjoni tagħha f’dan ir-rigward. 

7. Fir-rigward tal-oġġezzjoni mill-NO SA dwar il-bażi ġuridika għall-ipproċessar awtomatikament 
pubbliku, l-EDPB jiddeċiedi li din l-oġġezzjoni ma tissodisfax ir-rekwiżiti tal-Artikolu 4(24) tal-GDPR 
u, għalhekk, l-IE SA mhijiex meħtieġa temenda l-Abbozz tad-Deċiżjoni tagħha f’dan ir-rigward. 

244. Dwar l-oġġezzjonijiet li jikkonċernaw il-multa amministrattiva: 

8. L-EDPB jiddeċiedi li l-oġġezzjoni tad-DE SAs rigward il-kalkolu tal-multa amministrattiva tissodisfa 
r-rekwiżit tal-Artikolu 4(24) tal-GDPR. 

9. Fir-rigward tal-kunsiderazzjoni tal-ksur tal-Artikolu 24 tal-GDPR skont l-Artikolu 83(2)(k) tal-GDPR 
kif propost fl-oġġezzjoni tad-DE SAs, l-EDPB ma jsibx li l-ksur tal-Artikolu 24 tal-GDPR jista’ jitqies 
bħala fattur aggravanti skont l-Artikolu 83(2)(k) tal-GDPR u, għalhekk, l-IE SA mhijiex meħtieġa 
temenda l-Abbozz tad-Deċiżjoni tagħha f’dan ir-rigward. 

10. Fir-rigward tal-intenzjonalità skont l-Artikolu 83(2)(b) tal-GDPR, l-EDPB iqis li l-argumenti mressqa 
mid-DE SAs fl-oġġezzjoni tagħhom jonqsu milli jipprovdu elementi oġġettivi li jindikaw l-
intenzjonalità tal-imġiba ta’ Meta IE. Għaldaqstant, l-IE SA mhijiex meħtieġa temenda l-Abbozz tad-
Deċiżjoni tagħha fir-rigward tas-sejbiet dwar in-natura tal-ksur tal-Artikolu 12(1) tal-GDPR. 

11. Rigward ir-rilevanza tal-profitt tal-impriża kif argumentat fl-oġġezzjoni tad-DE SA, l-EDPB isib li fil-
każ preżenti l-IE SA ma għandhiex għalfejn temenda l-Abbozz tad-Deċiżjoni tagħha biex tikkunsidra 
wkoll il-profitt annwali tal-impriża skont l-Artikolu 83 tal-GDPR. 

12. L-EDPB jagħti istruzzjonijiet lill-IE SA biex tirrivvaluta l-miżura korrettiva prevista tagħha fit-termini 
tal-multa amministrattiva f’konformità mal-Artikolu 83(1) u (2) tal-GDPR, jiġifieri: 

12.1. biex telabora aktar ir-raġunament tagħha dwar il-piż mogħti lill-benefiċċju finanzjarju li 
Meta IE kisbet mill-ksur imsemmi fis-Sejba 1 tal-Abbozz tad-Deċiżjoni u, jekk stima 
ulterjuri tal-benefiċċju finanzjarju mill-ksur tkun possibbli f’dan il-każ u tirriżulta fil-
ħtieġa li jiżdied l-ammont tal-multa proposta, l-EDPB jitlob lill-IE SA biex iżżid l-ammont 
tal-multa proposta. 

12.2. biex tiżgura li l-ammonti finali tal-multi amministrattivi jkunu effettivi, proporzjonati u 
dissważivi. 

12.3. biex jitqies il-ksur identifikat tal-Artikolu 6(1) tal-GDPR fid-determinazzjoni tal-IE SA 
dwar il-multi amministrattivi u timponi multa amministrattiva għall-ksur addizzjonali, li 
tkun effettiva, proporzjonata u dissważiva. 

9 RIMARKI FINALI 

245. Din id-Deċiżjoni Vinkolanti hija indirizzata lill-IE SA u s-CSAs. L-IE SA għandha tadotta d-deċiżjoni finali 
tagħha fuq il-bażi ta’ din id-Deċiżjoni Vinkolanti skont l-Artikolu 65(6) tal-GDPR. 

246. Rigward l-oġġezzjonijiet meqjusa li ma jissodisfawx ir-rekwiżiti stipulati mill-Art. 4(24) tal-GDPR, l-EDPB 
ma jieħu l-ebda pożizzjoni dwar il-mertu ta’ kwalunkwe kwistjoni sostanzjali mqajma minn dawn l-
oġġezzjonijiet. L-EDPB itenni li d-deċiżjoni attwali tiegħu hija mingħajr ebda preġudizzju għal 
kwalunkwe valutazzjoni li l-EDPB jista’ jintalab jagħmel f’każijiet oħra, inkluż mal-istess partijiet, waqt 
li jqis il-kontenut tal-abbozz tad-deċiżjoni rilevanti u l-oġġezzjonijiet imqajma mis-CSAs. 

247. Skont l-Artikolu 65(6) tal-GDPR, l-IE SA għandha tikkomunika d-deċiżjoni finali tagħha lill-President tal-
EDPB fi żmien xahar wara li tirċievi din id-Deċiżjoni Vinkolanti. 

248. Ladarba tali komunikazzjoni ssir mill-IE SA, din id-Deċiżjoni Vinkolanti ssir pubblika skont l-
Artikolu 65(5) tal-GDPR. 

249. F’konformità mal-Artikolu 70(1)(y) tal-GDPR, id-deċiżjoni finali tal-IE SA kkomunikata lill-EDPB se tkun 
inkluża fir-reġistru tad-deċiżjonijiet li kienu soġġetti għall-mekkaniżmu ta’ konsistenza. 

 

Għall-Bord Ewropew għall-Protezzjoni tad-Data 

Il-President 

 

(Andrea Jelinek) 

